
Naishkarmyasidhi

ನೈಷ್ಕರ್ಮ್ಯಸಿದ್ಧಿಃ

ಅಥ ಪ್ರಥಮೋಽಧ್ಯಾಯಃ .
ಆಬ್ರಹ್ಮಸ್ತಂಬಪರ್ಯಂತೈಃ ಸರ್ವಪ್ರಾಣಿಭಿಃ ಸರ್ವಪ್ರಕಾರಸ್ಯಾಪಿ
ದುಃಖಸ್ಯ ಸ್ವರಸತ ಏವ ಜಿಹಾಸಿತತ್ವಾತ್ತನ್ನಿವೃತ್ತ್ಯರ್ಥಾ
ಪ್ರವೃತ್ತಿರಸ್ತಿ ಸ್ವರಸತ ಏವ .

ದುಃಖಸ್ಯ ಚ ದೇಹೋಪಾದಾನೈಕಹೇತುತ್ವಾದ್ದೇಹಸ್ಯ ಚ
ಪೂರ್ವೋಪಚಿತಧರ್ಮಾಧರ್ಮಮೂಲತ್ವಾದನುಚ್ಛಿತ್ತಿಃ .
ತಯೋಶ್ಚವಿಹಿತಪ್ರತಿಷಿದ್ಧಕರ್ಮಮೂಲತ್ವಾದನಿವೃತ್ತಿಃ .
ಕರ್ಮಣಶ್ಚ ರಾಗದ್ವೇಷಾಸ್ಪದತ್ವಾದ್ರಾಗದ್ವೇಷಯೋಶ್ಚ
ಶೋಭನಾಶೋಭನಾಧ್ಯಾಸನಿಬಂಧನತ್ವಾದಧ್ಯಾಸಸ್ಯ
ಚಾವಿಚಾರಿತಸಿದ್ಧದ್ವೈತವಸ್ತುನಿಮಿತ್ತತ್ವಾದ್ದ್ವೈತಸ್ಯ
ಚ ಶುಕ್ತಿಕಾರಜತಾದಿವತ್ಸರ್ವಸ್ಯಾಪಿ
ಸ್ವತಸ್ಸಿದ್ಧಾದ್ವಿತೀಯಾತ್ಮಾನವಬೋಧಮಾತ್ರೋಪಾದಾನತ್ವಾದವ್ಯಾವೃತ್ತಿಃ .
ಅತಃ ಸರ್ವಾನರ್ಥಹೇತುರಾತ್ಮಾನವಬೋಧ ಏವ .ಸುಖಸ್ಯ
ಚಾನಾಗಮಾಪಾಯಿನೋಽಪರತಂತ್ರಸ್ಯಾತ್ಮಸ್ವಭಾವತ್ವಾತ್ತಸ್ಯಾನವಬೋಧಃ
ಪಿಧಾನಂ .ಅತಸ್ತಸ್ಯಾತ್ಯಂತೋಚ್ಛಿತ್ತಾವಶೇಷಪುರುಷಾರ್ಥಪರಿ-
ಸಮಾಪ್ತಿಃ .ಅಜ್ಞಾನನಿವೃತ್ತೇಶ್ಚ ಸಮ್ಯಗ್ಜ್ಞಾನಸ್ವರೂಪಲಾಭ-

ಮಾತ್ರಹೇತುತ್ವಾತ್ತದುಪಾದಾನಂ .ಅಶೇಷಾನರ್ಥಹೇತ್ವಾತ್ಮಾನವಬೋಧ-

ವಿಷಯಸ್ಯ ಚಾನಾಗಮಿಕಪ್ರತ್ಯಕ್ಷಾದಿಲೌಕಿಕಪ್ರಮಾಣಾವಿಷಯತ್ವಾ-
ದ್ವೇದಾಂತಾಗಮವಾಕ್ಯಾದೇವ ಸಮ್ಯಗ್ಜ್ಞಾನಂ .

ಅತೋಽಶೇಷವೇದಾಂತಸಾರಸಂಗ್ರಹಪ್ರಕರಣಮಿದಮಾರಭ್ಯತೇ .
ತತ್ರಾಭಿಲಷಿತಾರ್ಥಪ್ರಚಯಾಯ ಪ್ರಕರಣಾರ್ಥಸಂಸೂತ್ರಣಾಯ
ಚಾಯಮಾದ್ಯಃ ಶ್ಲೋಕಃ .
ಖಾನಿಲಾಗ್ನ್ಯಬ್ಧರಿತ್ರ್ಯಂತಂ ಸ್ರಕ್ಫಣೀವೋದ್ಗತಂ ಯತಃ .
ಧ್ವಾಂತಚ್ಛಿದೇ ನಮಸ್ತಸ್ಮೈ ಹರಯೇ ಬುದ್ಧಿಸಾಕ್ಷಿಣೇ .. 1..
ಸ್ವಸಂಪ್ರದಾಯಸ್ಯ ಚೋದಿತಪ್ರಮಾಣಪೂರ್ವಕತ್ವಜ್ಞಾಪನಾಯ
ವಿಶಿಷ್ಟಗುಣಸಂಬಂಧಸಂಕೀರ್ತನಪೂರ್ವಿಕಾ ಗುರೋರ್ನಮಸ್ಕಾರಕ್ರಿಯಾ .

ನೈಷ್ಕರ್ಮ್ಯಸಿದ್ಧಿಃ

ಅಲಬ್ಧ್ವಾತಿಶಯಂಯಸ್ಮಾದ್ವ್ಯಾವೃತ್ತಾಸ್ತಮಬಾದಯಃ .
ಗರೀಯಸೇ ನಮಸ್ತಸ್ಮಾ ಅವಿದ್ಯಾಗ್ರಂಥಿಭೇದಿನೇ .. 2..
ನಮಸ್ಕಾರನಿಮಿತ್ತಸ್ವಾಶಯಾವಿಷ್ಕರಣಾರ್ಥಃ .
ವೇದಾಂತೋದರಸಂಗೂಢಂ ಸಂಸಾರೋತ್ಸಾರಿ ವಸ್ತುಗಂ .

ಜ್ಞಾನಂ ವ್ಯಾಕೃತಮಪ್ಯನ್ಯೈರ್ವಕ್ಷ್ಯೇ ಗುರ್ವನುಶಿಕ್ಷಯಾ .. 3..

ಕಿಂವಿಶಯಂ ಪ್ರಕರಣಮಿತಿ ಚೇತ್ತದುಪನ್ಯಾಸಃ .
ಯತ್ಸಿದ್ಧಾವಿದಮಃ ಸಿದ್ಧಿರ್ಯದಸಿದ್ಧೌ ನ ಕಿಂಚನ .

ಪ್ರತ್ಯಗ್ಧರ್ಮೈಕನಿಷ್ಠಸ್ಯ ಯಾಥಾತ್ಮ್ಯಂ ವಕ್ಷ್ಯತೇ ಸ್ಫುಟಂ .. 4..

ವಿವಕ್ಷಿತಪ್ರಕರಣಾರ್ಥಪ್ರರೋಚನಾಯಾನುಕ್ತದುರುಕ್ತಾಪ್ರಾಮಾಣ್ಯಕಾರಣ-

ಶಂಕಾವ್ಯುದಾಸೇನಸ್ವಗುರೋಃ ಪ್ರಾಮಾಣ್ಯೋಪವರ್ಣನಂ .

ಗುರೂಕ್ತೋ ವೇದರಾದ್ಧಾಂತಸ್ತತ್ರ ನೋ ವಚ್ಮ್ಯಶಕ್ತಿತಃ .
ಸಹಸ್ರಕಿರಣವ್ಯಾಪ್ತೇ ಖದ್ಯೋತಃ ಕಿಂ ಪ್ರಕಾಶಯೇತ್ .. 5..

ಗುರುಣೈವ ವೇದಾರ್ಥಸ್ಯ ಪರಿಸಮಾಪಿತತ್ವಾತ್ಪ್ರಕರಣೋಕ್ತೌ
ಖ್ಯಾತ್ಯಾದ್ಯಪ್ರಾಮಾಣ್ಯ-
ಕಾರಣಾಶಂಕೇತಿ ಚೇತ್ತದ್ವ್ಯುದಾಸಾರ್ಥಮಾಹ .

ನ ಖ್ಯಾತಿಲಾಭಪೂಜಾರ್ಥಂ ಗ್ರಂಥೋಽಸ್ಮಾಭಿರುದೀರ್ಯತೇ .
ಸ್ವಬೋಧಪರಿಶುದ್ಧ್ಯರ್ಥಂ ಬ್ರಹ್ಮವಿನ್ನಿಕಷಾಶ್ಮಸು .. 6..
ಅನರ್ಥಾನರ್ಥಹೇತುಪುರುಷಾರ್ಥತದ್ಧೇತುಪ್ರಕರಣಾರ್ಥಸಂಗ್ರಹಜ್ಞಾಪ
-

ನಾಯೋಪನ್ಯಾಸಃ .ಐಕಾತ್ಮ್ಯಾಪ್ರತಿಪತ್ತಿರ್ಯಾ ಸ್ವಾತ್ಮಾನಿಭವಸಂಶ್ರಯಾ .

ಸಾಽವಿದ್ಯಾ ಸಂಸೃತೇರ್ಬೀಜಂ ತನ್ನಾಶೋ ಮುಕ್ತಿರಾತ್ಮನಃ .. 7..
ಪುರುಷಾರ್ಥಹೇತೋರವಶಿಷ್ಟತ್ವಾತ್ತದಭಿವ್ಯಾಹಾರಃ .
ವೇದಾವಸಾನವಾಕ್ಯೋತ್ಥಸಮ್ಯಗ್ಜ್ಞಾನಾಶುಶುಕ್ಷಣಿಃ .
ದಂದಹೀತ್ಯಾತ್ಮನೋಮೋಹಂ ನ ಕರ್ಮಾಪ್ರತಿಕೂಲತಃ .. 8..
ಪ್ರತಿಜ್ಞಾತಾರ್ಥಸಂಶುದ್ಧ್ಯರ್ಥಂ ಪೂರ್ವಪಕ್ಷೋಕ್ತಿಃ .
ತತ್ರ ಜ್ಞಾನಮಭ್ಯುಪಗಮ್ಯ ತಾವದುಪನ್ಯಾಸಃ .
ಮುಕ್ತೇಃ ಕ್ರಿಯಾಭಿಃ ಸಿದ್ಧತ್ವಾಜ್ಜ್ಞಾನಂ ತತ್ರ ಕರೋತಿ ಕಿಂ .

ಕಥಂ ಚೇಚ್ಛೃಣು ತತ್ಸರ್ವಂ ಪ್ರಣಿಧಾಯಮನೋಯಥಾ .. 9..

ಅಕುರ್ವತಃ ಕ್ರಿಯಾಃ ಕಾಮ್ಯಾ ನಿಷಿದ್ಧಾಸ್ತ್ಯಜತಸ್ತಥಾ .

ನಿತ್ಯನೈಮಿತ್ತಿಕಂ ಕರ್ಮ ವಿಧಿವಚ್ಚಾನುತಿಷ್ಠತಃ .. 10..
ಕಿಮತೋ ಭವತಿ .

ನೈಷ್ಕರ್ಮ್ಯಸಿದ್ಧಿಃ

ಕಾಮ್ಯಕರ್ಮಫಲಂ ತಸ್ಮಾದ್ದೇವಾದೀಮಂ ನ ಢೌಕತೇ .
ನಿಷಿದ್ಧಸ್ಯ ನಿರಸ್ತತ್ವಾನ್ನಾರಕೀಂ ನೈತ್ಯಧೋಜನಿಂ .. 11..

ದೇಹಾರಂಭಕಯೋಶ್ಚ ಧರ್ಮಾಧರ್ಮಯೋರ್ಜ್ಞಾನಿನಾ ಸಹ ಕರ್ಮಿಣಃ
ಸಮಾನೌ ಚೋದ್ಯಪರಿಹಾರೌ .
ವರ್ತಮಾನಮಿದಂಯಾಭ್ಯಾಂ ಶರೀರಂ ಸುಖದುಃಖದಂ .

ಆರಬ್ಧಂ ಪುಣ್ಯಪಾಪಾಭ್ಯಾಂ ಭೋಗಾದೇವ ತಯೋಃ ಕ್ಷಯಃ .. 12..
ಕಾಮ್ಯಪ್ರತಿಷಿದ್ಧಕರ್ಮಫಲತ್ವಾತ್ಸಂಸಾರಸ್ಯ
ತನ್ನಿರಾಸೇನೈವಾಶೇಷಾನರ್ಥನಿರಾಸಸ್ಯ ಸಿದ್ಧತ್ವಾತ್ಕಿಂ
ನಿತ್ಯಾನುಷ್ಠಾನೇನೇತಿ ಚೇತ್ತನ್ನ . ತದಕರಣಾದಪ್ಯನರ್ಥಪ್ರಸಕ್ತೇಃ .
ನಿತ್ಯಾನುಷ್ಠಾನತಶ್ಚೈನಂ ಪ್ರತ್ಯವಾಯೋ ನ ಸಂಸ್ಪೃಶೇತ್ .

ಅನಾದೃತ್ಯಾತ್ಮವಿಜ್ಞಾನಮತಃ ಕರ್ಮಾಣಿ ಸಂಶ್ರಯೇತ್ .. 13..

ಅಭ್ಯುಪೇತ್ಯೈವಮುಚ್ಯತೇ ನ ತು ಯಥಾವಸ್ಥಿತಾತ್ಮವಸ್ತುವಿಷಯಂ
ಜ್ಞಾನಮಸ್ತಿ . ತತ್ಪ್ರತಿಪಾದಕಪ್ರಮಾಣಾಭಾವಾತ್ .

ಯಾವಂತ್ಯಶ್ಚೇಹ ವಿದ್ಯಂತೇ ಶ್ರುತಯಸ್ಸ್ಮೃತಿಭಿಸ್ಸಹ .

ವಿದಧತ್ಯುರುಯತ್ನೇನ ಕರ್ಮಾತೋ ಭೂರಿಸಾಧನಂ .. 14..

ಸ್ಯಾತ್ಪ್ರಮಾಣಸಂಭವೋ ಭವದಪರಾಧಾದಿತಿ ಚೇತ್ತನ್ನ .ಯತಃ .
ಯತ್ನತೋ ವೀಕ್ಷಮಾಣೋಽಪಿ ವಿಧಿಂ ಜ್ಞಾನಸ್ಯ ನ ಕ್ವಚಿತ್ .

ಶ್ರುತೌ ಸ್ಮೃತೌ ವಾ ಪಶ್ಯಾಮಿ ವಿಶ್ವಾಸೋ ನಾನ್ಯತೋಽಸ್ತಿ ನಃ .. 15..
ಸ್ಯಾತ್ಪ್ರವೃತ್ತಿರಂತರೇಣಾಪಿ ವಿಧಿಂ ಲೋಕವದಿತಿ ಚೇತ್ತನ್ನ .ಯತಃ .
ಅಂತರೇಣ ವಿಧಿಂಮೋಹಾದ್ಯಃ ಕುರ್ಯಾತ್ಸಾಂಪರಾಯಿಕಂ .

ನ ತತ್ಸ್ಯಾದುಪಕಾರಾಯ ಭಸ್ಮನೀವ ಹುತಂ ಹವಿಃ .. 16..
ಅಭ್ಯುಪಗತಪ್ರಾಮಾಣ್ಯವೇದಾರ್ಥವಿಜ್ಜೈಮಿನ್ಯನುಶಾಸನಾಚ್ಚ .
᳚ಆಮ್ನಾಯಸ್ಯ ಕ್ರಿಯಾರ್ಥತ್ವಾದಾನರ್ಥಕ್ಯಂ ᳚ ಇತೋಽನ್ಯಥಾ .

ಇತಿ ಸಾಟೋಪಮಾಹೋಚ್ಚೈರ್ವೇದವಿಜ್ಜೈಮಿನಿಃ ಸ್ವಯಂ .. 17..

ಮಂತ್ರವರ್ಣಾಚ್ಚ .
᳚ಕುರ್ವನ್ನೇವೇಹ ಕರ್ಮಾಣಿ ಜಿಜೀವಿಷೇಚ್ಛತಂ ಸಮಾಃ ᳚ .
ಇತಿ ಮಂತ್ರೋಽಪಿ ನಿಶ್ಶೇಷಂ ಕರ್ಮಣ್ಯಾಯುರವಾಸೃಜತ್ .. 18..

ಜ್ಞಾನಿನಶ್ಚ ವಸ್ತುನಿ ವಾಕ್ಯಪ್ರಾಮಾಣ್ಯಾಭ್ಯುಪಗಮಾದ್ವಾಕ್ಯಸ್ಯ ಚ
ಕ್ರಿಯಾಪದಪ್ರಧಾನತ್ವಾತ್ತತಶ್ಚಾಭಿಪ್ರೇತಜ್ಞಾನಾಭಾವಃ .
ವಿರಹಯ್ಯ ಕ್ರಿಯಾಂ ನೈವ ಸಂಹನ್ಯಂತೇ ಪದಾನ್ಯಪಿ .

ನ ಸಮಸ್ತ್ಯಪದಂ ವಾಕ್ಯಂ ಯತ್ಸ್ಯಾಜ್ಜ್ಞಾನವಿಧಾಯಕಂ .. 19..

ನೈಷ್ಕರ್ಮ್ಯಸಿದ್ಧಿಃ

ಜ್ಞಾನಾಭ್ಯುಪಗಮೇಽಪಿ ನ ದೋಷಃ .ಯತಃ .
ಕರ್ಮಣೋಽಙ್ಗಾಂಗಿಭಾವೇನ ಸ್ವಪ್ರಧಾನತಯಾಽಥವಾ .

ಸಂಬಂಧಸ್ಯೇಹ ಸಂಸಿದ್ಧೇರ್ಜ್ಞಾನೇ ಸತ್ಯಪ್ಯದೋಷತಃ .. 20..
ಯಸ್ಮಾಜ್ಜ್ಞಾನಾಭ್ಯುಪಗಮಾನಭ್ಯುಪಗಮೇಽಪಿ ನ ಜ್ಞಾನಾನ್ಮುಕ್ತಿಃ .
ಅತಃ ಸರ್ವಾಶ್ರಮಾಣಾಂ ಹಿ ವಾಙ್ಮನಃಕಾಯಕರ್ಮಭಿಃ .
ಸ್ವನುಷ್ಠಿತೈರ್ಯಥಾಶಕ್ತಿ ಮುಕ್ತಿಃ ಸ್ಯಾನ್ನಾನ್ಯಸಾಧನಾತ್ .. 21..

ಅಸದರ್ಥಪ್ರಲಾಪೋಽಯಮಿತಿ ದೂಷಣಸಂಭಾವನಾಯಾಹ .

ಇತಿ ಹೃಷ್ಟಧಿಯಾಂ ವಾಚಃ ಸ್ವಪ್ರಜ್ಞಾಽಽಧ್ಮಾತಚೇತಸಾಂ .

ಘುಷ್ಯಂತೇ ಯಜ್ಞಶಾಲಾಸು ಧೂಮಾನದ್ಧಧಿಯಾಂ ಕಿಲ .. 22..

ದೂಷಣೋಪಕ್ರಮಾವಧಿಜ್ಞಾಪನಾಯಾಹ .

ಅತ್ರಾಭಿದಧ್ಮಹೇ ದೋಷಾನ್ ಕ್ರಮಶೋ ನ್ಯಾಯಬೃಂಹಿತೈಃ .
ವಚೋಭಿಃ ಪೂರ್ವಪಕ್ಷೋಕ್ತಿಘಾತಿಭಿರ್ನಾತಿಸಂಭ್ರಮಾತ್ .. 23..

ಚತುರ್ವಿಧಸ್ಯಾಪಿ ಕರ್ಮಕಾರ್ಯಸ್ಯ ಮುಕ್ತಾವಸಂಭವಾನ್ನ ಮುಕ್ತೇಃ
ಕರ್ಮಕಾರ್ಯತ್ವಂ .

ಅಜ್ಞಾನಹಾನಮಾತ್ರತ್ವಾನ್ಮುಕ್ತೇಃ ಕರ್ಮ ನ ಸಾಧನಂ .

ಕರ್ಮಾಪಮಾರ್ಷ್ಟಿ ನಾಜ್ಞಾನಂ ತಮಸೀವೋತ್ಥಿತಂ ತಮಃ .. 24..
ಕರ್ಮಕಾರ್ಯತ್ವಾಭ್ಯುಪಗಮೇಽಪಿ ದೋಷ ಏವ .

ಏಕೇನ ವಾ ಭವೇನ್ಮುಕ್ತಿರ್ಯದಿ ವಾ ಸರ್ವಕರ್ಮಭಿಃ .
ಪ್ರತ್ಯೇಕಂ ಚೇದ್ವೃಥಾನ್ಯಾನಿ ಸರ್ವೇಭ್ಯೋಽಪ್ಯೇಕಕರ್ಮತಾ .. 25..

ಸರ್ವಪ್ರಕಾರಸ್ಯಾಪಿ ಕರ್ಮಣಉತ್ಪತ್ತಿತ ಏವ ವಿಶಿಷ್ಟಸಾಧ್ಯಾಭಿ-

ಸಂಬಂಧಾನ್ನ ಪರಿಶೇಷ್ಯನ್ಯಾಯಸಿದ್ಧಿಃ .
ದುರಿತಕ್ಷಪಣಾರ್ಥತ್ವಾನ್ನ ನಿತ್ಯಂ ಸ್ಯಾದ್ವಿಮುಕ್ತಯೇ .
ಸ್ವರ್ಗಾದಿಫಲಸಂಬಂಧಾತ್ಕಾಮ್ಯಂ ಕರ್ಮ ತಥೈವ ನ .. 26..

ಪ್ರಮಾಣಾಸಂಭವಾಚ್ಚ .
ಸಾಧ್ಯಸಾಧನಭಾವೋಽಯಂ ವಚನಾತ್ಪಾರಲೌಕಿಕಃ .
ನಾಶ್ರೌಷಂಮೋಕ್ಷದಂ ಕರ್ಮ ಶ್ರುತೇರ್ವಕ್ತ್ರಾತ್ಕಥಂಚನ .. 27..

ಅಭ್ಯುಪಗತಾಭ್ಯುಪಗಮಾಚ್ಚ ಶ್ವಶ್ರೂನಿರ್ಗಚ್ಛೋಕ್ತಿವದ್ಭವತೋ
ನಿಷ್ಪ್ರಯೋಜನಃ ಪ್ರಲಾಪಃ .
ನಿಷಿದ್ಧಕಾಮ್ಯಯೋಸ್ತ್ಯಾಗಸ್ತ್ವಯಾಪೀಷ್ಟೋ ಯಥಾ ಮಯಾ .

ನಿತ್ಯಸ್ಯಾಫಲವತ್ತ್ವಾಚ್ಚ ನಮೋಕ್ಷಃ ಕರ್ಮಸಾಧನಃ .. 28..
ಏವಂ ತಾವತ್ ᳚ಮುಕ್ತೇಃ ಕ್ರಿಯಾಭಿಃ ಸಿದ್ಧತ್ವಾತ್ ᳚ ಇತಿ
ನಿರಸ್ತೋಽಯಂ

ಪಕ್ಷಃ .ಅಥಾಧುನಾ ಸರ್ವಕರ್ಮಪ್ರವೃತ್ತಿಹೇತುನಿರೂಪಣೇನ
ಯಥಾವಸ್ಥಿತಾತ್ಮವಸ್ತುವಿಷಯಕೇವಲಜ್ಞಾನಮಾತ್ರಾದೇವ
ಸಕಲಸಂಸಾರಾನರ್ಥನಿವೃತ್ತಿರಿತೀಮಂ ಪಕ್ಷಂ ದ್ರಢಯಿತುಕಾಮ
ಆಹ .

ಇಹ ಚೇದಂ ಪರೀಕ್ಷ್ಯತೇ . ಕಿಂ ಯಥಾ ಪ್ರತಿಷಿದ್ಧೇಷು
ಯಾದೃಚ್ಛಿಕೇಷು ಚ ಕರ್ಮಸು
ಸ್ವಾಭಾವಿಕಸ್ವಾಶಯೋತ್ಥನಿಮಿತ್ತವಶಾದೇವೇದಂ
ಹಿತಮಿದಮಹಿತಮಿತಿ ವಿಶೇಷಾನ್ ಪರಿಕಲ್ಪ್ಯ
ಮೃಗತೃಷ್ಣಿಕೋದಕಪಿಪಾಸುರಿವ
ಲೌಕಿಕಪ್ರಮಾಣಪ್ರಸಿದ್ಧಾನ್ಯೇವ ಸಾಧನಾನ್ಯುಪಾದಾಯ
ಹಿತಪ್ರಾಪ್ತಯೇಽಹಿತನಿರಾಸಾಯ ಚ ಸ್ವಯಮೇವ ಪ್ರವರ್ತತೇ ನಿವರ್ತತೇ ಚ
ತಥೈವಾದೃಷ್ಟಾರ್ಥೇಷು ಕಾಮ್ಯೇಷು ನಿತ್ಯೇಷು ಚ ಕರ್ಮಸು ಕಿಂ
ವಾನ್ಯದೇವ ತತ್ರ ಪ್ರವೃತ್ತಿನಿವೃತ್ತಿನಿಮಿತ್ತಮಿತಿ . ಕಿಂಚಾತಃ .
ಯದ್ಯೇವಂ ಶ್ರುಣು .ಯದಿ ತಾವದ್ಯಥಾವಸ್ಥಿತವಸ್ತುಸಮ್ಯಗ್ಜ್ಞಾನಂ
ಪ್ರಮಾಣಭೂತಂ ಲೌಕಿಕಮಾಗಮಿಕಂ ವಾ ಪ್ರವೃತ್ತಿನಿಮಿತ್ತಮಿತಿ
ನಿಶ್ಚೀಯತೇ ನಿವೃತ್ತಿಶಾಸ್ತ್ರಂ ಚ ನಾಭ್ಯುಪಗಮ್ಯತೇ ತದಾ
ಹತಾಃ ಕರ್ಮತ್ಯಾಗಿನೋ ಭ್ರಾಂತಿವಿಜ್ಞಾನಮಾತ್ರಾವಷ್ಟಂಭಾದಲೌಕಿಕ-
ಪ್ರಮಾಣೋಪಾತ್ತಕರ್ಮಾನುಷ್ಠಾನತ್ಯಾಗಿತ್ವಾಚ್ಚ . ಅಥ
ಮೃಗತೃಷ್ಣಿಕೋದಕಪಿಪಾಸುಪ್ರವೃತ್ತಿನಿಮಿತ್ತವದಯಥಾವಸ್ತುಭ್ರಾಂತಿ-
ವಿಜ್ಞಾನಮೇವ ಸರ್ವಪ್ರವೃತ್ತಿನಿಮಿತ್ತಂ ತದಾ ವರ್ದ್ಧಾಮಹೇ ವಯಂ
ಹತಾಃ ಸ್ಥ ಯೂಯಮಿತಿ .

ಹಿತಂ ಸಂಪ್ರೇಪ್ಸತಾಂಮೋಹಾದಹಿತಂ ಚ ಜಿಹಾಸತಾಂ .

ಉಪಾಯಾನ್ಪ್ರಾಪ್ತಿಹನಾರ್ಥಾನ್ ಶಾಸ್ತ್ರಂ ಭಾಸಯತೇಽರ್ಕವತ್ .. 29..

ಏವಂ ತಾವತ್ಪ್ರತ್ಯಕ್ಷಾನುಮಾನಾಗಮಪ್ರಮಾಣಾವಷ್ಟಂಭಾದಾತ್ಮನೋ
ನಿರತಿಶಯಸುಖಹಿತಾವ್ಯತಿರೇಕಸಿದ್ಧೇರಹಿತಸ್ಯ ಚ
ಷಷ್ಠಗೋಚರವತ್ಸ್ವತ ಏವಾನಭಿಸಂಬಂಧಾದೇವಂಸ್ವಾಭಾವ್ಯಾ-
ತ್ಮಾನವಬೋಧಮಾತ್ರಾದೇವ ಹಿತಂ ಮೇ ಸ್ಯಾದಹಿತಂ ಮೇ ಮಾ ಭೂದಿತಿ
ಮಿಥ್ಯಾಜ್ಞಾನಂ ತೂಷರಶುಕ್ತಿಕಾನವಬೋಧೋತ್ಥಮಿಥ್ಯಾಜ್ಞಾನವತ್-

ಪ್ರವೃತ್ತಿನಿಮಿತ್ತಮಿತಿ ನಿರ್ಧಾರಿತಂ . ಶಾಸ್ತ್ರಂ ಚ ನ
ಪದಾರ್ಥಶಕ್ತ್ಯಾಧಾನಕೃದಿತಿ .ಅಥೈತಸ್ಯೈವೋತ್ತರತ್ರ ಪ್ರಪಂಚ
ಆರಭ್ಯತೇ .

ನ ಪರೀಪ್ಸಾಂ ಜಿಹಾಸಾಂ ವಾ ಪುಂಸಃ ಶಾಸ್ತ್ರಂ ಕರೋತಿ ಹಿ .

ನಿಜೇ ಏವ ತು ತೇ ಯಸ್ಮಾತ್ಪಶ್ವಾದಾವಪಿ ದರ್ಶನಾತ್ .. 30..

ಉಕ್ತಂ ತಾವದನವಬುದ್ಧವಸ್ತುಯಾಥಾತ್ಮ್ಯ ಏವ
ವಿಧಿಪ್ರತಿಷೇಶಶಾಸ್ತ್ರೇಷ್ವಧಿಕ್ರಿಯತ ಇತಿ .

ಲಿಪ್ಸತೇಽಜ್ಞಾನತೋಽಲಬ್ಧಂ ಕಂಠೇ ಚಾಮೀಕರಂಯಥಾ .

ವರ್ಜಿತಂ ಚ ಸ್ವತೋ ಭ್ರಾಂತ್ಯಾ ಛಾಯಾಯಾಮಾತ್ಮನೋ ಯಥಾ .. 31..

ಭಯಾನ್ಮೋಹಾವನದ್ಧಾತ್ಮಾ ರಕ್ಷಃ ಪರಿಜಿಹೀರ್ಷತಿ .

ಪಚ್ಚಾಪರಿಹೃತಂ ವಸ್ತು ತಥಾಲಬ್ಧಂ ಚ ಲಿಪ್ಸತೇ .. 32..
ತತ್ರೈತೇಷು ಚತುರ್ಷು ವಿಷಯೇಷು ಪ್ರಾಪ್ತಯೇ ಪರೀಹಾರಾಯ
ಚ ವಿಭಜ್ಯ ನ್ಯಾಯಃ ಪ್ರದರ್ಶ್ಯತೇ .
ಪ್ರಾಪ್ತವ್ಯಪರಿಹಾರ್ಯೇಷು ಜ್ಞಾತ್ವೋಪಾಯಾಂಛೃತೇಃ ಪೃಥಕ್ .

ಕೃತ್ವಾಥ ಪ್ರಾಪ್ನುಯಾತ್ಪ್ರಾಪ್ಯಂ ತಥಾನಿಷ್ಟಂ ಜಹಾತ್ಯಪಿ .. 33..

ಅಥಾವಶಿಷ್ಟಯೋಃ ಸ್ವಭಾವತ ಏವ .

ಪರಿಹೃತಾವಾಪ್ತಯೋರ್ಬೋಧಾದ್ಧಾನಪ್ರಾಪ್ತೀ ನ ಕರ್ಮಣಾ .

ಮೋಹಮಾತ್ರಾಂತರಾಯತ್ವಾತ್ಕ್ರಿಯಯಾ ತೇ ನ ಸಿಧ್ಯತಃ .. 34..
ಕಸ್ಮಾತ್ಪುನರಾತ್ಮವಸ್ತುಯಾಥಾತ್ಮ್ಯಾವಬೋಧಮಾತ್ರಾದೇವಾಭಿಲಷಿತ-
ನಿರತಿಶಯಸುಖಾವಾಪ್ತಿನಿಶ್ಶೇಷದುಃಖನಿವೃತ್ತೀ ಭವತೋ ನ ತು
ಕರ್ಮಣೇತಿ .ಉಚ್ಯತೇ .
ಕರ್ಮಾಜ್ಞಾನಸಮುತ್ಥತ್ವಾನ್ನಾಲಂಮೋಹಾಪನುತ್ತಯೇ .
ಸಮ್ಯಗ್ಜ್ಞಾನಂ ವಿರೋಧ್ಯಸ್ಯ ತಾಮಿಸ್ರಸ್ಯಾಂಶುಮಾನಿವ .. 35..

ನನ್ವಾತ್ಮಜ್ಞಾನಮಪ್ಯವಿದ್ಯೋಪಾದಾನಂ .ನ ಹಿ
ಶಾಸ್ತ್ರಶಿಷ್ಯಾಚಾರ್ಯಾದ್ಯನುಪಾದಾಯಾತ್ಮಜ್ಞಾನಮಾತ್ಮಾನಂ
ಲಭತಃ ಇತಿ .ನೈಷ ದೋಷಃ .ಯತ ಆತ್ಮಜ್ಞಾನಂ ಹಿ
ಸ್ವತಸ್ಸಿದ್ಧಪರಮಾರ್ಥಾತ್ಮವಸ್ತುಸ್ವರೂಪಮಾತ್ರಾಶಯಾದೇವಾವಿದ್ಯಾತದುತ್
ಪನ್ನ
ಕಾರಕಗ್ರಾಮಪ್ರಧ್ವಂಸಿ ಸ್ವಾತ್ಮೋಪತಾವೇವ ಶಾಸ್ತ್ರಾದಪೇಕ್ಷ್ಯತೇ
ನೋತ್ಪನ್ನಮವಿದ್ಯಾನಿವೃತ್ತೌ . ಕರ್ಮ ಪುನಃ ಸ್ವಾತ್ಮೋತ್ಪತ್ತಾವುತ್ಪನ್ನಂ
ಚ .ನ ಹಿಕ್ರಿಯಾ ಕಾರಕನಿಸ್ಸ್ಪೃಹಾ ಕಲ್ಪಕೋಟಿವ್ಯವಹಿತಫಲದಾನಾಯ
ಸ್ವಾತ್ಮಾನಂ ಬಿಭರ್ತಿ ಸಾಧ್ಯಮಾನಮಾತ್ರರೂಪತ್ವಾತ್ತಸ್ಯಾಃ .ನ ಚ
ಕ್ರಿಯಾತ್ಮಜ್ಞಾನವತ್ಸ್ವಾತ್ಮಪ್ರತಿಲಂಭಕಾಲ ಏವ ಸ್ವರ್ಗಾದಿಫಲೇನ
ಕರ್ತಾರಂ ಸಂಬಧ್ನಾತಿ .ಆತ್ಮಜ್ಞಾನಂ ಪುನಃ ಪುರುಷಾರ್ಥಸಿದ್ಧೌ

ನೋತ್ಪದ್ಯಮಾನಸ್ವರೂಪವ್ಯತಿರೇಕೇಣಾನ್ಯದ್ರೂಪಾಂತರಂ ಸಾಧನಾಂತರಂ
ವಾಪೇಕ್ಷತೇ . ಕುತ ಏತತ್ .ಯತಃ .
ಬಲವದ್ಧಿ ಪ್ರಮಾಣೋತ್ಥಂ ಸಮ್ಯಗ್ಜ್ಞಾನಂ ನ ಬಾಧ್ಯತೇ .
ಆಕಾಂಕ್ಷತೇ ನ ಚಾಪ್ಯಾನ್ಯದ್ಬಾಧನಂ ಪ್ರತಿ ಸಾಧನಂ .. 36..

ಸ್ವಪಕ್ಷಸ್ಯ ಹೇತ್ವವಷ್ಟಂಭೇನ ಸಮರ್ಥಿತತ್ವಾನಿರಾಶಂಕ-
ಮುಪಸಂಹ್ರಿಯತೇ .
ತಸ್ಮಾದ್ದುಃಖೋದಧೇರ್ಹೇತೋರಜ್ಞಾನಸ್ಯಾಪನುತ್ತಯೇ .
ಸಮ್ಯಗ್ಜ್ಞಾನಂ ಸುಪರ್ಯಾಪ್ತಂ ಕ್ರಿಯಾ ಚೇನ್ನೋಕ್ತಹೇತುತಃ .. 37..
ನನು ಬಲವದಪಿ ಸಮ್ಯಗ್ಜ್ಞಾನಂ ಸದಪ್ರಮಾಣೋತ್ಥೇನ
ಬಾಧ್ಯಮಾನಮುಪಲಭಾಮಹೇಯತಉತ್ಪನ್ನಪರಮಾರ್ಥಬೋಧಸ್ಯಾಪಿ
ಕರ್ತೃತ್ವಭೋಕ್ತೃತ್ವರಾಗದ್ವೇಷಾದ್ಯನವಬೋಧೋತ್ಥಪ್ರತ್ಯಯಾ
ಆವಿರ್ಭವಂತಿ .ನ ಹ್ಯಬಾಧಿತೇ ಸಮ್ಯಗ್ಜ್ಞಾನೇ ತದ್ವಿರುದ್ಧಾನಾಂ
ಪ್ರತ್ಯಯಾನಾಂ ಸಂಭವೋಽಸ್ತಿ .ನೈತದೇವಂ . ಕುತಃ .
ಬಾಧಿತತ್ವಾದವಿದ್ಯಾಯಾ ವಿದ್ಯಾಂ ಸಾ ನೈವ ಬಾಧತೇ .
ತದ್ವಾಸನಾ ನಿಮಿತ್ತತ್ವಂ ಯಾಂತಿ ವಿದ್ಯಾಸ್ಮೃತೇರ್ಧ್ರುವನ್ .. 38..

᳚ಕರ್ಮಾಜ್ಞಾನಸಮುತ್ಥತ್ವಾತ್ ᳚ ಇತ್ಯುಕ್ತೋ ಹೇತುಸ್ತಸ್ಯ ಚ
ಸಮರ್ಥನಂ ಪೂರ್ವಮೇವಾಭಿಹಿತಂ ᳚ಹಿತಂ ಸಂಪ್ರೇಪ್ಸತಾಂ ᳚
ಇತ್ಯಾದಿನಾ . ತದಭ್ಯುಚ್ಚಯಾರ್ಥಮವಿದ್ಯಾನ್ವಯೇನ ಚ
ಸಂಸಾರಾನ್ವಯಿತ್ವಂ ಪ್ರದರ್ಶಯಿಷ್ಯಾಮೀತ್ಯತ ಆಹ .

ಬ್ರಾಹ್ಮಣ್ಯಾದ್ಯಾತ್ಮಕೇ ದೇಹೇ ಲಾತ್ವಾ ನಾತ್ಮೇತಿ ಭಾವನಾಂ .

ಶ್ರುತೇಃ ಕಿಂಕರತಾಮೇತಿ ವಾಙ್ಮನಃಕಾಯಕರ್ಮಸು .. 39..
ಯಸ್ಮಾತ್ಕರ್ಮಾಜ್ಞಾನಸಮುತ್ಥಮೇವ ತಸ್ಮಾತ್ತದ್ವ್ಯಾವೃತ್ತೌ ನಿವರ್ತತ
ಇತ್ಯುಚ್ಯತೇ .
ದಗ್ಧಾಖಿಲಾಧಿಕಾರಶ್ಚೇದ್ಬ್ರಹ್ಮಜ್ಞಾನಾಗ್ನಿನಾ ಮುನಿಃ .
ವರ್ತಮಾನಃ ಶ್ರುತೇರ್ಮೂರ್ಧ್ನಿ ನೈವ ಸ್ಯಾದ್ವೇದಕಿಂಕರಃ .. 40..
ಅಥೇತರೋ ಘನತರಾವಿದ್ಯಾ ಪಟಲಸಂವೀತಾಂತಃಕರಣೋಽಙ್ಗೀಕೃತ-
ಕರ್ತೃತ್ವಾದ್ಯಶೇಷಕರ್ಮಾಧಿಕಾರಕಾರಣೋ
ವಿಧಿಪ್ರತಿಷೇಧಚೋದನಾಸಂದಂಶೋಪದಷ್ಟಃ
ಕರ್ಮಸು ಪ್ರವರ್ತಮಾನಃ .
ಶುಭೈಃ ಪ್ರಾಪ್ನೋತಿ ದೇವತ್ವಂ ನಿಷಿದ್ಧೈರ್ನಾರಕೀಂ ಗತಿಂ .

ಉಭಾಭ್ಯಾಂ ಪುಣ್ಯಪಾಪಾಭ್ಯಾಂ ಮಾನುಷ್ಯಂ ಲಭತೇಽವಶಃ .. 41..

ಆಬ್ರಹ್ಮಸ್ತಂಬಪರ್ಯಂತೇ ಘೋರೇ ದುಃಖೋದಧೌ
ಘಟೀಯಂತ್ರವದಾರೋಹಾವರೋಹನ್ಯಾಯೇನಾಧಮಮಧ್ಯಮೋತ್ತಮಸುಖದುಃಖ-

ಮೋಹವಿದ್ಯುಚ್ಚಪಲಸಂಪಾತದಾಯಿನೀರ್ವಿಚಿತ್ರಯೋನೀಶ್ಚಂಡೋತ್ಪಿಂಜಲ-

ಕಶ್ವಸನವೇಗಾಭಿಹತಾಂಭೋಧಿಮಧ್ಯವರ್ತಿಶುಷ್ಕಾಲಾಬುವಚ್ಛುಭಾ-
ಶುಭವ್ಯಾಮಿಶ್ರಕರ್ಮವಾಯುಸಮೀರಿತಃ .
ಏವಂ ಚಂಕ್ರಮ್ಯಮಾಣೋಽಯಮವಿದ್ಯಾಕಾಮಕರ್ಮಭಿಃ .
ಪಾಶಿತೋ ಜಾಯತೇ ಕಾಮೀ ಮ್ರಿಯತೇ ಚಾಸುಖಾವೃತಃ .. 42..
ಯಥೋಕ್ತೇಽರ್ಥ ಆದರವಿಧಾನಾಯ ಪ್ರಮಾಣೋಪನ್ಯಾಸಃ .
ಶ್ರುತಿಶ್ಚೇಮಂ ಜಗಾದಾರ್ಥಂ ಕಾಮಸ್ಯ ವಿನಿವೃತ್ತಯೇ .
ತನ್ಮೂಲಾ ಸಂಸೃತಿರ್ಯಸ್ಮಾತ್ತನ್ನಾಶೋಽಜ್ಞಾನಹಾನತಃ .. 43..
ಕಾ ತ್ವಸೌ ಶ್ರುತಿರಿತಿ ಚೇತ್ .

᳚ಯದಾ ಸರ್ವೇ ಪ್ರಮುಚ್ಯಂತ ᳚ ᳚ಇತಿ ನು ᳚ ಇತಿ ಚ
ವಾಜಿನಃ .
ಕಾಮಬಂಧನಮೇವೇದಂ ವ್ಯಾಸೋಽಪ್ಯಾಹ ಪದೇಪದೇ .. 44..
ಏಷ ಸಂಸಾರಪಂಥಾ ವ್ಯಾಖ್ಯಾತಃ .ಅಥೇದಾನೀಂ ತದ್ವ್ಯಾವೃತ್ತಯೇ
ಕರ್ಮಾಣ್ಯಾರಾದುಪಕಾರಕತ್ವೇನ ಯಥಾಮೋಕ್ಷಹೇತುತಾಂ ಪ್ರತಿಪದ್ಯಂತೇ
ತಥಾಭಿಧೀಯತೇ .
ತಸ್ಯೈವಂ ದುಃಖತಪ್ತಸ್ಯ ಕಥಂಚಿತ್ಪುಣ್ಯಶೀಲನಾತ್ .

ನಿತ್ಯೇಹಾಕ್ಷಾಲಿತಧಿಯೋ ವೈರಾಗ್ಯಂ ಜಾಯತೇ ಹೃದಿ .. 45..

ಕೀದೃಗ್ವೈರಾಗ್ಯಮುತ್ಪದ್ಯತ ಇತಿ .ಉಚ್ಯತೇ .
ನರಕಾದ್ಭೀರ್ಯಥಾಸ್ಯಾಭೂತ್ತಥಾ ಕಾಮ್ಯಫಲಾದಪಿ .

ಯಥಾರ್ಥದರ್ಶನಾತ್ತಸ್ಮಾನ್ನಿತ್ಯಂ ಕರ್ಮ ಚಿಕೀರ್ಷತಿ .. 46..

ಏವಂ ನಿತ್ಯನೈಮಿತ್ತಿಕಕರ್ಮಾನುಷ್ಠಾನೇನ .

ಶುಧ್ಯಮಾನಂ ತು ತಚ್ಚಿತ್ತಮೀಶ್ವರಾರ್ಪಿತಕರ್ಮಭಿಃ .
ವೈರಾಗ್ಯಂ ಬ್ರಹ್ಮಲೋಕಾದೌ ವ್ಯನಕ್ತ್ಯಥ ಸುನಿರ್ಮಲಂ .. 47..

ಯಸ್ಮಾದ್ರಜಸ್ತಮೋಮಲೋಪಸಂಸೃಷ್ಟಮೇವ ಚಿತ್ತಂ
ಕಾಮಬಡಿಶೇನಾಕೃಷ್ಯ ವಿಷಯದುರಂತಸೂನಾಸ್ಥಾನೇಷ ನಿಕ್ಷಿಪ್ಯತೇ
ತಸ್ಮಾನ್ನಿತ್ಯನೈಮಿತ್ತಿಕಕರ್ಮಾನುಷ್ಠಾನಪರಿಮಾರ್ಜನೇನಾಪವಿದ್ಧ-
ರಜಸ್ತಮೋಮಲಂ ಪ್ರಸನ್ನಮನಾಕೃಲಂ ಸಂಮಾರ್ಜಿತಸ್ಫಟಿಕಶಿಲಾಕಲ್ಪಂ
ಬಾಹ್ಯವಿಷಯಹೇತುಕೇನ ಚ ರಾಗದ್ವೇಷಾತ್ಮಕೇನಾತಿಗ್ರಹಬಡಿಶೇನಾ-
ನಾಕೃಷ್ಯಮಾಣಂ ವಿಧೂತಾಶೇಷಕಲ್ಮಷಂ ಪ್ರತ್ಯಙ್ಮಾತ್ರಪ್ರವಣಂ

ಚಿತ್ತದರ್ಪಣಮವತಿಷ್ಟತೇ .ಅತ ಇದಮಭಿಧೀಯತೇ .
ವ್ಯುತ್ಥಿತಾಶೇಷಕಾಮೇಭ್ಯೋ ಯದಾ ಧೀರವತಿಷ್ಠತೇ .
ತದೈವ ಪ್ರತ್ಯಗಾತ್ಮಾನಂ ಸ್ವಯಮೇವಾವಿವಿಕ್ಷತಿ .. 48..

ಅತಃಪರಮವಸಿತಾಧಿಕಾರಾಣಿ ಕರ್ಮಾಣಿ ಪ್ರತ್ಯಕ್ಪ್ರವಣವತ್ವಸೂನೌ
ಕೃತಸಂಪ್ರತ್ತಿಕಾನಿ ಚರಿತಾರ್ಥಾನಿ ಸಂತಿ .

ಪ್ರತ್ಯಕ್ಪ್ರವಣತಾಂ ಬುದ್ಧೇಃ ಕರ್ಮಾಣ್ಯುತ್ಪಾದ್ಯ ಶುದ್ಧಿತಃ .
ಕೃತಾರ್ಥಾನ್ಯಸ್ತಮಾಯಾಂತಿ ಪ್ರಾವೃಡಂತೇ ಘನಾ ಇವ .. 49..

ಯತೋ ನಿತ್ಯಕರ್ಮಾನುಷ್ಠಾನಸ್ಯೈಷ ಮಹಿಮಾ .

ತಸ್ಮಾನ್ಮುಮುಕ್ಷುಭಿಃ ಕಾರ್ಯಮಾತ್ಮಜ್ಞಾನಾಭಿಲಾಷಿಭಿಃ .
ನಿತ್ಯಂ ನೈಮಿತ್ತಿಕಂ ಕರ್ಮ ಸದೈವಾತ್ಮವಿಶುದ್ಧಯೇ .. 50..
ಯಥೋಕ್ತೇಽರ್ಥೇ ಸರ್ವಜ್ಞವಚನಂ ಪ್ರಮಾಣಂ .

᳚ಆರುರುಕ್ಷೋರ್ಮುನೇರ್ಯೋಗಂ ಕರ್ಮ ಕಾರಣಮುಚ್ಯತೇ .
ಯೋಗಾರೂಢಸ್ಯ ತಸ್ಯೈವ ಶಮ ಏವೇತಿ ಚ ಸ್ಮೃತಿಃ .. 51..
ನಿತ್ಯಕರ್ಮಾನುಷ್ಠಾನಾದ್ಧರ್ಮೋತ್ಪತ್ತಿರ್ಧರ್ಮೋತ್ಪತ್ತೇಃ
ಪಾಪಹಾನಿಸ್ತತಶ್ಚಿತ್ತಶುದ್ಧಿಸ್ತತಃ
ಸಂಸಾರಯಾಥಾತ್ಮ್ಯಾವಬೋಧಸ್ತತೋ ವೈರಾಗ್ಯಂ ತತೋ ಮುಮುಕ್ಷುತ್ವಂ
ತತಸ್ತದುಪಾಯಪರ್ಯೇಷಣಂ
ತತಃ ಸರ್ವಕರ್ಮತತ್ಸಾಧನಸಂನ್ಯಾಸಸ್ತತೋ
ಯೋಗಾಭ್ಯಾಸಸ್ತತಶ್ಚಿತ್ತಸ್ಯ ಪ್ರತ್ಯಕ್ಪ್ರವಣತಾ
ತತಸ್ತತ್ತ್ವಮಸ್ಯಾದಿವಾಕ್ಯಾರ್ಥಪರಿಜ್ಞಾನಂ
ತತೋಽವಿದ್ಯೋಚ್ಛೇದಸ್ತತಶ್ಚ ಸ್ವಾತ್ಮನ್ಯೇ-
ವಾವಸ್ಥಾನಂ ᳚ಬ್ರಹ್ಮೈವ ಸನ್ ಬ್ರಹ್ಮಾಪ್ಯೇತಿ ᳚
᳚ವಿಮುಕ್ತಶ್ಚ ವಿಮುಚ್ಯತೇ ᳚ ಇತಿ .

ಪಾರಂಪರ್ಯೇಣ ಕರ್ಮೈವಂ ಸ್ಯಾದವಿದ್ಯಾನಿವೃತ್ತಯೇ .
ಜ್ಞಾನವನ್ನಾವಿರೋಧಿತ್ವಾತ್ಕರ್ಮಾವಿದ್ಯಾಂ ನಿರಸ್ಯತಿ .. 52..

ನ ಚ ಕರ್ಮಣಃ ಕಾರ್ಯಮಣ್ವಪಿ ಮುಕ್ತೌ ಸಂಭಾವ್ಯತೇ ನಾಪಿ ಮುಕ್ತೌ
ಯತ್ಸಂಭವತಿ ತತ್ಕರ್ಮಾಪೇಕ್ಷತೇ . ತದುಚ್ಯತೇ .
ಉತ್ಪಾದ್ಯಮಾಪ್ಯಂ ಸಂಸ್ಕಾರ್ಯಂ ವಿಕಾರ್ಯಂ ಚ ಕ್ರಿಯಾಫಲಂ .

ನೈವಂ ಮುಕ್ತಿರ್ಯತಸ್ತಸ್ಮಾತ್ಕರ್ಮ ತಸ್ಯಾ ನ ಸಾಧನಂ .. 53..

ಏವಂ ತಾವತ್ಕೇವಲಂ ಕರ್ಮ ಸಾಕ್ಷಾದವಿದ್ಯಾಪನುತ್ತಯೇ ನ
ಪರ್ಯಾಪ್ತಮಿತಿ ಪ್ರಪಂಚಿತಂ .ಮುಕ್ತೌ ಚ ಮುಮುಕ್ಷುಜ್ಞಾನತ-
ದ್ವಿಷಯಸ್ವಾಭಾವ್ಯಾನುರೋಧೇನ ಸರ್ವಪ್ರಕಾರಸ್ಯಾಪಿ ಕರ್ಮಣೋಽಸಂಭವ

ಉಕ್ತೋ ᳚ಹಿತಂ ಸಂಪ್ರೇಪ್ಸತಾಂ ᳚ ಇತ್ಯಾದಿನಾ .

ಯಾದೃಶಶ್ಚಾರಾದುಪಕಾರಕತ್ವೇನ ಜ್ಞಾನೋತ್ಪತ್ತೌ ಕರ್ಮಣಾಂ
ಸಮುಚ್ಚಯಃ ಸಂಭವತಿ ತಥಾ ಪ್ರತಿಪಾದಿತಂ .ಅವಿದ್ಯೋಚ್ಛಿತ್ತೌ ತು
ಲಬ್ಧಾತ್ಮಸ್ವಭಾವಸ್ಯಾತ್ಮಜ್ಞಾನಸ್ಯೈವಾಸಾಧಾರಣಂ
ಸಾಧಕತಮತ್ವಂ
ನಾನ್ಯಸ್ಯ ಪ್ರಧಾನಭೂತಸ್ಯ ಗುಣಭೂತಸ್ಯ ಚೇತ್ಯೇತದಧುನೋಚ್ಯತೇ .
ತತ್ರ ಜ್ಞಾನಂ ಗುಣಭೂತಂ ತಾವದಹೇತುರಿತ್ಯೇತದಾಹ .

ಸಂನಿಪತ್ಯ ನ ಚ ಜ್ಞಾನಂ ಕರ್ಮಾಜ್ಞಾನಂ ನಿರಸ್ಯತಿ .

ಸಾಧ್ಯಸಾಧನಭಾವತ್ವಾದೇಕಕಾಲಾನವಸ್ಥಿತೇಃ .. 54..
ಸಮಪ್ರಧಾನಯೋರಪ್ಯಸಂಭವ ಏವ .

ಬಾಧ್ಯಬಾಧಕಭಾವಾಚ್ಚ ಪಂಚಾಸ್ಯೋರಣಯೋರಿವ .

ಏಕದೇಶಾನವಸ್ಥಾನಾನ್ನ ಸಮುಚ್ಚಯತಾ ತಯೋಃ .. 55..
ಕುತೋ ಬಾಧ್ಯಬಾಧಕಭಾವಃ .ಯಸ್ಮಾತ್ .

ಅಯಥಾವಸ್ತ್ವವಿದ್ಯಾ ಸ್ಯಾದ್ವಿದ್ಯಾ ತಸ್ಯಾ ವಿರೋಧಿನೀ .
ಸಮುಚ್ಚಯಸ್ತಯೋರೇವಂ ರವಿಶಾರ್ವರಯೋರಿವ .. 56..

ತಸ್ಮಾದಕಾರಕಬ್ರಹ್ಮಾತ್ಮನಿ ಪರಿಸಮಾಪ್ತಾವಬೋಧಸ್ಯಾಶೇಷಕರ್ಮ-
ಚೋದನಾನಾಮಚೋದ್ಯಸ್ವಾಭಾವ್ಯಾತ್ಕುಂಠತಾ . ಕಥಂ ತತ್ .

ಅಭಿಧೀಯತೇ .
ಬೃಹಸ್ಪತಿಸವೇ ಯದ್ವತ್ಕ್ಷತ್ರಿಯೋ ನ ಪ್ರವರ್ತತೇ .
ಬ್ರಾಹ್ಮಣತ್ವಾದ್ಯಹಂಮಾನೀ ವಿಪ್ರೀ ವಾ ಕ್ಷತ್ರಕರ್ಮಣಿ .. 57..

ಯಥಾಯಂ ದೃಷ್ಟಾಂತ ಏವಂ ದಾರ್ಷ್ಟಾಂತಿಕೋಽಪೀತ್ಯೇತದಾಹ .

ವಿದೇಹೋ ವೀತಸಂದೇಹೋ ನೇತಿನೇತ್ಯವಶೇಷಿತಃ .
ದೇಹಾದ್ಯನಾತ್ಮದೃಕ್ತದ್ವತ್ಕ್ರಿಯಾಂ ವೀಕ್ಷತೇಽಪಿ ನ .. 58..

ತಸ್ಯಾರ್ಥಸ್ಯಾವಿಷ್ಕರಣಾರ್ಥಮುದಾಹರಣಂ .

ಮೃತ್ಸ್ನೇಭಕೇ ಯಥೇಭತ್ವಂ ಶಿಶುರಧ್ಯಸ್ಯ ವಲ್ಗತಿ .

ಅಧ್ಯಸ್ಯಾತ್ಮಾನಿ ದೇಹಾದೀನ್ಮೂಢಸ್ತದ್ವತ್ವಿಚೇಷ್ಟತೇ .. 59..
ನ ಚ ವಯಂ ಜ್ಞಾನಕರ್ಮಣೋಃ ಸರ್ವತ್ರೈವ ಪ್ರತ್ಯಾಚಕ್ಷ್ಮಹೇ .ಯತ್ರ
ಪ್ರಯೋಜ್ಯಪ್ರಯೋಜಕಭಾವೋ ಜ್ಞಾನಕರ್ಮಣೋಸ್ತತ್ರ ನಾಸ್ಮತ್ಪಿತ್ರಾಪಿ ಶಕ್ಯತೇ
ನಿವಾರಯಿತುಂ . ತತ್ರ ವಿಭಾಗಪ್ರದರ್ಶನಾಯೋದಾಹರಣಂ ಪ್ರದರ್ಶ್ಯತೇ .
ಸ್ಥಾಣುಂ ಚೋರಧಿಯಾಲಾಯ ಭೀತೋ ಯದ್ವತ್ಪಲಾಯತೇ .
ಬುದ್ಧ್ಯಾದಿಭಿಸ್ತಥಾತ್ಮಾನಂ ಭ್ರಾಂತೋಽಧ್ಯಾರೀಪ್ಯ ಚೇಷ್ಟತೇ .. 60..

ಏವಂಯತ್ರಯತ್ರ ಜ್ಞಾನಕರ್ಮಣೋಃ ಪ್ರಯೋಜ್ಯಪ್ರಯೋಜಕಭಾವಸ್ತತ್ರ
ಸರ್ವತ್ರಾಯಂ ನ್ಯಾಯಃ .ಯತ್ರ ತು ನ ಸಮಕಾಲಂ ನಾಪಿ
ಕ್ರಮೇಣೋಪಪದ್ಯತೇ
ಸಮುಚ್ಚಯಃ ಸವಿಷಯಉಚ್ಯತೇ .
ಸ್ಥಾಣೋಃ ಸತತ್ತ್ವವಿಜ್ಞಾನಂಯಥಾ ನಾಂಗಂ ಪಲಾಯತೇ .
ಆತ್ಮನಸ್ತತ್ತ್ವವಿಜ್ಞಾನಂ ತದ್ವನ್ನಾಂಗಂ ಕ್ರಿಯಾವಿಧೌ .. 61..
ಯಸ್ಮಾದ್ಗುಣಸ್ಯೈತತ್ಸ್ವಾಭಾವ್ಯಂ .

ಯದ್ಧಿ ಯಸ್ಯಾನುರೋಧೇನ ಸ್ವಭಾವಮನುವರ್ತತೇ .
ತತ್ತಸ್ಯ ಗುಣಭೂತಂ ಸ್ಯಾನ್ನ ಪ್ರಧಾನಾದ್ಗುಣೋ ಯತಃ .. 62..
ಯಸ್ಮಾತ್ .

ಕರ್ಮಪ್ರಕರಣಾಕಾಂಕ್ಷಿಜ್ಞಾನಂ ಕರ್ಮಗುಣೋ ಭವೇತ್ .

ಯದ್ಧಿ ಪ್ರಕರಣೇ ಯಸ್ಯ ತತ್ತದಂಗಂ ಪ್ರಚಕ್ಷತೇ .. 63..
ಸ್ವರೂಪಲಾಭಮಾತ್ರೇಣಯತ್ತ್ವವಿದ್ಯಾಂ ನಿಹಂತಿ ನಃ .
ನ ತದಂಗಂ ಪ್ರಧಾನಂ ವಾ ಜ್ಞಾನಂ ಸ್ಯಾತ್ಕರ್ಮಣಃ ಕ್ವಚಿತ್ .. 64..

ಸಮುಚ್ಚಯಪಕ್ಷವಾದಿನಾಪ್ಯವಶ್ಯಮೇತದಭ್ಯುಪಗಂತವ್ಯಂ .

ಯಸ್ಮಾತ್ .

ಅಜ್ಞಾನಮನಿರಾಕುರ್ವಜ್ಜ್ಞಾನಮೇವ ನ ಸಿಧ್ಯತಿ .

ವಿಪನ್ನಕಾರಕಗ್ರಾಮಂ ಜ್ಞಾನಂ ಕರ್ಮ ನ ಢೌಕತೇ .. 65..
ಇದಂ ಚಾಪರಂ ಕಾರಣಂ ಜ್ಞಾನಕರ್ಮಣೋಃ ಸಮುಚ್ಚಯನಿಬರ್ಹಿ .

ಹೇತುಸ್ವರೂಪಕಾರ್ಯಾಣಿ ಪ್ರಕಾಶತಮಸೋರಿವ .

ವಿರೋಧೀನಿ ತತೋ ನಾಸ್ತಿ ಸಾಂಗತ್ಯಂ ಜ್ಞಾನಕರ್ಮಣೋಃ .. 66..
ಏವಮುಪಸಂಹೃತೇ ಕೇಚಿತ್ಸ್ವಸಂಪ್ರದಾಯಬಲಾವಷ್ಟಂಭಾದಾಹುರ್ಯದೇ-
ತದ್ವೇದಾಂತವಾಕ್ಯಾದಹಂ ಬ್ರಹ್ಮೇತಿ ವಿಜ್ಞಾನಂ ಸಮುತ್ಪದ್ಯತೇ ತನ್ನೈವ
ಸ್ವೋತ್ಪತ್ತಿಮಾತ್ರೇಣಾಜ್ಞಾನಂ ನಿರಸ್ಯತಿ . ಕಿಂ ತರ್ಹಿ .ಅಹನ್ಯಹನಿ
ದ್ರಾಘೀಯಸಾ ಕಾಲೇನೋಪಾಸೀನಸ್ಯ ಸತೋ ಭಾವನೋಪಚಯಾನ್ನಿಶ್ಶೇಷಂ
ಅಜ್ಞಾನಮಪಗಚ್ಛತಿ ᳚ದೇವೋ ಭೂತ್ವಾ ದೇವಾನಪ್ಯೇತಿ ᳚ ಇತಿ
ಶ್ರುತೇಃ .ಅಪರೇ ತು ಬ್ರುವತೇ ವೇದಾಂತವಾಕ್ಯಜನಿತಮಹಂ ಬ್ರಹ್ಮೇತಿ
ವಿಜ್ಞಾನಂ ಸಂಸರ್ಗಾತ್ಮಕತ್ವಾದಾತ್ಮವಸ್ತುಯಾಥಾತ್ಮ್ಯಾವಗಾಹ್ಯೇವ ನ
ಭವತಿ . ಕಿಂ ತರ್ಹಿ .

ಏತದೇವ ಗಂಗಾಸ್ರೋತೋವತ್ಸತತಮಭ್ಯಸ್ಯತೋಽನ್ಯದೇವಾವಾಕ್ಯಾರ್ಥಾತ್ಮಕಂ
ವಿಜ್ಞಾನಾಂತರಮುತ್ಪದ್ಯತೇ .ಅಸ್ಯ ಪಕ್ಷದ್ವಯಸ್ಯ ನಿವೃತ್ತಯ

ಇದಮಭಿಧೀಯತೇ .
ಸಕೃತ್ಪ್ರವೃತ್ತ್ಯಾ ಮೃದ್ನಾತಿ ಕ್ರಿಯಾಕಾರಕರೂಪಭೃತ್ .

ಅಜ್ಞಾನಮಾಗಮಜ್ಞಾನಂ ಸಾಂಗತ್ಯಂ ನಾಸ್ತ್ಯತೋಽನಯೋಃ .. 67..
ಏವಂ ತಾವದನಾನಾತ್ವೇ ಬ್ರಹ್ಮಣಿ ಜ್ಞಾನಕರ್ಮಣೋಃ ಸಮುಚ್ಚಯೋ
ನಿರಾಕೃತಃ .ಅಥಾಧುನಾ ಪಕ್ಷಾಂತರಾಭ್ಯುಪಗಮೇನಾಪಿ
ಪ್ರತ್ಯವಸ್ಥಾನೇ ಪೂರ್ವವದನಾಶ್ವಾಸೋ ಯಥಾ ತಥಾಭಿಧೀಯತೇ .
ಅನುತ್ಸಾರಿತನಾನಾತ್ವಂ ಬ್ರಹ್ಮ ಯಸ್ಯಾಪಿ ವಾದಿನಃ .
ತನ್ಮತೇನಾಪಿ ದುಸ್ಸಾಧ್ಯೋ ಜ್ಞಾನಕರ್ಮಸಮುಚ್ಚಯಃ .. 68..
ತಸ್ಯ ವಿಭಾಗೋಕ್ತಿರ್ದೂಷಣವಿಭಾಗಪ್ರಜ್ಞಪ್ತಯೇ .
ಬ್ರಹ್ಮಾತ್ಮಾ ವಾ ಭವೇತ್ತಸ್ಯ ಯದಿ ವಾನಾತ್ಮರೂಪಕಂ .

ಆತ್ಮಾನಾಪ್ತಿರ್ಭವೇನ್ಮೋಹಾದಿತರಸ್ಯಾಪ್ಯನಾತ್ಮನಃ .. 69..
ತತ್ರ ಯದಿ ತಾವದ್ವಾಸ್ತವೇನೈವ ವೃತ್ತೇನ ಬ್ರಹ್ಮ
ಪ್ರಾಪ್ತಮಾತ್ಮಸ್ವಾಭಾವ್ಯಾತ್ಕೇವಲಮಾಸುರಮೋಹಾಪಿಧಾನಮಾತ್ರ-
ಮೇವಾನಾಪ್ತಿನಿಮಿತ್ತಂ ತಸ್ಮಿನ್ಪಕ್ಷೇ .
ಮೋಹಾಪಿಧಾನಭಂಗಾಯ ನೈವ ಕರ್ಮಾಣಿ ಕಾರಣಂ .

ಜ್ಞಾನೇನೈವ ಫಲಾವಾಪ್ತೇಸ್ತತ್ರ ಕರ್ಮ ನಿರರ್ಥಕಂ .. 70..

ಅನಾತ್ಮರೂಪಕೇ ತು ಬ್ರಹ್ಮಣಿ ನ ಕರ್ಮ ಸಾಧನಭಾವಂ ಪ್ರತಿಪದ್ಯತೇ
ನಾಪಿ ಜ್ಞಾನಂ ಕರ್ಮಸಮುಚ್ಚಿತಮಸಮುಚ್ಚಿತಂ ವಾ ಯಸ್ಮಾದನ್ಯಸ್ಯ
ಸ್ವತ ಏವ ಸಾಧಕಸ್ಯ ಬ್ರಹ್ಮಣೋಽಪ್ಯನ್ಯತ್ವಂ ಸ್ವತ ಏವ ಸಿದ್ಧಂ .

ತತ್ರೈವಂ .

ಅನ್ಯಸ್ಯಾನ್ಯಾತ್ಮತಾಪ್ರಾಪ್ತೌ ನ ಕ್ವಚಿದ್ಧೇತುಸಂಭವಃ .
ತಸ್ಮಿನ್ ಸತ್ಯಪಿ ನೋ ನಷ್ಟಃ ಪರಾತ್ಮಾನಂ ಪ್ರಪದ್ಯತೇ .. 71..
ಅಪರಸ್ಮಿಂಸ್ತು ಪಕ್ಷೇ ವಿಧಿಃ .
ಪರಮಾತ್ಮಾನುಕೂಲೇನ ಜ್ಞಾನಾಭ್ಯಾಸೇನ ದುಃಖಿನಃ .
ದ್ವೈತಿನೋಽಪಿ ಪ್ರಮುಚ್ಯೇರನ್ನ ಪರಾತ್ಮವಿರೋಧಿನಾ .. 72..

ಇತರಸ್ಮಿಂಸ್ತು ಪಕ್ಷೇ ವಿಧೇರೇವಾನವಕಾಶತ್ವಂ . ಕಥಂ .

ಸಮಸ್ತವ್ಯಸ್ತಭೂತಸ್ಯ ಬ್ರಹ್ಮಣ್ಯೇವಾವತಿಷ್ಠತಃ .
ಬ್ರೂತ ಕರ್ಮಣಿ ಕೋ ಹೇತುಃ ಸರ್ವಾನನ್ಯತ್ವದರ್ಶಿನಃ .. 73..
ಸರ್ವಕರ್ಮನಿಮಿತ್ತಸಂಭವಾಸಂಭವಾಭ್ಯಾಂ ಸರ್ವಕರ್ಮಸಂಕರಶ್ಚ
ಪ್ರಾಪ್ನೋತಿ .ಯಸ್ಮಾತ್ .

ಸರ್ವಜಾತ್ಯಾದಿಮತ್ತ್ವೇಽಸ್ಯ ನಿತರಾಂ ಹೇತಸಂಭವಃ .
ವಿಶೇಷಂ ಹ್ಯನುಪಾದಾಯ ಕರ್ಮ ನೈವ ಪ್ರವರ್ತತೇ .. 74..

ಸ್ಯಾದ್ವಿಧಿರಧ್ಯಾತ್ಮಭಿಮಾನಾದಿತಿ ಚೇನ್ನೈವಂ .ಯಸ್ಮಾತ್ .

ನ ಚಾಧ್ಯಾತ್ಮಾಭಿಮಾನೋಽಪಿ ವಿದುಷೋಽಸ್ತ್ಯಾಸುರತ್ವತಃ .
ವಿದುಷೋಽಪ್ಯಾಸುರಶ್ಚೇತ್ಸ್ಯಾನ್ನಿಷ್ಫಲಂ ಬ್ರಹ್ಮದರ್ಶನಂ .. 75..

ಅಜ್ಞಾನಕಾರ್ಯತ್ವಾನ್ನ ಸಮಕಾಲಂ ನಾಪಿ ಕ್ರಮೇಣ
ಜ್ಞಾನಕರ್ಮಣೋರ್ವಸ್ತ್ವವಸ್ತು-
ತಂತ್ರತ್ವಾತ್ಸಂಗತಿರಸ್ತೀತ್ಯೇವಂ ನಿರಾಕೃತೋಽಪಿ ಕಾಶಂ ಕುಶಂ
ವಾವಲಂಬ್ಯಾಹ ..

ಅಥಾಧ್ಯಾತ್ಮಂ ಪುನರ್ಯಾಯಾದಾಶ್ರಿತೋ ಮೂಢತಾಂ ಭವೇತ್ .

ಸ ಕರೋತ್ಯೇವ ಕರ್ಮಾಣಿ ಕೋ ಹ್ಯಜ್ಞಂ ವಿನಿವಾರಯೇತ್ .. 76..

ಸಿದ್ಧತ್ವಾಚ್ಚ ನ ಸಾಧ್ಯಂ .ಯತಃ .
ಸಾಮಾನ್ಯೇತರರೂಪಾಭ್ಯಾಂ ಕರ್ಮಾತ್ಮೈವಾಸ್ಯಯೋಗಿನಃ .
ನಿಶ್ಶ್ವಾಸೋಚ್ಛ್ವಾಸವತ್ತಸ್ಮಾನ್ನ ನಿಯೋಗಮಪೇಕ್ಷತೇ . .. 77..
ಅಸ್ತು ತರ್ಹಿ ಭಿನ್ನಾಭಿನ್ನಾತ್ಮಕಂ ಬ್ರಹ್ಮ . ತಥಾ ಚ ಸತಿ
ಜ್ಞಾನಕರ್ಮಣೋ ಸಂಭವತೋ ಭೇದಾಭೇದವಿಷಯತ್ವಾತ್ತಯೋಃ . ತತ್ರ
ತಾವದಯಂ ಪಕ್ಷ ಏವ ನ ಸಂಭವತಿ . ಕಿಂ ಕಾರಣಂ .ನ ಹಿ
ಭಿನ್ನೋಽಯಮಿತ್ಯಭೇದಬುದ್ಧಿಮನಿರಾಕೃತ್ಯ ಭೇದಬುದ್ಧಿಃ
ಪದಾರ್ಥಮಾಲಿಂಗತೇ .ಏವಂ ಹ್ಯನಭ್ಯುಪಗಮೇ ಭಿನ್ನಾಭಿನ್ನ-
ಪದಾರ್ಥಯೋರಲೌಕಿಕತ್ವಂ ಪ್ರಸಜ್ಯೇತ .ಅಥ ನಿಷ್ಪ್ರಮಾಣಕಮ-

ಪ್ಯಾಶ್ರೀಯತೇ ತದಪ್ಯುಭಯಪಕ್ಷಾಭ್ಯುಪಗಮಾದಭೇದಪಕ್ಷೇ ದುಃಖಿ
ಬ್ರಹ್ಮ ಸ್ಯಾದತ ಆಹ .

ಭಿನ್ನಾಭಿನ್ನಂ ವಿಶೇಷೈಶ್ಚೇದ್ದುಃಖಿ ಸ್ಯಾದ್ಬ್ರಹ್ಮ ತೇ ಧ್ರುವಂ .

ಅಶೇಷದುಃಖಿತಾ ಚ ಸ್ಯಾದಹೋ ಪ್ರಜ್ಞಾತ್ಮವಾದಿನಾಂ .. 78..

ತಸ್ಮಾತ್ಸಮ್ಯಗೇವಾಭಿಹಿತಂ ನ ಜ್ಞಾನಕರ್ಮಣೋಃ ಸಮುಚ್ಚಯ
ಇತ್ಯುಪಸಂಹ್ರಿಯತೇ .
ತಮೋಽಙ್ಗತ್ವಂ ಯಥಾ ಭಾನೋರಗ್ನೇಶ್ಶೀತಾಂಗತಾ ಯಥಾ .

ವಾರಿಣಶ್ಚೋಷ್ಣತಾ ಯದ್ವಜ್ಜ್ಞಾನಸ್ಯೈವಂ ಕ್ರಿಯಾಂಗತಾ .. 79..

ಯಥೋಕ್ತೋಪಪತ್ತಿಬಲೇನೈವ ಪೂರ್ವಪಕ್ಷಸ್ಯೋತ್ಸಾರಿತತ್ವಾದ್ವಕ್ತವ್ಯಂ
ನಾವಶೇಷಿತಮಿತ್ಯತಃ ಪ್ರತಿಪತ್ತಿಕರ್ಮವತ್ಪೂರ್ವಪಕ್ಷಪರಿಹಾರಾಯ
ಯತ್ಕಿಂಚಿದ್ವಕ್ತವ್ಯಮಿತ್ಯತ ಇದಮಭಿಧೀಯತೇ .
᳚ಮುಕ್ತೇಃ ಕ್ರಿಯಾಭಿಃ ಸಿದ್ಧತ್ವಾತ್ ᳚ ಇತ್ಯಾದ್ಯನುಚಿತಂ ಬಹು .
ಯದಭಾಣಿ ತದನ್ಯಾಯ್ಯಂ ಯಥಾ ತದಧುನೋಚ್ಯತೇ .. 80..

ಯೋಽಯಂ ಕಾಮ್ಯಾನಾಂ ಪ್ರತಿಷಿದ್ಧಾನಾಂ ಚ ತ್ಯಾಗಃ ಪ್ರತಿಜ್ಞಾಯತೇ
ಸಾ ಪ್ರತಿಜ್ಞಾ ತಾವನ್ನ ಶಕ್ಯತೇಽನುಷ್ಠಾತುಂ . ಕಿಂ ಕಾರಣಂ .

ಕರ್ಮಣೋ ಹಿ ನಿರ್ವೃತ್ತಾತ್ಮನೋ ದ್ವಾಭ್ಯಾಂ ಪ್ರಕಾರಾಭ್ಯಾಂ ನಿವೃತ್ತಿಃ
ಸಂಭವತ್ಯಾರಬ್ಧಫಲಸ್ಯೋಪಭೋಗೇನಾನಾರಬ್ಧಫಲಸ್ಯಾಶುಭಸ್ಯ
ಪ್ರಾಯಶ್ಚಿತ್ತೈರಿತಿ . ತೃತೀಯೋಽಪಿ ತ್ಯಾಗಪ್ರಕಾರೋಽಕರ್ತ್ರಾ-
ತ್ಮಾವಬೋಧಾತ್ ಸ ತ್ವಾತ್ಮಜ್ಞಾನಾನಭ್ಯುಪಗಮಾದ್ಭವತಾ
ನಾಭ್ಯುಪಗಮ್ಯತೇ . ತತ್ರ ಯಾನ್ಯನುಪಭುಕ್ತಫಲಾನ್ಯನಾರಬ್ಧಫಲಾನಿ
ತಾನೀಶ್ವರೇಣಾಪಿ ಕೇನಚಿದಪಿ ನ ಶಕ್ಯಂತೇ ಪರಿತ್ಯಕ್ತುಂ .

ಅಥಾರಬ್ಧಫಲಾನಿ ತ್ಯಜ್ಯಂತೇ ತಾನ್ಯಪಿ ನ ಶಕ್ಯಂತೇ ತ್ಯಕ್ತುಂ .

ಕಿಂ ಕಾರಣಂ .ಅನಿವೃತ್ತೇಃ .ಅನಿರ್ವೃತ್ತಂ ಹಿ ಚಿಕೀರ್ಷಿತಂ
ಕರ್ಮ ಶಕ್ಯತೇ ತ್ಯಕ್ತುಂ ಪ್ರವೃತ್ತಿನಿವೃತ್ತೀ ಪ್ರತಿ ಕರ್ತುಃ
ಸ್ವಾತಂತ್ರ್ಯಾತ್ .ನಿರ್ವೃತ್ತೇ ತು ಕರ್ಮಣಿ ತದಸಂಭವಾದ್ದುರನುಷ್ಠೇಯಃ
ಪ್ರತಿಜ್ಞಾನಾರ್ಥಃ .ಅಶಕ್ಯಪ್ರತಿಜ್ಞಾನಾಚ್ಚ .
ನ ಚ ಶಕ್ಯತೇ ಪ್ರತಿಜ್ಞಾತುಂ ಯಾವಜ್ಜೀವಂ ಕಾಮ್ಯಾನಿ
ಪ್ರತಿಷಿದ್ಧಾನಿ ಚ ಕರ್ಮಾಣಿ ನ ಕರಿಷ್ಯಾಮೀತಿ ಸುನಿಪುಣಾನಾಮಪಿ
ಸೂಕ್ಷ್ಮಾಪರಾಧದರ್ಶನಾತ್ .ಪ್ರಮಾಣಾಭಾವಾಚ್ಚ .
ನ ಚ ಪ್ರಮಾಣಮಸ್ತಿಮೋಕ್ಷಕಾಮೋ ನಿತ್ಯನೈಮಿತ್ತಿಕೇ ಕರ್ಮಣೀ
ಕುರ್ಯಾತ್ಕಾಮ್ಯಪ್ರತಿಷಿದ್ಧೇ ಚ ವರ್ಜಯೇದಾರಬ್ಧಫಲೇ ಚೋಪಭೋಗೇನ
ಕ್ಷಪಯೇದಿತಿ .ಆನಂತ್ಯಾಚ್ಚ .ನ ಚೋಪಚಿತಾನಾಂ
ಕರ್ಮಣಾಮಿಯತ್ತಾಸ್ತಿ ಸಂಸಾರಸ್ಯಾನಾದಿತ್ವಾತ್ .ನ ಚ ಕಾಮ್ಯೈಃ
ಪ್ರತಿಷಿಧೈರ್ವಾ ತೇಷಾಂ ನಿವೃತ್ತಿರಸ್ತಿ ಶುದ್ಧ್ಯಶುದ್ಧಿಸಾಮ್ಯೇ
ಸತ್ಯವಿರೋಧಾದಿತ್ಯಾಹ .

ನ ಕೃತ್ಸ್ನಕಾಮ್ಯಸಂತ್ಯಾಗೋಽನಂತತ್ವಾತ್ಕರ್ತುಮಿಷ್ಯತೇ .
ನಿಷಿದ್ಧಕರ್ಮಣಶ್ಚೇತ್ತು ವ್ಯತೀತಾನಂತಜನ್ಮಸು .. 81..
ಸ್ಯಾನ್ಮತಂ ವ್ಯತೀತಾನನಂತಜನ್ಮೋಪಾತ್ತಾನಾಂ ಕರ್ಮಣಾಂ .

ಕ್ಷಯೋ ನಿತ್ಯೇನ ತೇಷಾಂ ಚೇತ್ಪ್ರಾಯಶ್ಚಿತ್ತೈರ್ಯಥೈನಸಃ .
ನಿಷ್ಫಲತ್ವಾನ್ನ ನಿತ್ಯೇನ ಕಾಮ್ಯಾದೇರ್ವಿನಿವಾರಣಾಂ .. 82..

ಪ್ರಮಾಣಾಭಾವಾಚ್ಚ . ಕಥಂ .

ಪಾಪಾಪನುತ್ತಯೇ ವಾಕ್ಯಾತ್ಪ್ರಾಯಶ್ಚಿತ್ತಂ ಯಥಾ ತಥಾ .

ಗಭ್ಯತೇ ಕಾಮ್ಯಹಾನಾರ್ಥಂ ನಿತ್ಯಂ ಕರ್ಮ ನ ವಾಕ್ಯತಃ .. 83..
ಅಥಾಪಿ ಸ್ಯಾತ್ಕಾಮ್ಯೈರೇವ ಕಾಮ್ಯಾನಾಂ ಪೂರ್ವಜನ್ಮೋಪಚಿತಾನಾಂ ಕ್ಷಯೋ
ಭವಿಷ್ಯತೀತಿ . ತನ್ನ .ಯತಃ .

ಪಾಪ್ಮನಾಂ ಪಾಪ್ಮಭಿರ್ನಾಸ್ತಿ ಯಥೈವೇಹ ನಿರಾಕ್ರಿಯಾ .

ಕಾಮ್ಯೈರಪಿ ತಥೈವಾಸ್ತು ಕಾಮ್ಯಾನಾಮವಿರೋಧತಃ .. 84..
ಏವಂ ತಾವತ್ ᳚ಮುಕ್ತೇಃ ಕ್ರಿಯಾಭಿಃ ಸಿದ್ಧತ್ವಾತ್ ᳚ ಇತಿ
ನಿರಾಕೃತಂ ..

ಅಥಾತ್ಮಜ್ಞಾನಸ್ಯ ಸದ್ಭಾವೇ ಪ್ರಮಾಣಾಸಂಭವ
ಉಕ್ತಸ್ತತ್ಪರಿಹಾರಾಯಾಹ .

ಶ್ರುತಯಸ್ಸ್ಮೃತಿಭಿಸ್ಸಾಮಾನಂತ್ಯಾತ್ಕಾಮಿನಾಮಿಹ .

ವಿದಧತ್ಯುರುಯತ್ನೇನ ಕರ್ಮಾತೋ ಬಹುಕಾಮದಂ .. 85..

ನ ಚ ಬಾಹುಲ್ಯಂ ಪ್ರಾಮಾಣ್ಯೇ ಕಾರಣಭಾವಂ ಪ್ರತಿಪದ್ಯತೇ .ಅತ ಆಹ .

ಪ್ರಾಮಾಣ್ಯಾಯ ನ ಬಾಹುಲ್ಯಂ ನ ಹ್ಯೇಕತ್ರ ಪ್ರಮಾಣತಾಂ .

ವಸ್ತುನ್ಯಟಂತಿ ಮಾನಾನಿ ತ್ವೇಕತ್ರೈಕಸ್ಯ ಮಾನತಾ .. 86..

ಯತ್ತೂಕ್ತಂ ᳚ಯತ್ನತೋ ವೀಕ್ಷಮಾಣೋಽಪಿ ᳚ ಇತಿ – ತತ್ರಾಪಿ
ಭವತ ಏವಾಪರಾಧಃ . ಕಸ್ಮಾತ್ .ಯತಃ .
᳚ಪರೀಕ್ಷ್ಯ ಲೋಕಾನ್ ᳚ ಇತ್ಯಾದ್ಯಾ ಆತ್ಮಜ್ಞಾನವಿಧಾಯಿನೀಃ .
ನೈಷ್ಕರ್ಮ್ಯಪ್ರವಣಾಸ್ಸಾಧ್ವೀಃ ಶ್ರುತೀಃ ಕಿಂ ನ ಶೃಣೋಷಿ ತಾಃ ..
87..

ನನು ᳚ ಆತ್ಮೇತ್ಯೇವೋಪಾಸೀತ ᳚ ᳚ಆತ್ಮಾ ವಾ ಅರೇ
ದ್ರಷ್ಟವ್ಯಃ ಇತ್ಯಪೂರ್ವವಿಧಿಶ್ರುತೇಃ
ಪುರುಷಸ್ಯಾತ್ಮದರ್ಶನಕ್ರಿಯಾಯಾಂ ನಿಯೋಗೋಽವಸೀಯತ ಇತಿ .ನೈವಂ .

ಅಪುರುಷತಂತ್ರತ್ವಾದ್ವಸ್ತುಯಾಥಾತ್ಮ್ಯಜ್ಞಾನಸ್ಯ
ಸಕಲಾನರ್ಥಬೀಜಾತ್ಮಾನವಬೋಧೋತ್ಸಾರಿಣೋ ಮುಕ್ತಿಹೇತೋರಿತಿ .

ವಿಧ್ಯಭ್ಯುಪಗಮೇಽಪಿ ನಾಪೂರ್ವವಿಧಿರಯಂ .ಅತ ಆಹ .

ನಿಯಮಃ ಪರಿಸಂಖ್ಯಾ ವಾ ವಿಧ್ಯರ್ಥೋಽಪಿ ಭವೇದ್ಯತಃ .
ಅನಾತ್ಮಾದರ್ಶನೇನೈವ ಪರಾತ್ಮಾನಮುಪಾಸ್ಮಹೇ .. 88..
ಯಚ್ಚೋಕ್ತಂ ᳚ವಿಶ್ವಾಸೋ ನಾನ್ಯತೋಽಸ್ತಿ ನಃ᳚ ಇತಿ – ತದಪಿ
ನಿದ್ರಾತುರಚೇತಸಾ ತ್ವಯಾ ಸ್ವಪ್ನಾಯಮಾನೇನ ಪ್ರಲಪಿತಂ . ಕಿಂ
ಕಾರಣಂ .ನ ಹಿ ವಯಂ ಪ್ರಮಾಣಬಲೇನೈಕಾತ್ಮ್ಯಂ ಪ್ರತಿಪದ್ಯಾಮಹ
ಐಕಾತ್ಮ್ಯಸ್ಯ ಸ್ವತ ಏವಾನುಭವಮಾತ್ರಾತ್ಮಕತ್ವಾತ್ .ಅತ ಏವ
ಸರ್ವಪ್ರಮಾಣಾವತಾರಾಸಂಭವಂ ವಕ್ಷ್ಯತಿ .

ಪ್ರಮಾಣವ್ಯವಸ್ಥಾಯಾಶ್ಚನುಭವಮಾತ್ರಾಶ್ರಯತ್ವಾತ್ .

ಅತ ಆಹ .

naishk.pdf 15



ನೈಷ್ಕರ್ಮ್ಯಸಿದ್ಧಿಃ

ವಾಕ್ಯೈಕಗಮ್ಯಂ ಯದ್ವಸ್ತು ನಾನ್ಯಸ್ಮಾತ್ತತ್ರ ವಿಶ್ವಸೇತ್ .

ನಾಽಪ್ರಮೇಯೇ ಸ್ವತಸ್ಸಿದ್ಧೇಽವಿಶ್ವಾಸಃ ಕಥಮಾತ್ಮನಿ .. 89..

ಯದಪ್ಯುಕ್ತಂ ᳚ಅಂತರೇಣ ವಿಧಿಂ ᳚ ಇತಿ–
ತದಪ್ಯಬುದ್ಧಿಪೂರ್ವಕಮಿವ ನಃ ಪ್ರತಿಭಾತಿ .

ಯಸ್ಮಾತ್ಕಾಲಾಂತರಫಲದಾಯಿಷು ಕರ್ಮಸ್ವೇತದ್ಘಟತೇ .
ಆತ್ಮಲಾಭಕಾಲ ಏವ ಫಲದಾಯಿನಿ ತ್ವಾತ್ಮಜ್ಞಾನೇ
ನೈತತ್ಸಮಂಜಸಮಿತ್ಯಾಹ .

ಜ್ಞಾನಾತ್ಫಲೇ ಹ್ಯವಾಪ್ತೇಽಸ್ಮಿನ್ಪ್ರತ್ಯಕ್ಷೇ ಭವಘಾತಿನಿ .

ಉಪಕಾರಾಯ ತನ್ನೇತಿ ನ ನ್ಯಾಯ್ಯಂ ಭಾತಿ ನೋ ವಚಃ .. 90..
ಯದಪಿ ಜೈಮಿನೀಯಂ ವಚನಮುದ್ಘಾಟಯಸಿ – ತದಪಿ
ತದ್ವಿವಕ್ಷಾಪರಿಜ್ಞಾನಾದೇವೋದ್ಭಾವ್ಯತೇ . ಕಿಂ ಕಾರಣಂ .ಯತೋ ನ
ಜೈಮಿನೇರಯಮಭಿಪ್ರಾಯ ಆಮ್ನಾಯಃ .ಸರ್ವ ಏವ ಕ್ರಿಯಾರ್ಥ ಇತಿ .

ಯದಿ ಹ್ಯಯಮಭಿಪ್ರಾಯೋಽಭವಿಷ್ಯತ್ ᳚ ಅಥಾತೋ ಬ್ರಹ್ಮಜಿಜ್ಞಾಸಾ .

ಜನ್ಮಾದ್ಯಸ್ಯ ಯತಃ ᳚
ಇತ್ಯೇವಮಾದಿಬ್ರಹ್ಮವಸ್ತುಸ್ವರೂಪಮಾತ್ರಯಾಥಾತ್ಮ್ಯಪ್ರಕಾಶನಪರಂ
ಗಂಭೀರನ್ಯಾಯಸಂದೃಬ್ಧಂ ಸರ್ವವೇದಾಂತಾರ್ಥಮೀಮಾಂಸನಂ
ಶ್ರೀಮಚ್ಛಾರೀರಕಂ ನಾಸೂತ್ರಯಿಷ್ಯತ್ .ಅಸೂತ್ರಯಚ್ಚ .
ತಸ್ಮಾಜ್ಜೈಮಿನೇರೇವಾಯಮಭಿಪ್ರಾಯೋಯಥೈವ ವಿಧಿವಾಕ್ಯಾನಾಂ
ಸ್ವಾರ್ಥಮಾತ್ರೇ ಪ್ರಾಮಾಣ್ಯಮೇವಮೈಕಾತ್ಮ್ಯವಾಕ್ಯಾನಾಮಪ್ಯನಧಿಗತ-
ವಸ್ತುಪರಿಚ್ಛೇದಸಾಮ್ಯಾದಿತಿ .ಅತ ಇದಮಭಿಧೀಯತೇ .
ಅಧಿಚೋದನಂಯ ಆಮ್ನಾಯಸ್ತಸ್ಯೈವ ಸ್ಯಾತ್ಕ್ರಿಯಾರ್ಥತಾ .

ತತ್ತ್ವಮಸ್ಯಾದಿವಾಕ್ಯಾನಾಂ ಬ್ರೂತ ಕರ್ಮಾರ್ಥತಾ ಕಥಂ .. 91..

ಅಪಿ ಚ .ಐಕಾತ್ಮ್ಯಪಕ್ಷ ಇವಾದೃಷ್ಟಾರ್ಥಕರ್ಮಸು ಭವತ್ಪಕ್ಷೇಽಪಿ
ಪ್ರವೃತ್ತಿರ್ದುರ್ಲಕ್ಷ್ಯಾ .ಯತಃ .
ಸ್ವರ್ಗಂ ಯಿಯಾಸುರ್ಜುಹುಯಾದಗ್ನಿಹೋತ್ರಂ ಯಥಾವಿಧಿ .

ದೇಹಾದ್ವ್ಯುತ್ಥಾಪಿತಸ್ಯೈವಂ ಕರ್ತೃತ್ವಂ ಜೈಮಿನೇಃ ಕಥಂ .. 92..

ನ ಚ ಪ್ರತ್ಯಾಖ್ಯಾತಾಶೇಷಶರೀರಾದಿಕರ್ಮಸಾಧನಸ್ವಭಾವ-

ಸ್ಯಾತ್ಮಮಾತ್ರಸ್ಯ ಕರ್ಮಸ್ವಧಿಕಾರಃ .ಯಸ್ಮಾತ್ .

ಸರ್ವಪ್ರಮಾಣಾಸಂಭಾವ್ಯೋ ಹ್ಯಹಂವೃತ್ತ್ಯೈಕಸಾಧನಃ .
ಯುಷ್ಮದರ್ಥಮನಾದಿತ್ಸುರ್ಜೈಮಿನಿಃ ಪ್ರೇರ್ಯತೇ ಕಥಂ .. 93..

ಪ್ರವೃತ್ತಿಕಾರಣಾಭಾವಾಚ್ಚ .ಯಸ್ಮಾತ್ .

ಸುಖದುಃಖಾದಿಭಿರ್ಯೋಗ ಆತ್ಮನೋ ನಾಹಮೇಕ್ಷ್ಯತೇ .
ಪರಾಕ್ತ್ವಾತ್ಪ್ರತ್ಯಗಾತ್ಮತ್ವಾಜ್ಜೈಮಿನಿಃ ಪ್ರೇರ್ಯತೇ ಕಥಂ .. 94..

ಕಿಂಚ .

ನ ತಾವದ್ಯೋಗ ಏವಾಸ್ತಿ ಶರೀರೇಣಾತ್ಮನಃ ಸದಾ .

ವಿಷಯೈರ್ದೂರತೋ ನಾಸ್ತಿ ಸ್ವರ್ಗಾದೌ ಸ್ಯಾತ್ಕಥಂ ಸುಖಂ .. 95..

ಯಸ್ಮಾದನ್ಯಥಾ ನೋಪಪದ್ಯತೇ .
ನರಾಭಿಮಾನಿನಂ ತಸ್ಮಾತ್ಕಾರಕಾದ್ಯಾತ್ಮದರ್ಶಿನಂ .

ಮಂತ್ರ ಆಹೋರರೀಕೃತ್ಯ ᳚ಕುರ್ವನ್᳚ ಇತಿ ನ ನಿರ್ದ್ವಯಂ .. 96..

ಯಚ್ಚೋಕ್ತಂ ᳚ವಿರಹಯ್ಯ ᳚ ಇತಿ ತದಪಿ ನ ಸಮ್ಯಗೇವ . ತಥಾಪಿ
ತು ನಯಾ ಕಾಚಿತ್ಕ್ರಿಯಾಯತ್ರ ಕ್ವ ಚಾಧ್ಯಾಹರಣೀಯಾ ಕಿಂ ತು ಯಾ
ಯತ್ರಾಭಿಪ್ರೇತಸಂಬಂಧಂ ಘಟಯಿತುಂ ಶಕ್ನೋತ್ಯಾಕಾಂಕ್ಷಾಂ ಚ
ವಾಕ್ಯಸ್ಯ ಪೂರಯತಿ ಸೈವಾಧ್ಯಾಹರಣೀಯಾ .ಏವಂವಿಶಿಷ್ಟಾ ಚ
ಕ್ರಿಯಾಸ್ಮಾಭಿರಭ್ಯುಪಗತೈವ .ಸಾ ತೂಪಾದಿತ್ಸಿತವಾಕ್ಯಾರ್ಥಾ-
ವಿರೋಧಿನ್ಯೇವ ನಾಭೂತಾರ್ಥಪ್ರಾದುರ್ಭಾವಫಲೇತಿ .

ಷಡ್ಭಾವವಿಕಾರರಹಿತಾತ್ಮವಸ್ತುನೋ ನಿರ್ಧೂತಾಶೇಷ-

ದ್ವೈತಾನರ್ಥಸ್ಯಾಪರಾಧೀನಪ್ರಕಾಶಸ್ಯ
ವಿಜಿಜ್ಞಾಪಯಿಷಿತತ್ವಾದಸ್ಯಸ್ಮೀತ್ಯಾದಿಕ್ರಿಯಾಪದಂ
ಸ್ವಮಹಿಮಸಿದ್ಧಾರ್ಥಪ್ರತಿಪಾದನಸಮರ್ಥಮಭ್ಯುಪಗಂತವ್ಯಂ ನ
ವಿಪರೀತಾರ್ಥಪ್ರತಿಪಾದನಪರಮಿತಿ .

ಧಾವೇದಿತಿ ನ ದಾನಾರ್ಥೇ ಪದಂಯದ್ವತ್ಪ್ರಯುಜ್ಯತೇ .
ಏಧೀತ್ಯಾದಿ ತಥಾ ನೇಚ್ಛೇತ್ಸ್ವತಃ ಸಿದ್ಧಾರ್ಥವಾಚಿನಿ .. 97..

ನ ಚಯಥೋಕ್ತವಸ್ತುವೃತ್ತಪ್ರತಿಪಾದನವ್ಯತಿರೇಕೇಣ
ತತ್ತ್ವಮಸ್ಯಾದಿವಾಕ್ಯಂ ವಾಕ್ಯಾರ್ಥಾಂತರಂ ವಕ್ತೀತಿ
ಶಕ್ಯಮಧ್ಯವಸಾತುಮಿತ್ಯಾಹ .

ತತ್ತ್ವಮಸ್ಯಾದಿವಾಕ್ಯಾನಾಂ ಸ್ವತಸ್ಸಿದ್ಧಾರ್ಥಬೋಧನಾತ್ .

ಅರ್ಥಾಂತರಂ ನ ಸಂದ್ರಷ್ಟುಂ ಶಕ್ಯತೇ ತ್ರಿದಶೈರಪಿ .. 98..

ಯಸ್ಮಾದೇವಂ .

ಅತಃ ಸರ್ವಾಶ್ರಮಾಣಾಂ ತು ವಾಙ್ಮನಃಕಾಯಕರ್ಮಭಿಃ .
ಸ್ವನುಷ್ಠಿತೈರ್ನ ಮುಕ್ತಿಃ ಸ್ಯಾಜ್ಜ್ಞಾನಾದೇವ ಹಿ ಸಾ ಯತಃ .. 99..
ತಸ್ಮಾಚ್ಚ ಕಾರಣಾದೇತದಪ್ಯುಪಪನ್ನಂ .

ಸ್ವಮನೋರಥಸಂಕ್ಲೃಪ್ತಪ್ರಜ್ಞಾಧ್ಮಾತಧಿಯಾಮತಃ .

ಶ್ರೋತ್ರಿಯೇಷ್ವೇವ ವಾಚಸ್ತಾಃ ಶೋಭಂತೇ ನಾತ್ಮವೇದಿಷು .. 100.
ಇತಿ ಪ್ರಥಮೋಽಧ್ಯಾಯಃ .. 1..
ಅಥ ದ್ವಿತೀಯೋಽಧ್ಯಾಯಃ .
ಪ್ರತ್ಯಕ್ಷಾದೀನಾಮನೇವಂವಿಷಯತ್ವಾತ್ತೇಷಾಂ ಸ್ವಾರಂಭಕ-
ವಿಷಯೋಪನಿಪಾತಿತ್ವಾದಾತ್ಮನಶ್ಚಾಶೇಷಪ್ರಮೇಯವೈಲಕ್ಷಣ್ಯಾ-
ತ್ಸರ್ವಾನರ್ಥೈಕಹೇತ್ವಜ್ಞಾನಾಪನೋದಿಜ್ಞಾನದಿವಾಕರೋದಯಹೇತುತ್ವಂ
ವಸ್ತುಮಾತ್ರಯಾಥಾತ್ಮ್ಯಪ್ರಕಾಶನಪಟೀಯಸಸ್ತತ್ತ್ವಮಸ್ಯಾದೇರ್ವಚಸ
ಏವೇತಿ ಬಹ್ವೀಭಿರುಪಪತ್ತಿಭಿಃ ಪ್ರದರ್ಶಿತಂ .

ಅತಸ್ತದರ್ಥಾರತಿಪತ್ತೌ ಯತ್ಕಾರಣಂ ತದಪನಯನಾಯ
ದ್ವಿತೀಯೋಽಧ್ಯಾಯ ಆರಭ್ಯತೇ .
ಶ್ರಾವಿತೋ ವೇತ್ತಿ ವಾಕ್ಯಾರ್ಥಂ ನಚೇತ್ತತ್ತ್ವಮಸೀತ್ಯತಃ .
ತ್ವಂಪದಾರ್ಥಾನಭಿಜ್ಞತ್ವಾದತಸ್ತತ್ಪ್ರಕ್ರಿಯೋಚ್ಯತೇ .. 1..
ಯೋಽಯಮಹಂಬ್ರಹ್ಮೇತಿ ವಾಕ್ಯಾರ್ಥಸ್ತತ್ಪ್ರತಿಪತ್ತಿರ್ವಾಕ್ಯಾದೇವೇತಿ
ಪ್ರತ್ಯಕ್ಷಾದೀನಾಮನೇವಂವಿಷಯತ್ವಾದಿತ್ಯವಾದಿಷಂ ತಸ್ಯ
ವಿಶುದ್ಧ್ಯರ್ಥಮನೈಕಾತ್ತ್ರಿಕತ್ವಂ ಪೂರ್ವಪಕ್ಷತ್ವೇನೋಪಸ್ಥಾಪ್ಯತೇ .
ಕೃತ್ಸ್ನಾನಾತ್ಮನಿವೃತ್ತೌ ಚ ಕಶ್ಚಿದಾಪ್ನೋತಿ ನಿರ್ವೃತಿಂ .

ಶ್ರುತವಾಕ್ಯಸ್ಮೃತೇಶ್ಚಾನ್ಯಃ ಸ್ಮಾರ್ಯತೇ ಚ ವಚೋಽಪರಃ .. 2..
ಏತತ್ಪ್ರಸಂಗೇನ ಶ್ರೋತ್ರಂತರೋಪನ್ಯಾಸಮುಭಯತ್ರಾಪಿ ಸಂಭಾವನಾಯಾಹ .

ವಾಕ್ಯಶ್ರವಣಮಾತ್ರಾಚ್ಚ ಪಿಶಾಚಕವದಾಪ್ನುಯಾತ್ .

ತ್ರಿಷು ಯಾದೃಚ್ಛಿಕೀ ಸಿದ್ಧಿಃ ಸ್ಮಾರ್ಯಮಾಣೇ ತು ನಿಶ್ಚಿತಾ .. 3..

ನಾಯಮನೈಕಾಂತಿಕೋ ಹೇತುಃ .ಯತಃ .
ಸರ್ವೋಽಯಂ ಮಹಿಮಾ ಜ್ಞೇಯೋ ವಾಕ್ಯಸ್ಯೈವಯಥೋದಿತಃ .
ವಾಕ್ಯಾರ್ಥಂ ನ ಹ್ಯೃತೇ ವಾಕ್ಯಾತ್ಕಶ್ಚಿಜ್ಜಾನಾತಿ ತತ್ತ್ವತಃ .. 4..
ವಾಕ್ಯಂ ಚ ಪ್ರತಿಪಾದನಾಯ ಪ್ರವೃತ್ತಂ ಸತ್ಪ್ರತಿಪಾದಯತ್ಯೇವ
ಸರ್ವಪ್ರಮಾಣಾನಾಮಪ್ಯೇವಂವೃತ್ತತ್ವಾತ್ .

ನಾಹಂಗ್ರಾಹ್ಯೇ ನ ತದ್ಧೀನೇ ನ ಪ್ರತ್ಯಙ್ನಾಪಿ ದುಃಖಿನಿ .

ವಿರೋಧಃ ಸದಸೀತ್ಯಸ್ಮಾದ್ವಾಕ್ಯಾಭಿಜ್ಞಸ್ಯ ಜಾಯತೇ .. 5..
ನಾವಿರಕ್ತಸ್ಯ ಸಂಸಾರಾನ್ನಿವಿವೃತ್ಸಾ ತತೋ ಭವೇತ್ .

ನ ಚಾನಿವೃತ್ತತೃಷ್ಣಸ್ಯ ಪುರುಷಸ್ಯ ಮುಮುಕ್ಷುತಾ .. 6..

ನ ಚಾಮುಮುಕ್ಷೋರಸ್ತೀಹ ಗುರುಪಾದೋಪಸರ್ಪಣಂ .

ನ ವಿನಾ ಗುರುಸಂಬಂಧಂ ವಾಕ್ಯಸ್ಯ ಶ್ರವಣಂ ಭವೇತ್ .. 7..

ತಥಾ ಪದಪದಾಥೌ ಚ ನ ಸ್ತೋ ವಾಕ್ಯಮೃತೇ ಕ್ವಚಿತ್ .

ಅನ್ವಯವ್ಯತಿರೇಕೌ ಚ ತಾವೃತೇ ಸ್ತಾಂ ಕೈಮಾಶ್ರಯೌ .. 8..
ಅನ್ವಯವ್ಯತಿರೇಕಾಭ್ಯಾಂ ವಿನಾ ವಾಕ್ಯಾರ್ಥಬೋಧನಂ .

ನ ಸ್ಯಾತ್ತೇನ ವಿನಾಜ್ಞಾನಪ್ರಹಾಣಂ ನೋಪಪದ್ಯತೇ .. 9..
ವಿನಾಜ್ಞಾನಪ್ರಹಾಣೇನ ಪುರುಷಾರ್ಥಃ ಸುದುರ್ಲಭಃ .
ತಸ್ಮಾದ್ಯಥೋಕ್ತಸಿದ್ಧ್ಯರ್ಥಂ ಪರೋ ಗ್ರಂಥೋಽವತಾರ್ಯತೇ .. 10..
ವರ್ಚಸ್ಕಂ ತ್ವನ್ನಕಾರ್ಯತ್ವಾದ್ಯಥಾ ನಾತ್ಮೇತಿ ಗಮ್ಯತೇ .
ತದ್ಭಾಗಃ ಸೇಂದ್ರಿಯೋ ದೇಹಸ್ತದ್ವತ್ಕಿಮಿತಿ ನೇಕ್ಷ್ಯತೇ .. 11..
ಆದ್ಯಂತಯೋರನಾತ್ಮತ್ವೇ ಪ್ರಸಿದ್ಧೇ ಮಧ್ಯೇಽಪಿ ಕಃ ಪ್ರತಿಬಂಧಃ .
ಪ್ರಾಗನಾತ್ಮೈವ ಜಗ್ಧಂ ಸದಾತ್ಮತಾಮೇತ್ಯವಿದ್ಯಯಾ .

ಸ್ರಗಾಲೇಪನವದ್ದೇಹಂ ತಸ್ಮಾತ್ಪಶ್ಯೇದ್ವಿವಿಕ್ತಧೀಃ .. 12..
ಅಥೈವಮಪಿಮದ್ವಚನಂ ನಾದ್ರಿಯಸೇ ಸ್ವಯಮೇವೈತಸ್ಮಾಚ್ಛರೀರಾದ್-

ಅಶುಚಿರಾಶೇರ್ನಿರಾಶೋ ಭವಿಷ್ಯಸಿ .

ಮನ್ಯಸೇ ತಾವದಸ್ಮೀತಿ ಯಾವದಸ್ಮಾನ್ನ ನೀಯಸೇ .
ಶ್ವಭಿಃ ಕ್ರೋಡೀಕೃತೇ ದೇಹೇ ನೈವಂ ತ್ವಮಭಿಮಂಸ್ಯಸೇ .. 13..
ಶಿರ ಆಕ್ರಮ್ಯ ಪಾದೇನ ಭರ್ತ್ಸಯತ್ಯಪರಾನ್ ಶುನಃ .
ದೃಷ್ಟ್ವಾ ಸಾಧಾರಣಂ ದೇಹಂ ಕಸ್ಮಾತ್ಸಕ್ತೋಽಸಿ ತತ್ರ ಭೋಃ .. 14..
ಶ್ರುತಿಪರಿಪ್ರಾಪಿತೋಽಯಮರ್ಥೋಽನಾತ್ಮಾ ಬುದ್ಧ್ಯಾದಿದೇಹಾಂತ ಇತೀದಮಾಹ .

ಬುಸವ್ರೀಹಿಪಲಾಲಾಂಶೈರ್ಬೀಜಮೇಕಂ ತ್ರಿಧಾ ಯಥಾ .

ಬುದ್ಧಿಮಾಂಸಪುರೀಷಾಂಶೈರನ್ನಂ ತದ್ವದವಸ್ಥಿತಂ .. 15..

ಯಥೋಕ್ತಾರ್ಥಪ್ರತಿಪತ್ತೌ ಸತ್ಯಾಂ ನ ರಾಗದ್ವೇಷಾಭ್ಯಾಂ ವಿಕ್ರಿಯತೇ
ವಿಪಶ್ಚಿದಿತ್ಯಸ್ಯಾರ್ಥಸ್ಯ ಪ್ರತಿಪತ್ತಯೇ ದೃಷ್ಟಾಂತಃ .
ವರ್ಚಸ್ಕೇ ಸಂಪರಿತ್ಯಕ್ತೇ ದೋಷತಶ್ಚಾವಧಾರಿತೇ .
ಯದಿ ದೋಷಂ ವದೇತ್ತಸ್ಮೈ ಕಿಂ ತತ್ರೋಚ್ಚರಿತುರ್ಭವೇತ್ .. 16..

ತದ್ವತ್ಸೂಕ್ಷ್ಮೇ ತಥಾ ಸ್ಥೂಲೇ ದೇಹೇ ತ್ಯಕ್ತೇ ವಿವೇಕತಃ .
ಯದಿ ದೋಷಂ ವದೇತ್ತಾಭ್ಯಾಂ ಕಿಂ ತತ್ರ ವಿದುಷೋ ಭವೇತ್ .. 17..

ಏತಾವದೇವ ಹ್ಯಹಂ ಬ್ರಹ್ಮಾಸ್ಮೀತಿ ವಾಕ್ಯಾರ್ಥಾಪ್ರತಿಪತ್ತೌ ಕಾರಣಂ
ಯದುತ ಬುದ್ಧ್ಯಾದೌ ದೇಹಾಂತೇ ಹ್ಯಹಂಮಮೇತಿ ನಿಸ್ಸಂಧಿಬಂಧನೋ ಗ್ರಹಃ .
ತದ್ವ್ಯತಿರೇಕೇ ಹಿ ನ ಕುತಶ್ಚಿದ್ವಿಭಜ್ಯತ ಏಕಲ ಏವ ಪ್ರತ್ಯಗಾತ್ಮ-
ನ್ಯವತಿಷ್ಠತ ಇತ್ಯಾಹ .

ರಿಪೌ ಬಂಧೌ ಸ್ವದೇಹೇ ಚ ಸಮೈಕಾತ್ಮ್ಯಂ ಪ್ರಪಶ್ಯತಃ .

naishk.pdf 19



ನೈಷ್ಕರ್ಮ್ಯಸಿದ್ಧಿಃ

ವಿವೇಕಿನಃ ಕುತಃ ಕೋಪಃ ಸ್ವದೇಹಾವಯವೇಶ್ವಿವ .. 18..

ಇತಶ್ಚಾನಾತ್ಮಾ ದೇಹಾದಿಃ .
ಘಟಾದಿವಚ್ಚ ದೃಶ್ಯತ್ವಾತ್ತೈರೇವ ಕರಣೈರ್ದೃಶೇಃ .
ಸ್ವಪ್ನೇ ಚಾನನ್ವಯಾಜ್ಜ್ಞಯೋ ದೇಹೋಽನಾತ್ಮೇತಿ ಸೂರಿಭಿಃ .. 19..
ದೇಹಾದಿಕಾರ್ಯಕರಣಸಂಘಾತವ್ಯತಿರೇಕಾವ್ಯತಿರೇಕದರ್ಶಿನಃ
ಪ್ರತ್ಯಕ್ಷತ ಏವ ವಿರುದ್ಧಂ ಕಾರ್ಯಮುಪಲಭ್ಯತೇ .
ಚತುರ್ಭಿರುಹ್ಯತೇ ಯತ್ತತ್ಸರ್ವಶಕ್ತ್ಯಾ ಶರೀರಕಂ .

ತೂಲಾಯತೇ ತದೇವಾಹಂಧಿಯಾಘ್ರಾತಮಚೇತಸಾಂ .. 20..

ಪ್ರಸಿದ್ಧತ್ವಾಪ್ರಕರಣಾರ್ಥೋಪಸಂಹಾರಾಯಾಹ .

ಸ್ಥೂಲಂ ಯುಕ್ತ್ಯಾ ನಿರಸ್ಯೈವಂ ನಭಸೋ ನೀಲತಾಮಿವ .

ದೇಹಂ ಸೂಕ್ಷ್ಮಂ ನಿರಾಕುರ್ಯಾದತೋ ಯುಕ್ತಿಭಿರಾತ್ಮನಃ .. 21..
ಕಥಂ ದೇಹಂ ಸೂಕ್ಷ್ಮಂ ನಿರಾಕೃರ್ಯಾದಿತಿ .ಉಚ್ಯತೇ .
ಅಹಂಮಮತ್ವಯತ್ನೇಚ್ಛಾ ನಾತ್ಮಧರ್ಮಾಃ ಕೃಶತ್ವವತ್ .

ಕರ್ಮತ್ವೇನೋಪಲಭ್ಯತ್ವಾದಪಾಯಿತ್ವಾಚ್ಚ ವಸ್ತ್ರವತ್ .. 22..

ವೈಧರ್ಮ್ಯೇ ದೃಷ್ಟಾಂತಃ .
ನೋಷ್ಣಿಮಾನಂ ದಹತ್ಯಗ್ನಿಃ ಸ್ವರೂಪತ್ವಾದ್ಯಥಾ ಜ್ವಲನ್ .

ತಥೈವಾತ್ಮಾತ್ಮನೋ ವಿದ್ಯಾದಹಂ ನೈವಾವಿಶೇಷತಃ .. 23..
ಏಕಸ್ಯಾತ್ಮನಃ ಕರ್ಮಕರ್ತೃಭಾವಃ ಸರ್ವಥಾ ನೋಪಪದ್ಯತ ಇತಿ ಶ್ರುತ್ವಾ
ಮೀಮಾಂಸಕಃ ಪ್ರತ್ಯವತಿಷ್ಠತೇ .ಅಹಂಪ್ರತ್ಯಯಗ್ರಾಹ್ಯತ್ವಾದ್ಗ್ರಾಹಕ
ಆತ್ಮೇತಿ ತನ್ನಿವೃತ್ತ್ಯರ್ಥಮಾಹ .

ಯತ್ಕರ್ಮಕೋ ಹಿಯೋ ಭಾವೋ ನಾಸೌ ತತ್ಕರ್ತೃಕೋ ಯತಃ .
ಘಟಪ್ರತ್ಯಯವತ್ತಸ್ಮಾನ್ನಾಹಂ ಸ್ಯಾದ್ದ್ರಷ್ಟೃಕರ್ಮಕಃ .. 24..
ಅತ್ರಾಹ ಪ್ರತ್ಯಕ್ಷೇಣಾತ್ಮನಃ ಕರ್ಮಕರ್ತೃತ್ವಾಭ್ಯುಪಗಮೇ
ತತ್ಪಾದೋಪಜೀವಿನಾನುಮಾನೇನ ಪ್ರತ್ಯಕ್ಷೋತ್ಸಾರಣಮಯುಕ್ತಮಿತಿ
ಚೋದ್ಯಂ ತನ್ನಿರಾಕರಣಾಯ ಪ್ರತ್ಯಕ್ಷೋಪನ್ಯಾಸಃ .
ಯತ್ರಯೋ ದೃಶ್ಯತೇ ದ್ರಷ್ಟ್ರಾ ತಸ್ಯೈವಾಸೌ ಗುಣೋ ನ ತು .
ದ್ರಷ್ಟೃಸ್ಥಂ ದೃಶ್ಯತಾಂ ಯಸ್ಮಾನ್ನೈವೇಯಾದ್ದ್ರಷ್ಟೃಬೋಧವತ್
.. 25..

ಪ್ರತ್ಯಕ್ಷೇಣೈವ ಭವದಭಿಮತಸ್ಯ ಪ್ರತ್ಯಕ್ಷಸ್ಯಾಭಾಸೀಕೃತತ್ವಾತ್-

ಸುಸ್ಥಮೇವಾನುಮಾನಂ .ಅತಸ್ತದೇವ ಪ್ರಕ್ರಿಯತೇ ತತ್ರ ಚ
ವಿಕಲ್ಪದೂಷಣಾಭಿಧಾನಂ .

ನಾತ್ಮನಾ ನ ತದಂಶೇನ ಗುಣಃ ಸ್ವಸ್ಥೋಽವಗಮ್ಯತೇ .
ಅಭಿನ್ನತ್ವಾತ್ಸಮತ್ವಾಚ್ಚ ನಿರಂಶತ್ವಾದಕರ್ಮತಃ .. 26..
ನಯುಗಪನ್ನಪಿ ಕ್ರಮೇಣೋಭಯಥಾ ಚೈಕಸ್ಯ ಧರ್ಮಿಣೋ
ಗ್ರಾಹ್ಯಗ್ರಾಹಕತ್ವಮುಪಪದ್ಯತ ಇತಿ ಪ್ರತಿಪಾದನಾಯಾಹ .

ದ್ರಷ್ಟೃತ್ವೇನೋಪಯುಕ್ತತ್ವಾತ್ತದೈವ ಸ್ಯಾನ್ನ ದೃಶ್ಯತಾ .

ಕಾಲಾಂತರೇ ಚೇದ್ದೃಶ್ಯತ್ವಂ ನ ಹ್ಯದ್ರಷ್ಟೃಕಮಿಷ್ಯತೇ .. 27..
ಸಂತು ಕಾಮಮನಾತ್ಮಧರ್ಮಾ ಮಮತ್ವಾದಯೋ
ಯಥೋಕ್ತನ್ಯಾಯಬಲಾದನಾತ್ಮತಯೈವ
ಚ ತೇಷು ವ್ಯವಹಾರಾದಹಂರೂಪಸ್ಯ ತು ಪ್ರತ್ಯಗಾತ್ಮಸಂಬಂಧಿತಯೈವ
ಪ್ರಸಿದ್ಧೇರಹಂಬ್ರಹ್ಮಾಸ್ಮೀತಿ ಶ್ರುತೇಶ್ಚಾನಾತ್ಮಧರ್ಮತ್ವಮಯುಕ್ತಮಿತಿ
ಚೇತ್ತನ್ನ .
ಅಹಂಧರ್ಮಸ್ತ್ವಭಿನ್ನಶ್ಚೇದಹಂಬ್ರಹ್ಮೇತಿ ವಾಕ್ಯತಃ .
ಗೌರೋಽಹಮಿತ್ಯನೈಕಾಂತೋ ವಾಕ್ಯಂ ತದ್ವ್ಯಪನೇತೃ ತತ್ .. 28..

ಕಥಂ ವಾಕ್ಯಂ ತದ್ವ್ಯಪನೇತೃ ತದಿತಿ .ಉಚ್ಯತೇ .
ಯೋಽಯಂ ಸ್ಥಾಣುಃ ಪುಮಾನೇಷ ಪುಂಧಿಯಾ ಸ್ಥಾಣುಧೀರಿವ .

ಬ್ರಹ್ಮಾಸ್ಮೀತಿಧಿಯಾಶೇಷಾ ಹ್ಯಹಂಬುದ್ಧಿರ್ನಿವರ್ತ್ಯತೇ .. 29..
ಅಹಂಪರಿಚ್ಛೇದವ್ಯಾವೃತ್ತೌ ನ ಕಿಂಚಿದವ್ಯಾವೃತ್ತಂ
ದ್ವೈತಜಾತಮವಶಿಷ್ಯತೇ
ದ್ವಿತೀಯಸಂಬಂಧಸ್ಯ ತನ್ಮೂಲತ್ವಾತ್ .ಅತ ಆಹ .

ನಿವೃತ್ತಾಯಾಮಹಂಬುದ್ಧೌ ಮಮಧೀಃ ಪ್ರವಿಲೀಯತೇ .
ಅಹಂಬೀಜಾ ಹಿ ಸಾ ಸಿದ್ಧ್ಯೇತ್ತಮೋಽಭಾವೇ ಕುತಃ ಫಣೀ .. 30..
ವಿವಕ್ಷಿತದೃಷ್ಟಾಂತಾಂಶಜ್ಞಾಪನಾಯ ದೃಷ್ಟಾಂತವ್ಯಾಖ್ಯಾ .
ತಮೋಽಭಿಭೂತಚಿತ್ತೋ ಹಿ ರಜ್ಜ್ವಾಂ ಪಶ್ಯತಿ ರೋಷಣಂ .

ಭ್ರಾಂತ್ಯಾ ಭ್ರಾಂತ್ಯಾ ವಿನಾ ತಸ್ಮಾನ್ನೋರಗಂ ಸ್ರಜಿ ವೀಕ್ಷತೇ .. 31..
ಅನನ್ವಯಾಚ್ಚ ನಾತ್ಮಧರ್ಮೋಽಹಂಕಾರಃ .
ಆತ್ಮನಶ್ಚೇದಹಂಧರ್ಮೋಯಾಯಾನ್ಮುಕ್ತಿಸುಷುಪ್ತಯೋಃ .
ಯತೋ ನಾನ್ವೇತಿ ತೇನಾಯಮನ್ಯದೀಯೋ ಭವೇದಹಂ .. 32..

ಆತ್ಮಧರ್ಮತ್ವಾಭ್ಯುಪಗಮೇಽಪರಿಹಾರ್ಯದೋಷಪ್ರಸಕ್ತಿಶ್ಚ .
ಯದ್ಯಾತ್ಮಧರ್ಮೋಽಹಂಕಾರೋ ನಿತ್ಯತ್ವಂ ತಸ್ಯ ಬೋಧವತ್ .

ನಿತ್ಯತ್ವೇ ಮೋಕ್ಷಶಾಸ್ತ್ರಾಣಾಂ ವೈಯರ್ಥಂ ಪ್ರಾಪ್ನುಯಾದ್ಧ್ರುವಂ  ..

33..

ಸ್ಯಾತ್ಪರಿಹಾರಃ
ಸ್ವಾಭಾವಿಕಧರ್ಮತ್ವಾಭ್ಯುಪಗಮೇಽಪ್ಯಾಮ್ರಾದಿಫಲವದಿತಿ
ಚೇತ್ತನ್ನ .
ಆಮ್ರಾದೇಃ ಪರಿಣಾಮಿತ್ವಾದ್ಗುಣಹಾನಿರ್ಗುಣಾಂತರೈಃ .
ಅವಿಕಾರಿ ತು ತದ್ಬ್ರಹ್ಮ ᳚ನ ಹಿ ದ್ರಷ್ಟುರಿತಿಶ್ರುತೇಃ .. 34..
ಅಹಂಕಾರಸ್ಯ ಚಾಗಮಾಪಾಯಿತ್ವಾತ್ತದ್ಧರ್ಮಿಣಶ್ಚಾನಿತ್ಯತ್ವಂ
ಪ್ರಾಪ್ನೋತಿ .

ಆಗಮಾಪಾಯಿನಿಷ್ಠತ್ವಾದನಿತ್ಯತ್ವಮಿಯಾದ್ದೃಶಿಃ .
ಉಪಯನ್ನಪಯಂಧರ್ಮೋ ವಿಕರೋತಿ ಹಿ ಧರ್ಮಿಣಂ .. 35..

ಅಸ್ತ್ವನಿತ್ಯತ್ವಂ ಕಮುಪಾಲಭೇಮಹಿ ಪ್ರಮಾಣೋಪಪನ್ನತ್ವಾದಿತಿ ಚೇತ್ತನ್ನ .
ಸದಾವಿಲುಪ್ತಸಾಕ್ಷಿತ್ವಂ ಸ್ವತಸ್ಸಿದ್ಧಂ ನ ಪಾರ್ಯತೇ .
ಅಪಹ್ನೋತುಂ ಘಟಸ್ಯೇವ ಕುಶಾಗ್ರೀಯಧಿಯಾತ್ಮನಃ .. 36..
ಏತಸ್ಮಾಚ್ಚ ಹೇತೋರಹಂಕಾರಸ್ಯಾನಾತ್ಮಧರ್ಮತ್ವಮವಸೀಯತಾಂ .

ಪ್ರಮಾಣೈಶ್ಚಾವಗಮ್ಯತ್ವಾದ್ಘಟಾದಿವದಹಂದೃಶೇಃ .
ಯತೋ ರಾಧಿಃ ಪ್ರಮಾಣಾನಾಂ ಸ ಕಥಂ ತೈಃ ಪ್ರಸಿಧ್ಯತಿ .. 37..

ಧರ್ಮಧರ್ಮಿಣೋಶ್ಚೇತರೇತರವಿರುದ್ಧಾತ್ಮಕತ್ವಾದಸಂಗತಿಃ .
ಧರ್ಮಿಣಶ್ಚ ವಿರುದ್ಧತ್ವಾನ್ನ ದೃಶ್ಯಗುಣಸಂಗತಿಃ .
ಮಾರುತಾಂದೋಲಿತಜ್ವಾಲಂ ಶೈತ್ಯಂ ನಾಗ್ನಿಂ ಸಿಸೃಪ್ಸತಿ .. 38..

ತಸ್ಮಾದ್ವಿಸ್ರಬ್ಧಮುಪಗಮ್ಯತಾಂ .

ದ್ರಷ್ಟೃತ್ವಂ ದೃಶ್ಯತಾ ಚೈವ ನೈಕಸ್ಮಿನ್ನೇಕದಾ ಕ್ವಚಿತ್ .

ದೃಶ್ಯದೃಶ್ಯೋ ನ ಚ ದ್ರಷ್ಟಾ ದ್ರಷ್ಟುರ್ದರ್ಶೀ ದೃಶಿರ್ನ ಚ ..

39..

ಸರ್ವಸಂವ್ಯವಹಾರಲೋಪಶ್ಚ ಪ್ರಾಪ್ನೋತಿ .ಯಸ್ಮಾತ್ .

ದ್ರಷ್ಟಾಪಿ ಯದಿ ದೃಶ್ಯಾಯಾ ಆತ್ಮೇಯಾತ್ಕರ್ಮತಾಂ ಧಿಯಃ .
ಯೌಗಪದ್ಯಮದೃಶ್ಯತ್ವಂ ವೈಯರ್ಥ್ಯಂ ಚಾಪ್ನುಯಾಚ್ಛೃತಿಃ .. 40..
ಕುತಃ .ಯಸ್ಮಾತ್ .

ನಾಲುಪ್ತದೃಷ್ಟೇರ್ದೃಶ್ಯತ್ವಂ ದೃಶ್ಯತ್ವೇ ದ್ರಷ್ಟೃತಾ ಕುತಃ .
ಸ್ಯಾಚ್ಚೇದ್ದೃಗೇಕಂ ನಿರ್ದೃಶ್ಯಂ ಜಗದ್ವಾ ಸ್ಯಾದಸಾಕ್ಷಿಕಂ .. 41..

ಉಕ್ತಯುಕ್ತಿಂ ದೃಢೀಕರ್ತುಮಾಗಮೋದಾಹರಣೋಪನ್ಯಾಸಃ .
ಆರ್ತಮನ್ಯದ್ದೃಶೇಃ ಸರ್ವಂ ᳚ನೇತಿ ನೇತೀ᳚ತಿ ಚಾಸಕೃತ್ .

ವದಂತೀ ನಿರ್ಗುಣಂ ಬ್ರಹ್ಮ ಕಥಂ ಶ್ರುತಿರುಪೇಕ್ಷ್ಯತೇ .. 42..

᳚ಮಹಾಭೂತಾನ್ಯಹಂಕಾರ ಇತ್ಯೇತತ್ಕ್ಷೇತ್ರಮುಚ್ಯತೇ .
ನ ದೃಶೇರ್ದ್ವೈತಯೋಗೋಽಸ್ತಿ ವಿಶ್ವೇಶ್ವರಮತಾದಪಿ .. 43..

ಅಧುನಾ ಪ್ರಕೃತಾರ್ಥೋಽಪಸಂಹಾರಃ .
ಏವಮೇತದ್ಧಿರುಗ್ಜ್ಞೇಯಂ ಮಿಥ್ಯಾಸಿದ್ಧಮನಾತ್ಮಕಂ .

ಮೋಹಮೂಲಂ ಸುದುರ್ಬೋಧಂ ದ್ವೈತಂ ಯುಕ್ತಿಭಿರಾತ್ಮನಃ .. 44..
ಕುತೋ ಮಿಥ್ಯಾಸಿದ್ಧತ್ವಂ ದ್ವೈತಸ್ಯೇತಿ ಚೇತ್ .

ನ ಪೃಥಙ್ನಾತ್ಮನಾ ಸಿದ್ಧಿರಾತ್ಮನೋಽನ್ಯಸ್ಯ ವಸ್ತುನಃ .
ಆತ್ಮವತ್ಕಲ್ಪಿತಸ್ತಸ್ಮಾದಹಂಕಾರಾದಿರಾತ್ಮನಿ .. 45..

ತಸ್ಮಾದಜ್ಞಾನವಿಜೃಂಭಿತಮೇತತ್ .

ದೃಶ್ಯಾಃ ಶಬ್ದಾದಯಃ ಕ್ಲೃಪ್ತಾ ದ್ರಷ್ಟೃ ಚ ಬ್ರಹ್ಮ ನಿರ್ಗುಣಂ .

ಅಹಂ ತದುಭಯಂ ಬಿಭ್ರದ್ಭ್ರಾಂತಿಮಾತ್ಮನಿಯಚ್ಛತಿ ..46..

ತತ ಏವೇಯಮಭಿನ್ನಸ್ಯಾತ್ಮನೋ ಭೇದಬುದ್ಧಿಃ .
ದೃಗೇಕಾ ಸರ್ವಭೂತೇಷು ಭಾತಿ ದೃಶ್ಯೈರನೇಕವತ್ .

ಜಲಭಾಜನಭೇದೇನ ಮಯೂಖಸ್ರಗ್ವಿಭೇದವತ್ .. 47..

ಯಥೋಕ್ತಾರ್ಥಸ್ಯ ಪ್ರತಿಪತ್ತಯೇ ದೃಷ್ಟಾಂತಃ .
ಮಿತ್ರೋದಾಸೀನಶತ್ರುತ್ವಂ ಯಥೈಕಸ್ಯಾನ್ಯಕಲ್ಪನಾತ್ .

ಅಭಿನ್ನಸ್ಯ ಚಿತ್ತೇಸ್ತದ್ವದ್ಭೇದೋಽನ್ತಃಕರಣಾಶ್ರಯಃ .. 48..
ಅಪಹಾರೋ ಯಥಾ ಭಾನೋಃ ಸರ್ವತೋ ಜಲಪಾತ್ರಕೈಃ .
ತತ್ಕ್ರಿಯಾಕೃತಿದೇಶಾಪ್ತಿಸ್ತಥಾ ಬುದ್ಧಿಭಿರಾತ್ಮನಃ .. 49..
ನ ಚ ವಿರುದ್ಧಧರ್ಮಣಾಮೇಕತ್ರಾನುಪಪತ್ತಿಃ .
ಕಲ್ಪಿತಾನಾಮವಸ್ತುತ್ವಾತ್ಸ್ಯಾದೇಕತ್ರಾಪಿ ಸಂಭವಃ .
ಕಮನೀಯಾಶುಚಿಃ ಸ್ವಾದ್ವೀತ್ಯೇಕಸ್ಯಾಮಿವಯೋಷಿತಿ .. 50..

ನ ಚಾಯಂ ಕ್ರಿಯಾಕಾರಕಫಲಾತ್ಮಕ ಆಭಾಸ ಈಷದಪಿ
ಪರಮಾರ್ಥವಸ್ತು ಸ್ಪೃಶತಿ ತಸ್ಯಮೋಹಮಾತ್ರೋಪಾದಾನತ್ವಾತ್ .

ಅಭೂತಾಭಿನಿವೇಶೇನ ಸ್ವಾತ್ಮಾನಂ ವಂಚಯತ್ಯಯಂ .

ಅಸತ್ಯಪಿ ದ್ವಿತೀಯೇಽರ್ಥೇ ಸೋಮಶರ್ಮಪಿತಾ ಯಥಾ .. 51..

ವಸ್ತುಯಾಥಾತ್ಮ್ಯಾನವಬೋಧಪಟಲಾವನದ್ಧಾಕ್ಷಃ ಸನ್ .

ಸುಭ್ರೂಃ ಸುನಾಸಾ ಸುಮುಖೀ ಸುನೇತ್ರಾ ಚಾರುಹಾಸಿನೀ .
ಕಲ್ಪನಾಮಾತ್ರಸಂಮೋಹಾದ್ರಾಮೇತ್ಯಾಲಿಂಗತೇಽಶುಚಿಂ .. 52..

ಸರ್ವಸ್ಯಾನರ್ಥಜಾತಸ್ಯ ಜಿಹಾಸಿತಸ್ಯ ಮೂಲಮಹಂಕಾರ ಏವ
ತಸ್ಯಾತ್ಮನಾತ್ಮೋಪರಾಗಾತ್ .ನ ತು ಪರಮಾರ್ಥತ ಆತ್ಮನೋಽವಿದ್ಯಯಾ

ತತ್ಕಾರ್ಯೇಣ ವಾ ಸಂಬಧೋಽಭೂದಸ್ತಿ ಭವಿಷ್ಯತಿ ವಾ
ತಸ್ಯಾಪರಿಲಿಪ್ತದೃಷ್ಟಿಸ್ವಾಭಾವ್ಯಾತ್ .

ದೃಶ್ಯಾನುರಕ್ತಂ ತದ್ದ್ರಷ್ಟೃ ದೃಶ್ಯಂ ದ್ರಷ್ಟ್ರನುರಂಜಿತಂ .

ಅಹಂವೃತ್ತ್ಯೋಹಯಂ ರಕ್ತಂ ತನ್ನಾಶೇಽದ್ವೈತತಾತ್ಮನಃ .. 53..
ಇಹ ಕೇಚಿಚ್ಚೋದಯಂತಿಯೋಽಯಮನ್ವಯವ್ಯತಿರೇಕಾಭ್ಯಾಮನಾತ್ಮತ-
ಯೋತ್ಸಾರಿತೋಽಹಂಕಾರೋವಾಕ್ಯಾರ್ಥಪ್ರತಿಪತ್ತಯೇಸೋಽಯಂವಿಪರೀತಾರ್ಥಃ
ಸಂವೃತ್ತೋ ಯಸ್ಮಾದಹಂ ಬ್ರಹ್ಮಾಸ್ಮೀತಿ ಬ್ರಹ್ಮಾಹಂಪದಾರ್ಥಯೋಃ
ಸಾಮಾನಾಧಿಕರಣ್ಯಶ್ರವಣಾದನಾತ್ಮಾರ್ಥೇನ ಸಾಮಾನಾಧಿಕರಣ್ಯಂ
ಪ್ರಾಪ್ನೋತಿ .ವಕ್ತವ್ಯಾ ಚ ಪ್ರತ್ಯಗಾತ್ಮನಿ ತಸ್ಯ ವೃತ್ತಿರಿತಿ ಸೋಚ್ಯತೇ
ಪ್ರಸಿದ್ಧಲಕ್ಷಣಾಗುಣವೃತ್ತಿಭಿಃ .
ನಾಜ್ಞಾಸಿಷಮಿತಿ ಪ್ರಾಹ ಸುಷುಪ್ತಾದುತ್ಥಿತೋಽಪಿ ಹಿ .

ಅಯೋದಾಹಾದಿವತ್ತೇನ ಲಕ್ಷಣಂ ಪರಮಾತ್ಮನಃ .. 54..
ಪ್ರತ್ಯಕ್ತ್ವಾದತಿಸೂಕ್ಷ್ಮತ್ವಾದಾತ್ಮದೃಷ್ಟ್ಯನುಶೀಲನಾತ್ .

ಅತೋ ವೃತ್ತೀರ್ವಿಹಾಯಾನ್ಯಾ ಹ್ಯಹಂವೃತ್ತ್ಯೋಪಲಕ್ಷತೇ .. 55..
ಆತ್ಮನಾ ಚಾವಿನಾಭಾವಮಥವಾ ವಿಲಯಂ ವ್ರಜೇತ್ .

ನ ತು ಪಕ್ಷಾಂತರಂ ಯಾಯಾದತಶ್ಚಾಹಂಧಿಯೋಚ್ಯತೇ .. 56..
ಕೀದೃಕ್ಪುನರ್ವಸ್ತು ಲಕ್ಷ್ಯಂ .

ನಾಮಾದಿಭ್ಯಃ ಪರೋ ಭೂಮಾ ನಿಷ್ಕಲೋಽಕಾರಕೋಽಕ್ರಿಯಃ .
ಸ ಏವಾತ್ಮವತಾಮಾತ್ಮಾ ಸ್ವತಸ್ಸಿದ್ಧಃ ಸ ಏವ ನಃ .. 57..
ಅಜ್ಞಾನೋತ್ಥಬುದ್ಧ್ಯಾದಿಕರ್ತೃತ್ವೋಪಾಧಿಮಾತ್ಮಾನಂ
ಪರಿಗೃಹ್ಯೈವಾನ್ವಯವ್ಯತಿರೇಕಾಭ್ಯಾಮಹಂ ಸುಖೀ ದುಃಖೀ
ಚೇತ್ಯಹಂಕಾರಾದೇರನಾತ್ಮಧರ್ಮತ್ವಮುಕ್ತಂ
ಕೇವಲಾತ್ಮಾಭ್ಯುಪಗಮೇಽಶಕ್ಯತ್ವಾತ್ಫಲಾಭಾವಾಚ್ಚ .
ಅಥೇದಾನೀಮವಿದ್ಯಾಪರಿಕಲ್ಪಿತಂ ಸಾಕ್ಷಿತ್ವಮಾಶ್ರಿತ್ಯ
ಕರ್ತೃತ್ವಾದ್ಯಶೇಷಪರಿಣಾಮಪ್ರತಿಷೇಧಾಯಾಹ .

ಏಷ ಸರ್ವಧಿಯಾಂ ನೃತ್ತಮವಿಲುಪ್ತೈಕದರ್ಶನಃ .
ವೀಕ್ಷತೇಽವೀಕ್ಷಮಾಣೋಽಪಿ ನಿಮಿಷತ್ತದ್ಧ್ರುವೋಽಧ್ರುವಂ  .. 58..

ನನು ಸರ್ವಸಿದ್ಧಾಂತಾನಾಮಪಿ ಸ್ವಸ್ವದೃಷ್ಟ್ಯಪೇಕ್ಷಯೋಪಪನ್ನತ್ವಾ-
ದಿತರೇತರದೃಷ್ಟ್ಯಪೇಕ್ಷಯಾ ದುಸ್ಸ್ಥಿತಸಿದ್ಧಿಕತ್ವಾನ್ನೈಕತ್ರಾಪಿ
ವಿಶ್ವಾಸಂ ಪಶ್ಯಾಮೋ ನ ಚ ಸರ್ವತಾರ್ಕಿಕೈರದೂಷಿತಂ ಸಮರ್ಥಿತಂ
ಸರ್ವತಾರ್ಕಿಕೋಪದ್ರವಾಪಸರ್ಪಣಾಯ ವರ್ತ್ಮ ಸಂಭಾವಯಾಮಃ .

ಉಚ್ಯತೇ .ವಿಸ್ರಬ್ಧೈಃ ಸಂಭಾವ್ಯತಾಮನುಭವಮಾತ್ರಶರಣತ್ವಾತ್-

ಸರ್ವತಾರ್ಕಿಕಪ್ರಸ್ಥಾನಾನಾಂ . ತದಭಿಧೀಯತೇ .
ಇಮಂ ಪ್ರಾಶಿಕಮುದ್ದಿಶ್ಯ ತರ್ಕಜ್ವರಭೃಶಾತುರಾಃ .
ತ್ವಾಚ್ಛಿರಸ್ಕವಚೋಜಾಲೈರ್ಮೋಹಯಂತೀತರೇತರಂ .. 59..

ಅತ್ರಾಪಿ ಚೋದಯಂತಿ .ಅನುಭವಾತ್ಮನೋಽಪಿ ವಿಕ್ರಿಯಾಭ್ಯುಪಗಮೇಽನ-
ಭ್ಯುಪಗಮೇಽಪಿ ದೋಷ ಏವ .ಯಸ್ಮಾದಾಹ .

᳚ವರ್ಷಾತಪಾಭ್ಯಾಂ ಕಿಂ ವ್ಯೋಮ್ನಶ್ಚರ್ಮಣ್ಯೇವ ತಯೋಃ ಫಲಂ .

ಚರ್ಮೋಪಮಶ್ಚೇತ್ಸೋಽನಿತ್ಯಃ ಖತುಲ್ಯಶ್ಚೇದಸತ್ಸಮಃ ᳚ .. 60..
ಬುದ್ಧಿಜನ್ಮನಿ ಪುಂಸಶ್ಚ ವಿಕೃತಿರ್ಯದ್ಯನಿತ್ಯತಾ .

ಅಥಾವಿಕೃತಿರೇವಾಯಂ ಪ್ರಮಾತೇತಿ ನಯುಜ್ಯತೇ .. 61..
ಅಸ್ಯ ಪರಿಹಾರಃ .
ಊರ್ಧ್ವಂ ಗಚ್ಛತಿ ಧೂಮೇ ಖಂ ಭಿದ್ಯತೇ ಸ್ವಿನ್ನ ಭಿದ್ಯತೇ .
ನ ಭಿದ್ಯತೇ ಚೇತ್ಸ್ಥಾಸ್ನುತ್ವಂ ಭಿದ್ಯತೇ ಚೇದ್ಭಿದಾಸ್ಯ ಕಾ .. 62..

ಇತ್ಯೇತತ್ಪ್ರತಿಪತ್ತ್ಯರ್ಥಮಾಹ .

ಅವಿಕ್ರಿಯಸ್ಯ ಭೋಕ್ತೃತ್ವಂ ಸ್ಯಾದಹಂಬುದ್ಧಿವಿಭ್ರಮಾತ್ .

ನೌಯಾನವಿಭ್ರಮಾದ್ಯದ್ವನ್ನಗೇಷು ಗತಿಕಲ್ಪನಂ .. 63..

ಯಥೋಕ್ತಾರ್ಥಾವಿಷ್ಕರಣಾಯ ದೃಷ್ಟಾಂತಾಂತರೋಪಾದಾನಂ .

ಯಥಾ ಜಾತ್ಯಮಣೇಃ ಶುಭ್ರಾ ಜ್ವಲಂತೀ ನಿಶ್ಚಲಾ ಶಿಖಾ .

ಸಂನಿಧ್ಯಸಂನಿಧಾನೇಷು ಘಟಾದೀನಾಮವಿಕ್ರಿಯಾ .. 64..

ಅಯಮತ್ರಾಂಶೋ ವಿವಕ್ಷಿತ ಇತಿ ಜ್ಞಾಪನಾಯಾಹ .

ಯದವಸ್ಥಾ ವ್ಯನಕ್ತೀತಿ ತದವಸ್ಥೈವ ಸಾ ಪುನಃ .
ಭಣ್ಯತೇ ನ ವ್ಯನಕ್ತೀತಿ ಘಟಾದೀನಾಮಸಂನಿಧೌ .. 65..
ತತ್ರ ಚ .

ಸರ್ವಧೀವ್ಯಂಜಕಸ್ತದ್ವತ್ಪರಮಾತ್ಮಾ ಪ್ರದೀಪಕಃ .
ಸಂನಿಧ್ಯಸಂನಿಧಾನೇಷು ಧೀವೃತ್ತಿನಾಮವಿಕ್ರಿಯಃ .. 66..
ನ ಪ್ರಕಾಶಕ್ರಿಯಾ ಕಾಚಿದಸ್ಯ ಸ್ವಾತ್ಮನಿ ವಿದ್ಯತೇ .
ಉಪಚಾರಾತ್ಕ್ರಿಯಾ ಸಾಸ್ಯ ಯಃ ಪ್ರಕಾಶಸ್ಯ ಸಂನಿಧಿಃ .. 67..
ಮೈವಂ ಶಂಕಿಷ್ಠಾಃ ಸಾಂಖ್ಯರಾಧ್ಯಾಂತೋಽಯಮಿತಿ .ಯತಃ .
ಯಥಾ ವಿಶುದ್ಧ ಆಕಾಶೇ ಸಹಸೈವಾಭ್ರಮಂಡಲಂ .

ಭೂತ್ವಾ ವಿಲೀಯತೇ ತದ್ವದಾತ್ಮನೀಹಾಖಿಲಂ ಜಗತ್ .. 68..

ತಸ್ಮಾದೇಷ ಕೂಟಸ್ಥೋ ನ ದ್ವೈತಂ ಮನಾಗಪಿ ಸ್ಪೃಶತಿ .ಯತಃ .
ಶಬ್ದಾದ್ಯಾಕಾರನಿರ್ಭಾಸಾಃ ಕ್ಷಣಪ್ರಧ್ವಂಸಿನೀರ್ದೃಶಾ .

ನಿತ್ಯೋಽಕ್ರಮದೃಗಾತ್ಮೈಕೋ ವ್ಯಾಪ್ನೋತೀವ ಧಿಯೋಽನಿಶಂ .. 69..

ಏವಂ ಚ ಸತಿ ಬುದ್ಧೇಃ ಪರಿಣಾಮಿತ್ವಂ ಯುಕ್ತಂ .

ಅತೀತಾನಾಗತೇಹತ್ಯಾನ್ಯುಗಪತ್ಸರ್ವಗೋಚರಾನ್ .

ವೇತ್ತ್ಯಾತ್ಮವನ್ನ ಧೀರ್ಯಸ್ಮಾತ್ತೇನೇಯಂ ಪರಿಣಾಮಿನೀ .. 70..
ತತಶ್ಚೈತತ್ಸಿದ್ಧಂ .

ಅಪಶ್ಯನ್ಪಶ್ಯತೀಂ ಬುದ್ಧಿಮಶೃಣ್ವನ್ ಶೃಣ್ವತೀಂ ತಥಾ .

ನಿರ್ಯತ್ನೋಽವಿಕ್ರಿಯೋಽನಿಚ್ಛನ್ನಿಚ್ಛಂತೀಂ ಚಾಪ್ಯಲುಪ್ತದೃಕ್ .. 71..

ದ್ವಿಷಂತೀಮದ್ವಿಷನ್ನಾತ್ಮಾ ಕುಪ್ಯಂತೀಂ ಚಾಪ್ಯಕೋಪನಃ .
ನಿರ್ದುಃಖೋ ದುಃಖಿನೀಂ ಚೈವ ನಿಸ್ಸುಖಃ ಸುಖಿನೀಮಪಿ .. 72..

ಅಮುಹ್ಯಮಾನೋ ಮುಹ್ಯಂತೀಂ ಕಲ್ಪಯಂತೀಮಕಲ್ಪಯನ್ .

ಸ್ಮರಂತೀಮಸ್ಮರಂಶ್ಚೈವ ಶಯಾನಾಮಸ್ವಪನ್ಮುಹುಃ .. 73..
ಸರ್ವಾಕಾರಾಂ ನಿರಾಕಾರಃ ಸ್ವಾರ್ಥೋಽಸ್ವಾರ್ಥಾಂ ನಿರಿಂಗನಃ .
ನಿಸ್ತ್ರಿಕಾಲಸ್ತ್ರಿಕಾಲಸ್ಥಾಂ ಕೂಟಸ್ಥಃ ಕ್ಷಣಭಂಗುರಾಂ .. 74..

ನಿರಪೇಕ್ಷಶ್ಚ ಸಾಪೇಕ್ಷಾಂ ಪರಾಚೀಂ ಪ್ರತ್ಯಗದ್ವಯಃ .
ಸಾವಧಿಂ ನಿರ್ಗತೇಯತ್ತಃ ಸರ್ವದೇಹೇಷು ಪಶ್ಯತಿ .. 75..

ಏತಸ್ಮಾಚ್ಚ ಕಾರಣಾದಯಮರ್ಥೋ ವ್ಯವಸೀಯತಾಂ .

ದುಃಖೀ ಯದಿ ಭವೇದಾತ್ಮಾ ಕಸ್ಸಾಕ್ಷೀ ದುಃಖಿನೋ ಭವೇತ್ .

ದುಃಖಿನಃ ಸಾಕ್ಷಿತಾಯುಕ್ತಾ ಸಾಕ್ಷಿಣೋ ದುಃಖಿತಾ ತಥಾ .. 76..

ಪೂರ್ವಸ್ಯೈವ ವ್ಯಾಖ್ಯಾನಾರ್ಥಮಾಹ .

ನರ್ತೇ ಸ್ಯಾದ್ವಿಕ್ರಿಯಾಂ ದುಃಖೀ ಸಾಕ್ಷಿತಾ ಕಾ ವಿಕಾರಿಣಃ .
ಧೀವಿಕ್ರಿಯಾಸಹಸ್ರಾಣಾಂ ಸಾಕ್ಷ್ಯತೋಽಹಮವಿಕ್ರಿಯಃ .. 77..
ಏವಂ ಸರ್ವಸ್ಮಿನ್ ವ್ಯಭಿಚಾರಿಣ್ಯಾತ್ಮವಸ್ತ್ವೇವಾವ್ಯಭಿಚಾರೀತ್ಯನುಭವತೋ
ವ್ಯವಸ್ಥಾಪನಾಯಾಹ .

ಪ್ರಮಾಣತನ್ನಿಭೇಷ್ವಸ್ಯಾ ನೋಚ್ಛಿತ್ತಿರ್ಮಮ ಸಂವಿದಃ .
ಮತ್ತೋಽನ್ಯದ್ರೂಪಮಾಭಾತಿಯತ್ತತ್ಸ್ಯಾತ್ಕ್ಷಣಭಂಗಿ ಹಿ .. 78..

ಉತ್ಪತ್ತಿಸ್ಥಿತಿಭಂಗೇಷು ಕುಂಭಸ್ಯ ವಿಯತೋಯಥಾ .

ನೋತ್ಪತ್ತಿಸ್ಥಿತಿನಾಶಾಸ್ಸ್ಯುರ್ಬುದ್ಧೇರೇವಂ ಮಮಾಪಿ ಚ ..79..

ಸುಖದುಃಖಸಂಬಂಧಾನಾಂ ಚ ಪ್ರತ್ಯಕ್ಷತ್ವಾನ್ನ
ಶ್ರದ್ಧಾಮಾತ್ರಗ್ರಾಹ್ಯಮೇತತ್ .

ಸುಖದುಃಖಾದಿಸಂಬಂಧಾಂ ಯಥಾ ದಂಡೇನ ದಂಡಿನಂ .

ರಾಧಕೋ ವೀಕ್ಷತೇ ಬುದ್ಧಿಂ ಸಾಕ್ಷೀ ತದ್ವದಸಂಹತಃ .. 80..

ಏತಸ್ಮಾಚ್ಚ ಹೇತೋರ್ಧಿಯಃ ಪರಿಣಾಮಿತ್ವಂ ಯುಕ್ತಂ .

ಯೇನೈವಾಸ್ಯಾ ಭವೇದ್ಯೋಗಃ ಸುಖಕುಂಭಾದಿನಾ ಧಿಯಃ .
ತಂ ವಿದಂತೀ ತದೈವಾನ್ಯಂ ವೇತ್ತಿ ನಾತೋ ವಿಕಾರಿಣೀ .. 81..
ಅಸ್ಯಾಶ್ಚ ಕ್ಷಣಭಂಗರತ್ವೇ ಸ್ವಯಮೇವಾತ್ಮಾ ಸಾಕ್ಷೀ .ನ ಹಿ
ಕೂಟಸ್ಥಾವಬೋಧಮಂತರೇಣ ಬುದ್ಧೇರೇವಾವಿರ್ಭಾವತಿರೋಭಾವಾದಿ-

ಸಿದ್ಧಿರಸ್ತಿ .
ಪರಿಣಾಮಿಧಿಯಾಂ ವೃತ್ತಂ ನಿತ್ಯಾಕ್ರಮದೃಗಾತ್ಮನಾ .

ಷಡ್ಭಾವವಿಕ್ರಿಯಾಮೇತಿ ವ್ಯಾಪ್ತಂ ಖೇನಾಂಕರೋ ಯಥಾ .. 82..

ಸತ ಆತ್ಮನಶ್ಚಾವಿಕಾರಿತ್ವೇ ಯುಕ್ತಿಃ .
ಸ್ಮೃತಿಸ್ವಪ್ನಪ್ರಬೋಧೇಷು ನ ಕಶ್ಚಿತ್ಪ್ರತ್ಯಯೋ ಧಿಯಃ .
ದೃಶಾವ್ಯಾಪ್ತೋಽಸ್ತ್ಯತೋ ನಿತ್ಯಮವಿಕಾರೀ ಸ್ವಯಂದೃಶಿಃ .. 83..
ಏವಂ ತಾವತ್ಪರಾಭ್ಯುಪಗತಪ್ರಕ್ರಿಯಾಪ್ರಸ್ಥಾನೇನ
ನಿರಸ್ತಾಶೇಷವಿಕಾರೈಕಾತ್ಮ್ಯಂ
ಪ್ರತಿಪಾದಿತಮುಪಪತ್ತಿಭಿಃ .ಅಥಾಧುನಾ ಶ್ರೌತೀಂ
ಪ್ರಕ್ರಿಯಾಮವಲಂಬ್ಯೋಚ್ಯತೇ .
ಅಸ್ತು ವಾ ಪರಿಣಾಮೋಽಸ್ಯ ದೃಶೇಃ ಕೂಟಸ್ಥರೂಪತಃ .
ಕಲ್ಪಿತೋಽಪಿ ಮೃಷೈವಾಸೌ ದಂಡಸ್ಯೇವಾಪ್ಸು ವಕ್ರತಾ .. 84..

ಷಟ್ಸು ಭಾವವಿಕಾರೇಷು ನಿಷಿದ್ಧೇಶ್ವೇವಮಾತ್ಮನಿ .

ದೋಷಃ ಕಶ್ಚಿದಿಹಾಸಕ್ತುಂ ನ ಶಕ್ಯಸ್ತಾರ್ಕಿಕಶ್ವಭಿಃ .. 85..
ಪ್ರಕೃತಮೇವೋಪಾದಾಯ ಬುದ್ಧೇಃ ಪರಿಣಾಮಿತ್ವಮಾತ್ಮನಶ್ಚ
ಕೂಟಸ್ಥತ್ವಂ ಯುಕ್ತಿಭಿರುಚ್ಯತೇ .
ಪ್ರತ್ಯರ್ಥಂ ತು ವಿಭಿದ್ಯಂತೇ ಬುದ್ಧಯೋ ವಿಷಯೋನ್ಮುಖಾಃ .
ನ ಭಿದಾವಗತೇಸ್ತದ್ವತ್ಸರ್ವಾಸ್ತಾಶ್ಚಿನ್ನಿಭಾ ಯತಃ .. 86..
ಸ್ವಸಂಬದ್ಧಾರ್ಥ ಏವ .

ಸಾವಶೇಷಪರಿಚ್ಛೇದಿನ್ಯತ ಏವ ನ ಕೃತ್ಸ್ನವಿತ್ .

ನೋ ಚೇತ್ಪರಿಣಮೇದ್ಬುದ್ಧಿಃ ಸರ್ವಜ್ಞಾ ಸ್ವಾತ್ಮವದ್ಭವೇತ್ .. 87..

ಅತೋಽವಗತೇರೇಕತ್ವಾತ್ .

ಚಂಡಾಲಬುದ್ಧೇರ್ಯರ್ದೃಷ್ಟೃ ತದೇವ ಬ್ರಹ್ಮಬುದ್ಧಿದೃಕ್ .

ಏಕಂ ತದುಭಯೋರ್ಜ್ಯೋತಿರ್ಭಾಸ್ಯಭೇದಾದನೇಕವತ್ .. 88..

ಕಸ್ಮಾತ್ .

ಅವಸ್ಥಾದೇಶಕಾಲಾದಿಭೇದೋ ನಾಸ್ತ್ಯನಯೋರ್ಯತಃ .
ತಸ್ಮಾಜ್ಜಗದ್ಧಿಯಾಂ ವೃತ್ತಂ ಜ್ಯೋತಿರೇಕಂ ಸದೇಕ್ಷತೇ .. 89..

ಸರ್ವದೇಹೇಷ್ವಾತ್ಮೈಕತ್ವೇ ಪ್ರತಿಬುದ್ಧಪರಮಾರ್ಥತತ್ತ್ವಸ್ಯಾ-
ಪ್ಯಪ್ರತಿಬುದ್ಧದೇಹಸಂಬದ್ಧಾದಶೇಷದುಃಖಸಂಬಂಧ ಇತಿ ಚೇತ್ತನ್ನ .
ಬೋಧಾತ್ಪ್ರಾಗಪಿ ದುಃಖಿತ್ವಂ ನಾನ್ಯದೇಹೋತ್ಥಮಸ್ತಿ ನಃ .
ಬೋಧಾದೂರ್ಧ್ವಂ ಕುತಸ್ತತ್ಸ್ಯಾದ್ಯತ್ರ ಸ್ವಗತಮಪ್ಯಸತ್ .. 90..

ನ ಚೇಯಂ ಸ್ವಮನೀಷಿಕೇತಿ ಗ್ರಾಹ್ಯಂ . ಕುತಃ .
ಶ್ರುತ್ಯವಷ್ಟಂಭಾತ್ .

ಶಬ್ದಾದ್ಯಾಕಾರನಿರ್ಭಾಸಾ ಹಾನೋಪಾದಾನಧರ್ಮಿಣೀ .
ಭಾಸ್ಯೇತ್ಯಾಹ ಶ್ರುತಿರ್ದೃಷ್ಟಿರಾತ್ಮನೋಽಪರಿಣಾಮಿನಃ .. 91..
ಕಾ ತ್ವಸೌ ಶ್ರುತಿಃ .
ದೃಷ್ಟೇರ್ದ್ರಷ್ಟಾರಮಾತ್ಮಾನಂ ನ ಪಶ್ಯೇರ್ದೃಶ್ಯಮಾನಯಾ .

ವಿಜ್ಞಾತಾರಮರೇ ಕೇನ ವಿಜಾನೀಯಾದ್ಧಿಯಾಂ ಪತಿಂ .. 92..

ಯಸ್ಮಾತ್ಸರ್ವಪ್ರಮಾಣೋಪಪನ್ನೋಽಯಮರ್ಥಸ್ತಸ್ಮಾದತೋಽನ್ಯಥಾವಾದಿನೋ
ಜಾತ್ಯಂಧಾ ಇವಾನುಕಂಪನೀಯಾ ಇತ್ಯಾಹ .

ತದೇತದದ್ವಯಂ ಬ್ರಹ್ಮ ನಿರ್ವಿಕಾರಂ ಕುಬುದ್ಧಿಭಿಃ .
ಜಾತ್ಯಂಧಗಜದೃಷ್ಟ್ಯೇವ ಕೋಟಿಶಃ ಪರಿಕಲ್ಪ್ಯತೇ .. 93..
ಪ್ರಮಾಣೋಪಪನಸ್ಯಾರ್ಥಸ್ಯಾಸಂಭಾವನಾತ್ತದನುಕಂಪನೀಯತ್ವಸಿದ್ಧಿಃ .
ತದೇತದಾಹ .

ಯದ್ಯದ್ವಿಶೇಷಣಂ ದೃಷ್ಟಂ ನಾತ್ಮನಸ್ತದನನ್ವಯಾತ್ .

ಖಸ್ಯ ಕುಂಭಾದಿವತ್ತಸ್ಮಾದಾತ್ಮಾ ಸ್ಯಾನ್ನಿರ್ವಿಶೇಷಣಃ .. 94..
ಅತಶ್ಚಾತ್ಮನೋ ಭೇದಾಸಂಸ್ಪರ್ಶೋ ಭೇದಸ್ಯ ಮಿಥ್ಯಾಸ್ವಾಭಾವ್ಯಾದತ
ಆಹ .

ಅವಗತ್ಯಾತ್ಮನೋ ಯಸ್ಮಾದಾಗಮಾಪಾಯಿ ಕುಂಭವತ್ .

ಸಾಹಂಕಾರಮಿದಂ ವಿಶ್ವಂ ತಸ್ಮಾತ್ತತ್ಸ್ಯಾತ್ಕಚಾದಿವತ್ .. 95..

ಸರ್ವಸ್ಯೈವಾನುಮಾನವ್ಯಾಪಾರಸ್ಯ ಫಲಮಿಯದೇವಯದ್ವಿವೇಕಗ್ರಹಣಂ .

ತದುಚ್ಯತೇ .
ಬುದ್ಧೇರನಾತ್ಮಧರ್ಮತ್ವಮನುಮಾನಾತ್ಪ್ರಸಿದ್ಧ್ಯತಿ .

ಆತ್ಮನೋಽಪ್ಯದ್ವಿತೀಯತ್ವಮಾತ್ಮತ್ವಾದೇವ ಸಿದ್ಧ್ಯತಿ .. 96..

ಯದ್ಯಪ್ಯಯಂ ಗ್ರಹೀತೃಗ್ರಹಣಗ್ರಾಹ್ಯಗೃಹೀತಿತತ್ಫಲಾತ್ಮಕ
ಆಬ್ರಹ್ಮಸ್ತಂಬಪರ್ಯಂತಃ ಸಂಸಾರೋಽನ್ವಯವ್ಯತಿರೇಕಾಭ್ಯಾಮನಾತ್ಮತಯಾ
ನಿರ್ಮಾಲ್ಯವದಪವಿದ್ಧಃ . ತಥಾಪಿ ತು ನೈವಾಸೌ ಸ್ವತಸ್ಸಿದ್ಧಾತ್ಮ-
ವ್ಯತಿರಿಕ್ತಾನಾತ್ಮಪ್ರಕೃತಿಪದಾರ್ಥವ್ಯಪಾಶ್ರಯಃ ಸಾಂಖ್ಯಾನಾಮಿವ .

28 sanskritdocuments.org



ನೈಷ್ಕರ್ಮ್ಯಸಿದ್ಧಿಃ

ಕಿಂ ತರ್ಹಿ .

ಸ್ವತಸ್ಸಿದ್ಧಾನುದಿತಾನಸ್ತಮಿತಕೂಟಸ್ಥಾತ್ಮಪ್ರಜ್ಞಾನಮಾತ್ರ-
ಶರೀರಪ್ರತಿಬಿಂಬಿತಾವಿಚಾರಿತಸಿದ್ಧಾತ್ಮಾನವಬೋಧಾಶ್ರಯ ಏವ
ತದುಪಾದಾನತ್ವಾತ್ತಸ್ಯೇತೀಮಮರ್ಥಂ ನಿರ್ವಕ್ತುಕಾಮ ಆಹ .

ಋತೇ ಜ್ಞಾನಂ ನ ಸಂತ್ಯರ್ಥಾ ಅಸ್ತಿ ಜ್ಞಾನಮೃತೇಽಪಿ ತಾನ್ .

ಏವಂ ಧಿಯೋ ಹಿರುಗ್ಜ್ಯೋತಿರ್ವಿವಿಚ್ಯಾದನುಮಾನತಃ .. 97..
ಯಸ್ಮಾತ್ಪ್ರಮಾಣಪ್ರಮೇಯವ್ಯವಹಾರ ಆತ್ಮಾನವಬೋಧಾಶ್ರಯ
ಏವ ತಸ್ಮಾತ್ಸಿದ್ಧಮಾತ್ಮನೋಽಪ್ರಮೇಯತ್ವಂ .ನೈವ ಹಿ ಕಾರ್ಯಂ
ಸ್ವಕಾರಣಮತಿಲಂಘ್ಯಾನ್ಯತ್ರಾಕಾರಕ ಆಸ್ಪದಮುಪನಿಬಧ್ನಾತಿ .

ಅತ ಆಹ .

ವ್ಯವಧೀಯಂತ ಏವಾಮೀ ಬುದ್ಧಿದೇಹಘಟಾದಯಃ .
ಆತ್ಮತ್ವಾದಾತ್ಮನಃ ಕೇನ ವ್ಯವಧಾನಂ ಮನಾಗಪಿ .. 98..

ಸ್ವಯಮನವಗಮಾತ್ಮಕತ್ವಾದನವಗಮಾತ್ಕತ್ವಂ ಚ
ಮೋಹಮಾತ್ರೋಪಾದಾನತ್ವಾತ್ .

ಪ್ರಮಾಣಮಂತರೇಣೈಷಾಂ ಬುದ್ಧ್ಯಾದೀನಾಮಸಿದ್ಧತಾ .

ಅನುಭೂತಿಫಲಾರ್ಥಿತ್ವಾದಾತ್ಮಾ ಜ್ಞಃ ಕಿಮಪೇಕ್ಷತೇ .. 99..
ವಕ್ಷ್ಯಮಾಣೇತರೇತರಾಧ್ಯಾಸಸಿದ್ಧ್ಯರ್ಥಮುಕ್ತವ್ಯತಿರೇಕಾನುವಾದಃ .
ಘಟಬುದ್ಧೇರ್ಘಟಾಚ್ಚರ್ಥಾದ್ದ್ರಷ್ಟುರ್ಯದ್ವದ್ವಿಭಿನ್ನತಾ .

ಅಹಂಬುದ್ಧೇರಹಂಗಮ್ಯಾದ್ದುಃಖಿನಶ್ಚ ತಥಾ ದೃಶೇಃ .. 100..
ಏವಮೇತಯೋರಾತ್ಮಾನಾತ್ಮನೋಃ ಸ್ವತಃ ಪರತಃ ಸಿದ್ಧಯೋರ್ಲೌಕಿಕರಜ್ಜು-
ಸರ್ಪಾಧ್ಯಾರೋಪವದವಿದ್ಯೋಪಾಶ್ರಯಏವೇತರೇತರಾಧ್ಯಾರೋಪಇತ್ಯೇತದಾಹ
.

ಅಭ್ರಯಾನಂಯಥಾಮೋಹಾಚ್ಛಶಭೃತ್ಯಧ್ಯವಸ್ಯತಿ .

ಸುಖಿತ್ವಾದೀಂಧಿಯೋ ಧರ್ಮಾಂಸ್ತದ್ವದಾತ್ಮನಿ ಮನ್ಯತೇ .. 101 ..

ದಗ್ಧೃತ್ವಂ ಚಯಥಾ ವಹ್ನೇರಯಸೋ ಮನ್ಯತೇ ಕುಧೀಃ .
ಚೈತನ್ಯಂ ತದ್ವದಾತ್ಮೀಯಂಮೋಹಾತ್ಕರ್ತರಿ ಮನ್ಯತೇ .. 102..
ಸರ್ವ ಏವಾಯಮಾತ್ಮಾನಾತ್ಮವಿಭಾಗಃ ಪ್ರತ್ಯಕ್ಷಾದಿಪ್ರಮಾಣವರ್ತ್ಮ-
ನ್ಯುನಪತಿತೋಽವಿದ್ಯೋತ್ಸಂಗವರ್ತ್ಯೇವ ನ ಪರಮಾತ್ಮವ್ಯಪಾಶ್ರಯಃ .
ಅಸ್ಯಾಶ್ಚಾವಿದ್ಯಾಯಾಃ ಸರ್ವಾನರ್ಥಹೇತೋಃ ಕುತೋ ನಿವೃತ್ತಿರಿತಿ
ಚೇತ್ತದಾಹ .

ದುಃಖರಾಶೇರ್ವಿಚಿತ್ರಸ್ಯ ಸೇಯಂ ಭ್ರಾಂತಿಶ್ಚಿರಂತನೀ .

ಮೂಲಂ ಸಂಸಾರವೃಕ್ಷಸ್ಯ ತದ್ಬಾಧಸ್ತತ್ತ್ವದರ್ಶನಾತ್ .. 103..

ತದ್ಬಾಧಸ್ತತ್ತ್ವದರ್ಶನಾದಿತಿ ಕುತಃ ಸಂಭಾವ್ಯತ ಇತಿ ಚೇದತ
ಆಹಾಗೋಪಾಲಾವಿಪಾಲಪಂಡಿತಮಿಯಮೇವ ಪ್ರಸಿದ್ಧಿಃ .
ಅಪ್ರಮೋತ್ಥಂ ಪ್ರಮೋತ್ಥೇನ ಜ್ಞಾನಂ ಜ್ಞಾನೇನ ಬಾಧ್ಯತೇ .
ಅಹಿರಜ್ಜ್ವಾದಿವದ್ಬಾಧೋ ದೇಹಾದ್ಯಾತ್ಮಮತೇಸ್ತಥಾ .. 104..

ಲೌಕಿಕಪ್ರಮೇಯವೈಲಕ್ಷಣ್ಯಾದಾತ್ಮನೋ ನೇಹಾನಧಿಗತಾಧಿಗಮಃ
ಪ್ರಮಾಣಫಲಂ .

ಅವಿದ್ಯಾನಾಶಮಾತ್ರಂ ತು ಫಲಮಿತ್ಯುಪಚರ್ಯತೇ .
ನಾಜ್ಞಾತಜ್ಞಾಪನಂ ನ್ಯಾಯ್ಯಮವಗತ್ಯೇಕರೂಪತಃ .. 105..
ಯಸ್ಮಾದಾತ್ಮಾನವಬೋಧಮಾತ್ರೋಪಾದಾನಾಃ ಪ್ರಮಾತ್ರಾದಯಸ್ತಸ್ಮಾತ್ .

ನ ವಿದಂತ್ಯಾತ್ಮನಃ ಸತ್ತಾಂ ದ್ರಷ್ಟೃದರ್ಶನಗೋಚರಾಃ .
ನ ಚಾನ್ಯೋನ್ಯಮತೋಽಮೀಷಾಂ ಜ್ಞೇಯತ್ವಂ ಭಿನ್ನಸಾಧನಂ .. 106..

ದ್ರಷ್ಟ್ರಾದೇರಸಾಧಾರಣರೂಪಜ್ಞಾಪನಾಯಾಹ .

ಬಾಹ್ಯ ಆಕಾರವಾನ್ ಗ್ರಾಹ್ಯೋ ಗ್ರಹಣಂ ನಿಶ್ಚಯಾದಿಮತ್ .

ಅನ್ವಯ್ಯಹಮಿತಿ ಜ್ಞೇಯಃ ಸಾಕ್ಷೀ ತ್ವಾತ್ಮಾ ಧ್ರುವಃ ಸದಾ .. 107..

ಸರ್ವಕಾರಕಕ್ರಿಯಾಫಲವಿಭಾಗಾತ್ತ್ಮಕಸಂಸಾರಶೂನ್ಯ ಆತ್ಮೇತಿ
ಕಾರಕಕ್ರಿಯಾಫಲವಿಭಾಗಸಾಕ್ಷಿತ್ವಾದಾತ್ಮನಸ್ತದಾಹ .

ಗ್ರಾಹಕಗ್ರಹಣಗ್ರಾಹ್ಯವಿಭಾಗೇಯೋಽವಿಭಾಗವಾನ್ .

ಹಾನೋಪಾದಾನಯೋಸ್ಸಾಕ್ಷೀ ಹಾನೋಪಾದಾನವರ್ಜಿತಃ .. 108..
ಗ್ರಾಹಕಾದಿನಿಷ್ಠೈವ ಗ್ರಾಹಕಾದಿಭಾವಾಭಾವವಿಭಾಗಸಿದ್ಧಿಃ
ಕಸ್ಮಾನ್ನೇತಿ ಚೇತ್ತದಾಹ .

ಸ್ವಸಾಧನ ಸ್ವಯಂ ನಷ್ಟೋ ನ ನಾಶಂ ವೇತ್ತ್ಯಭಾವತಃ .
ಅತ ಏವ ನ ಚಾನ್ಯೇಷಾಮತೋಽಸೌ ಭಿನ್ನಸಾಕ್ಷಿಕಃ .. 109..
ಗ್ರಾಹಕಾದೇರನ್ಯಸಾಕ್ಷಿಪೂರ್ವಕತ್ವಸಿದ್ಧೇಃ
ಸ್ವಸಾಕ್ಷಿಣೋಽಪ್ಯನ್ಯಸಾಕ್ಷಿಪೂರ್ವಕತ್ವಾ-
ದನವಸ್ಥೇತಿ ಚೇತ್ತನ್ನ ಸಾಕ್ಷಿಣೋ ವ್ಯತಿರಿಕ್ತಹೇತ್ವನಪೇಕ್ಷತ್ವಾದತ
ಆಹ .

ಧೀವನ್ನಾಪೇಕ್ಷತೇ ಸಿದ್ಧಿಮಾತ್ಮಾನ್ಯಸ್ಮಾದವಿಕ್ರಿಯಃ .
ನಿರಪೇಕ್ಷಮಪೇಕ್ಷ್ಯೈವ ಸಿದ್ಧಂತ್ಯನ್ಯೇ ನ ತು ಸ್ವಯಂ .. 110..

ಯತೋ ಗ್ರಾಹಕಾದಿಷ್ವಾತ್ಮಭಾವೋಽವಿದ್ಯಾನಿಬಂಧನ ಏವ
ತಸ್ಮಾದನ್ವಯವ್ಯತಿರೇಕಾಭ್ಯಾಂ ವಿಭಜ್ಯಾನಾತ್ಮನಃ ಸ್ವಯಂ .

ಉತ್ಪತ್ತಿಸ್ಥಿತಿನಾಶೇಷುಯೋಽವಗತ್ಯೈವ ವರ್ತತೇ .
ಜಗತೋಽವಿಕಾರಯಾವೇಹಿ ತಮಸ್ಮೀತಿ ನ ನಶ್ವರಂ .. 111..

ಸ್ವತಸ್ಸಿದ್ಧಾತ್ಮಚೈತನ್ಯಪ್ರತಿಬಿಂಬಿತಾವಿಚಾರಿತಸಿದ್ಧಿಕಾತ್ಮಾನವ-

ಬೋಧೋತ್ಥೇತರೇತರಸ್ವಭಾವಾಪೇಕ್ಷಸಿದ್ಧತ್ವಾತ್ಸ್ವತಶ್ಚಾಸಿದ್ಧೇ-
ರನಾತ್ಮನೋ ದ್ವೈತೇಂದ್ರಜಾಲಸ್ಯ .
ನ ಸ್ವಯಂ ಸ್ವಸ್ಯ ನಾನಾತ್ವಂ ನಾವಗತ್ಯಾತ್ಮನಾ ಯತಃ .
ನೋಭಾಭ್ಯಾಮಪ್ಯತಸ್ಸಿದ್ಧಮದ್ವೈತಂ ದ್ವೈತಬಾಧಯಾ .. 112..

ಯಥೋಕ್ತಾರ್ಥಪ್ರತಿಪತ್ತಿದ್ರಢಿಮ್ನೇ ಶ್ರುತ್ಯುದಾಹರಣೋಪನ್ಯಾಸಃ .
ನಿತ್ಯಾವಗತಿರೂಪತ್ವಾತ್ಕಾರಕಾದಿರ್ನ ಚಾತ್ಮನಃ .
ಅಸ್ಥೂಲಂ ನೇತಿನೇತೀತಿ ನ ಜಾಯತ ಇತಿ ಶ್ರುತಿಃ .. 113..
ಸರ್ವಸ್ಯಾಸ್ಯ ಗ್ರಾಹಕಾದೇರ್ದ್ವೈತಪ್ರಪಂಚಸ್ಯಾತ್ಮಾನವಬೋಧ-

ಮಾತ್ರೋಪಾದಾನಸ್ಯ ಸ್ವಯಂ ಸೇದ್ಧುಮಶಕ್ಯತ್ವಾದಾತ್ಮಸಿದ್ಧೇಶ್ಚಾ-
ನುಪಾದೇಯತ್ವಾತ್ .

ಆತ್ಮನಶ್ಚೇನ್ನಿವಾರ್ಯಂತೇ ಬುದ್ಧಿದೇಹಘಟಾದಯಃ .
ಷಷ್ಠಗೋಚರಕಲ್ಪಾಸ್ತೇ ವಿಜ್ಞೇಯಾಃ ಪರಮಾರ್ಥತಃ .. 114..
ಕುತೋ ನ್ಯಾಯಬಲಾದೇವಂ ನಿಶ್ಚಿತಂ ಪ್ರತೀಯತೇ .ಯಸ್ಮಾತ್ .

ನಿತ್ಯಾಂ ಸಂವಿದಮಾಶ್ರಿತ್ಯ ಸ್ವತಸ್ಸಿದ್ಧಾಮವಿಕ್ರಿಯಾಂ .

ಸಿದ್ಧಾಯಂತೇ ಧಿಯೋ ಬೋಧಾಸ್ತಾಂಶ್ಚಾಶ್ರಿತ್ಯ ಘಟಾದಯಃ .. 115..
ಯಸ್ಮಾನ್ನ ಕಯಾಚಿದಪಿಯುಕ್ತ್ಯಾತ್ಮನಃ ಕಾರಕತ್ವಂ ಕ್ರಿಯಾತ್ವಂ
ಫಲತ್ವಂ ಚೋಪಪದ್ಯತೇ ತಸ್ಮಾದಾತ್ಮವಸ್ತುಯಾಥಾತ್ಮ್ಯಾನವಬೋಧ-

ಮಾತ್ರೋಪಾದಾನತ್ವಾನ್ನಭಸೀವ ರಜೋಧೂಮತುಷಾರ ನೀಹಾರನೀಲ-

ತ್ವಾದ್ಯಧ್ಯಾಸೋ ಯಥೋಕ್ತಾತ್ಮನಿ ಸರ್ವೋಽಯಂ ಕ್ರಿಯಾಕಾರಕಫಲಾತ್ಮಕ-
ಸಂಸಾರೋಽಹಂಮಮತ್ವಯತ್ನೇಚ್ಛಾದಿಮಿಥ್ಯಾಧ್ಯಾಸ ಏವೇತಿ
ಸಿದ್ಧಮಿಮಮರ್ಥಮಾಹ .

ಅಹಂಮಿಥ್ಯಾಭಿಶಾಪೇನ ದುಃಖ್ಯಾತ್ಮಾ ತದ್ಬುಭುತ್ಸಯಾ .

ಇತಃ ಶ್ರುತಿಂ ತಯಾ ನೇತೀತ್ಯುಕ್ತಃ ಕೈವಲ್ಯಮಾಸ್ಥಿತಃ .. 116..
ತಸ್ಯಾಸ್ಯ ಮುಮುಕ್ಷೋಃ ಶ್ರೌತಾದ್ವಚಸಃ
ಸ್ವಪ್ನನಿಮಿತ್ತೋತ್ಸಾರಿತನಿದ್ರಸ್ಯೇವೇಯಂ
ನಿಶ್ಚಿತಾರ್ಥಾ ಪ್ರಮಾ ಜಾಯತೇ .
ನಾಹಂ ನ ಚ ಮಮಾತ್ಮತ್ವಾತ್ಸರ್ವದಾನಾತ್ಮವರ್ಜಿತಃ .
ಭಾನಾವಿವ ತಮೋಧ್ಯಾಸೋಽಪಹ್ನವಶ್ಚ ತಥಾ ಮಯಿ .. 117..

ಸೋಽಯಮೇವಂಪ್ರತಿಪಾನ್ನಸ್ವಭಾವಮಾತ್ಮಾನಂ ಪ್ರತಿಪನ್ನೋಽನುಕ್ರೋಶತಿ .

ಯತ್ರ ತ್ವಸ್ಯೇತಿ ಸಾಟೋಪಂ ಕೃತ್ಸ್ನದ್ವೈತನಿಷೇಧಿನೀಂ .

ಪ್ರೋತ್ಸಾರಯಂತೀಂ ಸಂಸಾರಮಪ್ಯಶ್ರೌಷಂ ನ ಕಿಂ ಶ್ರುತಿಂ .. 118..

ಇತ್ಯೋಮಿತ್ಯವಬುದ್ಧಾತ್ಮಾ ನಿಷ್ಕಲೋಽಕಾರಕೋಽಕ್ರಿಯಃ .
ವಿರಕ್ತ ಇವ ಬುದ್ಧ್ಯಾದೇರೇಕಾಕಿತ್ವಮುಪೇಯಿವಾನ್ .. 119..

ಇತಿ ದ್ವಿತೀಯೋಽಧ್ಯಾಯಃ .. 2..
ಅಥ ತೃತೀಯೋಽಧ್ಯಾಯಃ .
ಸರ್ವೋಽಯಂ ಪ್ರಮಿತಿಪ್ರಮಾಣಪ್ರಮೇಯಪ್ರಮಾತೃಲಕ್ಷಣ
ಆಬ್ರಹ್ಮಸ್ತಂಬಪರ್ಯಂತೋ ಮಿಥ್ಯಾಧ್ಯಾಸ ಏವೇತಿ ಬಹುಶ
ಉಪಪತ್ತಿಭಿರತಿಷ್ಠಿಪಂ .ಆತ್ಮಾ ಚ
ಜನ್ಮಾದಿಷಡ್ಭಾವವಿಕಾರವರ್ಜಿತಃ
ಕೂಟಸ್ಥಬೋಧ ಏವೇತಿ ಸ್ಫುಟೀಕೃತಂ . ತಯೋಶ್ಚ
ಮಿಥ್ಯಾಧ್ಯಾಸಕೂಟಸ್ಥಾತ್ಮನೋರ್ನಾಂತರೇಣಾಜ್ಞಾನಂ
ಸಂಬಂಧೋಽನ್ಯತ್ರ ಚೋದನಾಪರಿಪ್ರಾಪಿತಾತ್ಯಥಾ
᳚ಇಯಮೇವರ್ಗಗ್ನಿಃ ಸಾಮ ಇತಿ . ತಚ್ಚಾಜ್ಞಾನಂ
ಸ್ವಾತ್ಮಮಾತ್ರ ನಿಮಿತ್ತಂ ನ ಸಂಭವತೀತಿ
ಕಸ್ಯಚಿತ್ಕಸ್ಮಿಂಶ್ಚಿದ್ವಿಷಯೇ
ಭವತೀತ್ಯಭ್ಯುಪಗಂತವ್ಯಂ .ಇಹ ಚ ಪದಾರ್ಥದ್ವಯಂ
ನಿರ್ದ್ಧಾರಿತಮಾತ್ಮಾನಾತ್ಮಾ ಚ .

ತತ್ರಾನಾತ್ಮನಸ್ತಾವನ್ನಾಜ್ಞಾನೇನಾಭಿಸಂಬಂಧಃ . ತಸ್ಯ ಹಿ
ಸ್ವರೂಪಮೇವಾಜ್ಞಾನಂ ನ ಹಿ ಸ್ವತೋಽಜ್ಞಾನಸ್ಯಾಜ್ಞಾನಂ ಘಟತೇ .
ಸಂಭವದಪ್ಯಜ್ಞಾನಸ್ವಭಾವೇಽಜ್ಞಾನಂ ಕಮತಿಶಯಂ ಜನಯೇತ್ .

ನ ಚ ತತ್ರ ಜ್ಞಾನಪ್ರಾಪ್ತಿರಸ್ತಿ ಯೇನ ತತ್ಪ್ರತಿಷೇಧಾತ್ಮಕಮಜ್ಞಾನಂ
ಸ್ಯಾತ್ .ಅನಾತ್ಮನಶ್ಚಾಜ್ಞಾನಪ್ರಸೂತತ್ತ್ವಾತ್ .

ನ ಹಿ ಪೂರ್ವಸಿದ್ಧಂ ಸತ್ತತೋಲಬ್ಧಾತ್ಮಲಾಭಸ್ಯ ಸೇತ್ಸ್ಯತ
ಆಶ್ರಯಸ್ಯಾಶ್ರಯಿ ಸಂಭವತಿ . ತದನಪೇಕ್ಷಸ್ಯ ಚ ತಸ್ಯ
ನಿಸ್ಸ್ವಭಾವತ್ವಾತ್ .ಏತೇಭ್ಯ ಏವ ಹೇತುಭ್ಯೋ
ನಾನಾತ್ಮವಿಷಯಮಜ್ಞಾನಂ
ಸಂಭವತೀತಿ ಗ್ರಾಹ್ಯಂ .ಏವಂ ತಾವನ್ನಾನಾತ್ಮನೋಽಜ್ಞಾನಿತ್ವಂ
ನಾಪಿ
ತದ್ವಿಷಯಮಜ್ಞಾನಂ .ಪಾರಿಶೇಷ್ಯಾದಾತ್ಮನ ಏವಾಸ್ತ್ವಜ್ಞಾನಂ

ತಸ್ಯಾಜ್ಞೋಽಸ್ಮೀತ್ಯನುಭವದರ್ಶನಾತ್ . ᳚ಸೋಽಹಂ ಭಗವೋ
ಮಂತ್ರವಿದೇವಾಸ್ಮಿ ನಾತ್ಮವಿತ್ ᳚ಇತಿ ಶ್ರುತೇಃ .
ನ ಚಾತ್ಮನೋಽಜ್ಞಾನಸ್ವರೂಪತಾ ತಸ್ಯ ಚೈತನ್ಯಮಾತ್ರಸ್ವಾಭಾವ್ಯಾ-
ದತಿಶಯಶ್ಚ ಸಂಭವತಿ ಜ್ಞಾನವಿಪರಿಲೋಪೋ ಜ್ಞಾನಪ್ರಾಪ್ತೇಶ್ಚ
ಸಂಭವಸ್ತಸ್ಯ ಜ್ಞಾನಕಾರಿತ್ವಾತ್ .ನ ಚ ಅಜ್ಞಾನಕಾರ್ಯತ್ವಂ
ಕೂಟಸ್ಥಾತ್ಮಸ್ವಾಭಾವ್ಯಾದಜ್ಞಾನಾನಪೇಕ್ಷಸ್ಯ ಚಾತ್ಮನಃ ಸ್ವತ ಏವ
ಸ್ವರೂಪಸಿದ್ಧೇರ್ಯುಕ್ತಮಾತ್ಮನ ಏವಾಜ್ಞತ್ವಂ . ಕಿಂವಿಷಯಂ
ಪುನಸ್ತದಾತ್ಮನೋಽಜ್ಞಾನಂ .ಆತ್ಮವಿಷಯಮಿತಿ ಬ್ರೂಮಃ .
ನನ್ವಾತ್ಮನೋಽಪಿ ಜ್ಞಾನಸ್ವರೂಪತ್ವಾದನನ್ಯತ್ವಾಚ್ಚ
ಜ್ಞಾನಪ್ರಕೃತಿತ್ವಾದಿಭ್ಯಶ್ಚ ಹೇತುಭ್ಯೋ ನೈವಾಜ್ಞಾನಂ ಘಟತೇ .
ಘಟತ ಏವ . ಕಥಂ .

ಅಜ್ಞಾನಮಾತ್ರನಿಮಿತ್ತತ್ವಾತ್ತದ್ವಿಭಾಗಸ್ಯ ಸರ್ಪಾತ್ಮತೇವ ರಜ್ಜ್ವಾಃ .
ತಸ್ಮಾತ್ತದಪನುತ್ತೌ ದ್ವೈತಾನರ್ಥಾಭಾವಃ . ತದಪನೋದಶ್ಚ
ವಾಕ್ಯಾದೇವ ತತ್ಪದಪದಾರ್ಥಾಭಿಜ್ಞಸ್ಯ .
ಅತೋ ವಾಕ್ಯವ್ಯಾಖ್ಯಾನಾಯಾಧ್ಯಾಯ ಆರಭ್ಯತೇ . ತತ್ರ ಯಥೋಕ್ತೇನ
ಪ್ರಕಾರೇಣ ತತ್ತ್ವಮಸ್ಯಾದಿವಾಕ್ಯೋಪನಿವಿಷ್ಟಪದಪದಾರ್ಥಯೋಃ
ಕೃತಾನ್ವಯವ್ಯತಿರೇಕಃ .
ಯದಾ ನಾ ತತ್ತ್ವಮಸ್ಯಾದೇರ್ಬ್ರಹ್ಮಾಸ್ಮೀತ್ಯವಗಚ್ಛತಿ .

ಪ್ರಧ್ವಸ್ತಾಹಂಮಮೋ ನೈತಿ ತದಾ ಗೀರ್ಮನಸೋಃ ಸೃತಿಂ .. 1..

ಯದೈವ ತದರ್ಥಂ ತ್ವಮರ್ಥೇಽವೈತಿ ತದೈವಾವಾಕ್ಯಾರ್ಥತಾಂ
ಪ್ರತಿಪದ್ಯತೇ ಗೀರ್ಮನಸೋಃ ಸೃತಿಂ ನ ಪ್ರತಿಪದ್ಯತ ಇತಿ . ಕುತ
ಏತದ್ಧ್ಯವಸೀಯತೇ .ಯಸ್ಮಾತ್ .

ತತ್ಪದಂ ಪ್ರಕೃತಾರ್ಥಂ ಸ್ಯಾತ್ತ್ವಂಪದಂ ಪ್ರತ್ಯಗಾತ್ಮನಿ .

ನೀಲೋತ್ಪಲವದೇತಾಭ್ಯಾಂ ದುಃಖ್ಯನಾತ್ಮತ್ವವಾರಣೇ .. 2..
ಏವಂ ಕೃತಾನ್ವಯವ್ಯತಿರೇಕೋ ವಾಕ್ಯಾದೇವಾವಾಕ್ಯಾರ್ಥಂ ಪ್ರತಿಪದ್ಯತ
ಇತ್ಯುಕ್ತಮತಸ್ತದ್ವ್ಯಾಖ್ಯಾನಾಯ ಸೂತ್ರೋಪನ್ಯಾಸಃ .
ಸಾಮಾನಾಧಿಕರಣ್ಯಂ ಚ ವಿಶೇಷಣವಿಶೇಷ್ಯತಾ .

ಲಕ್ಷ್ಯಲಕ್ಷಣಸಂಬಂಧಃ ಪದಾರ್ಥಪ್ರತ್ಯಗಾತ್ಮನಾಂ .. 3..

ಅಸ್ಮಿನ್ ಸೂತ್ರ ಉಪನ್ಯಸ್ತೇ ಕಶ್ಚಿಚ್ಚೋದಯತಿಯೋಽಯಂ
ವಾಕ್ಯಾರ್ಥಪ್ರತಿಪತ್ತೌ ಪೂರ್ವಾಧ್ಯಾಯೇನಾನ್ವಯವ್ಯತಿರೇಕಲಕ್ಷಣೋ
ನ್ಯಾಯಃ ಸರ್ವಕರ್ಮಸಂನ್ಯಾಸಪೂರ್ವಕೋಽಭಿಹಿತಃ ಕಿಮಯಂ

ವಿಧಿಪರಿಪ್ರಾಪಿತಃ ಕಿಂ ವಾ ಸ್ವರಸತ ಏವಾತ್ರ
ಪುಮಾನ್ಪ್ರವರ್ತತ ಇತಿ . ಕಿಂಚಾತಃ . ಶೃಣು .
ಯದ್ಯಾತ್ಮವಸ್ತುಸಾಕ್ಷಾತ್ಕರಣಾಯ ವಿಧಿಪರಿಪ್ರಾಪಿತೋಽಯಂ
ನ್ಯಾಯಸ್ತದಾವಶ್ಯಮಾತ್ಮವಸ್ತುಸಾಕ್ಷಾತ್ಕರಣಾಯ
ವ್ಯಾವೃತ್ತಶುಭಾಶುಭಕರ್ಮರಾಶಿರೇಕಾಗ್ರಮನಾ
ಅನ್ವಯವ್ಯತಿರೇಕಾಭ್ಯಾಂ ಯಥೋಕ್ತಾಭ್ಯಾಮಾತ್ಮದರ್ಶನಂ ಕರೋತಿ .

ಅಪರಿಸಮಾಪ್ಯಾತ್ಮದರ್ಶನಂ ತತಃ ಪ್ರಚ್ಯವಮಾನ ಆರೂಢಪತಿತೋ
ಭವತಿ .ಯದಿ ಪುನರ್ಯದೃಚ್ಛಾತಃ ಪ್ರವರ್ತತೇ ತದಾ ನ
ಕಶ್ಚಿದ್ದೋಷ ಇತಿ .ವಿಧಿಪರಿಪ್ರಾಪಿತ ಇತಿ ಬ್ರೂಮೋಯತ ಆಹ .

ಶಮಾದಿಸಾಧನಃ ಪಶ್ಯೇದಾತ್ಮನ್ಯಾತ್ಮಾನಮಂಜಸಾ .

ಅನ್ವಯವ್ಯತಿರೇಕಾಭ್ಯಾಂ ತ್ಯಕ್ತ್ವಾ ಯುಷ್ಮದಶೇಷತಃ .. 4..
ಯುಷ್ಮದರ್ಥೇ ಪರಿತ್ಯಕ್ತೇ ಪೂರ್ವೋಕ್ತೈರ್ಹೇತುಭಿಃ ಶ್ರುತಿಃ .
ವೀಕ್ಷಾಪನ್ನಸ್ಯ ಕೋಽಸ್ಮೀತಿ ತತ್ತ್ವಮಿತ್ಯಾಹ ಸೌಹೃದಾತ್ .. 5..

ಅತ್ರಾಪಿ ಚೋದಯಂತಿ ಸಾಂಖ್ಯಾಃ . ಶರೀರೇಂದ್ರಿಯಮನೋಬುದ್ಧಿ-
ಷ್ವನಾತ್ಮಸ್ವಾತ್ಮೇತಿ ನಿಸ್ಸಂಧಿಬಂಧನಂ ಮಿಥ್ಯಾಜ್ಞಾನಮಜ್ಞಾನಂ
ತನ್ನಿಬಂಧನೋ ಹ್ಯಾತ್ಮನೋಽನೇಕಾನರ್ಥಸಂಬಂಧಸ್ತಸ್ಯ
ಚಾನ್ವಯವ್ಯತಿರೇಕಾಭ್ಯಾಮೇವ ನಿರಸ್ತತ್ತ್ವಾನ್ನಿರ್ವಿಷಯಂ
ತತ್ತ್ವಮಸ್ಯಾದಿವಾಕ್ಯಂ ಪ್ರಾಪ್ತಂ . ತಸ್ಮಾದ್ವಾಕ್ಯಸ್ಯ ಚೈಷ
ಮಹಿಮಾಯೋಽಯಮಾತ್ಮಾನಾತ್ಮನೋರ್ವಿಭಾಗ ಇತಿ .

ತನ್ನಿರಾಕರಣಾಯೇದಮುಚ್ಯತೇ .
ಭೇದಸಂವಿದಿದಂ ಜ್ಞಾನಂ ಭೇದಾಭಾವಶ್ಚ ಸಾಕ್ಷಿಣಿ .

ಕಾರ್ಯಮೇತದವಿದ್ಯಾಯಾ ಜ್ಞಾತ್ಮನಾ ತ್ಯಾಜಯೇದ್ವಚಃ .. 6..
ಜ್ಞಾತ್ಮನಾ ತ್ಯಾಜಯೇದ್ವಚ ಇತ್ಯುಪಶ್ರುತ್ಯಾಹ ಕಶ್ಚಿತ್ .

ಮಿಥ್ಯಾಜ್ಞಾನವ್ಯತಿರೇಕೇಣಾತ್ಮಾನವಬೋಧಸ್ಯಾಭಾವಾತ್ಕಿಂ
ವಾಕ್ಯೇನ ನಿವರ್ತತೇ .ಅಜ್ಞಾನಂ ಹಿ ನಾಮ ಜ್ಞಾನಾಭಾವಸ್ತಸ್ಯ
ಚಾವಸ್ತುಸ್ವಾಭಾವ್ಯಾತ್ಕುತಃ ಸಂಸಾರಕಾರಣತ್ವಂ ನ ಹ್ಯಸತಃ
ಸಜ್ಜನ್ಮೇಷ್ಯತೇ ᳚ಕುತಸ್ತು ಖಲು ಸೋಮ್ಯೈವಂ ಸ್ಯಾತ್ ᳚ ಇತಿ
᳚ಕಥಮಸತಃ ಸಜ್ಜಾಯೇತ ᳚ ಇತಿ ಶ್ರುತೇರಿತಿ .ಅತ್ರೋಚ್ಯತೇ .
ಅಜ್ಞಾತ ಏವ ಸರ್ವೋಽರ್ಥಃ ಪ್ರಾಗ್ಯತೋ ಬುದ್ಧಿಜನ್ಮನಃ .
ಏಕೇನೈವ ಸತಾ ಸಂಶ್ಚ ಸನ್ನಜ್ಞಾತೋ ಭವೇತ್ತತಃ .. 7..
ಸನ್ನಜ್ಞಾತೋ ಭವೇತ್ತತ ಇತ್ಯುಕ್ತಮಧಸ್ತತೇನ ಶ್ಲೋಕೇನ .

ಕೋಽಸೌ ಸನ್ನಜ್ಞಾತ ಇತ್ಯಪೇಕ್ಷಾಯಾಂ ತತ್ಸ್ವರೂಪಪ್ರತಿಪಾದನಾಯಾಹ .

ಪ್ರಮಿತ್ಸಾಯಾಂಯ ಆಭಾತಿ ಸ್ವಯಂ ಮಾತೃಪ್ರಮಾಣಯೋಃ .
ಸ್ವಮಹಿಮ್ನಾ ಚಯಸ್ಸಿದ್ಧಃ ಸೋಽಜ್ಞಾತಾರ್ಥೋಽವಸೀಯತಾಂ .. 8..

ಅತ್ರ ಕೇಚಿದಾಹುಃ .ಯತ್ಕಿಂಚಿದಿಹ ವಾಕ್ಯಂ ಲೌಕಿಕಂ ವೈದಿಕಂ ವಾ
ತತ್ಸರ್ವಂ ಸಂಸರ್ಗಾತ್ಮಕಮೇವ ವಾಕ್ಯಾರ್ಥಂ ಗಮಯತಿ .

ಅತಸ್ತತ್ತ್ವಮಸ್ಯಾದಿವಾಕ್ಯೇಭ್ಯಃ ಸಂಸರ್ಗಾತ್ಮಕಮಹಂ ಬ್ರಹ್ಮೇತಿ
ವಿಜ್ಞಾಯ ತಾವನ್ನಿದಿಧ್ಯಾಸೀತ ಯಾವದವಾಕ್ಯಾರ್ಥಾತ್ಮಕಃ
ಪ್ರತ್ಯಗಾತ್ಮವಿಷಯೋಽವಬೋಧೋಽಹಂ ಬ್ರಹ್ಮೇತಿ ಸಮಭಿಜಾಯತೇ .
ತಸ್ಮಾದೇವ ವಿಜ್ಞಾನಾತ್ಕೈವಲ್ಯಮಾಪ್ನೋತೀತಿ
ತನ್ನಿರಾಕರಣಾಯೇದಮುಚ್ಯತೇ .
ಸಾಮಾನಾಧಿಕರಣ್ಯಾದೇರ್ಘಟೇತರಖಯೋರಿವ .

ವ್ಯಾವೃತ್ತೇಃ ಸ್ಯಾದವಾಕ್ಯಾರ್ಥಃ ಸಾಕ್ಷಾನ್ನಸ್ತತ್ತ್ವಮರ್ಥಯೋಃ .. 9..
ಕುತೋಽವಾಕ್ಯಾರ್ಥೋಽವಸೀಯತ ಇತಿ ಚೇತ್ತತ್ಪ್ರತಿಪತ್ತ್ಯರ್ಥಂ
ವಿಶೇಷಣವಿಶೇಷ್ಯಯೋಃ ಸಾಮರ್ಥ್ಯೋಕ್ತಿಃ .
ನಿರ್ದುಃಖಿತ್ವಂ ತ್ವಮರ್ಥಸ್ಯ ತದರ್ಥೇನ ವಿಶೇಷಣಾತ್ .

ಪ್ರತ್ಯಕ್ತಾ ಚ ತದರ್ಥಸ್ಯ ತ್ವಂಪದೇನಾಸ್ಯ ಸಂನಿಧೇಃ .. 10..
ಉಕ್ತಂ ಸಾಮಾನಾಧಿಕರಣ್ಯಂ ವಿಶೇಷಣವಿಶೇಷ್ಯಭಾವಶ್ಚ
ಸಂಕ್ಷೇಪತೋಽಥ ಲಕ್ಷ್ಯಲಕ್ಷಣವ್ಯಾಖ್ಯಾನಾಯಾಹ .

ಕೂಟಸ್ಥಬೋಧಪ್ರತ್ಯಕ್ತ್ವಮನಿಮಿತ್ತಂ ಸದಾತ್ಮನಃ .
ಬೋದ್ಧೃತಾಹಂತಯೋರ್ಹೇತುಸ್ತಾಭ್ಯಾಂ ತೇನೋಪಲಕ್ಷ್ಯತೇ .. 11..
ಬುದ್ಧೇಃ ಕೂಟಸ್ಥಬೋಧಪ್ರತ್ಯಕ್ತ್ವನಿಮಿತ್ತೇ ಬೋದ್ಧೃತಾಪ್ರತ್ಯಕ್ತ್ವೇ
ಯೇ ತ್ವಸಾಧಾರಣೇ ತಯೋರ್ವಿಶೇಷವಚನಂ .

ಬೋದ್ಧೃತಾ ಕರ್ತೃತಾ ಬುದ್ಧೇಃ ಕರ್ಮತಾ ಸ್ಯಾದಹಂತಯಾ .

ತಯೋರೈಕ್ಯಂ ಯಥಾ ಬುದ್ಧೌ ಪೂರ್ವಯೋರೇವಮಾತ್ಮನಿ .. 12..

ಯಥಾ ಬುದ್ಧೌ ಪೂರ್ವಯೋರೇವಮಾತ್ಮನೀತ್ಯತಿದೇಶೇನ ಬುದ್ಧಿಸಾಧರ್ಮ್ಯ-
ವಿಧಾನಾನ್ನಾನಾತ್ವಪ್ರಸಕ್ತೌ ತದಪವಾದಾರ್ಥಮಾಹ .

ಧರ್ಮಧರ್ಮಿತ್ವಭೇದೋಽಸ್ಯಾಃ ಸೋಽಪಿ ನೈವಾತ್ಮನೋ ಯತಃ .
ಪ್ರತ್ಯಗ್ಜ್ಯೋತಿರತೋಽಭಿನ್ನಂ ಭೇದಹೇತೋರಸಂಭವಾತ್ .. 13..

ಭೇದಹೇತಸಂಭವಂ ದರ್ಶಯನ್ನಾಹ .

ನ ಕಸ್ಯಾಂಚಿದವಸ್ಥಾಯಾಂ ಬೋಧಪ್ರತ್ಯಕ್ತ್ವಯೋರ್ಭಿದಾ .

ವ್ಯಭಿಚಾರೋಽಥವಾ ದೃಷ್ಟೋ ಯಥಾಹಂತದ್ವಿದೋಸ್ಸದಾ .. 14..

ಯಸ್ಮಾದಜ್ಞಾನೋಪಾದಾನಾಯಾ ಏವ ಬುದ್ಧೇರ್ಭೇದೋ
ನಾತ್ಮನಸ್ತಸ್ಮಾದೇತತ್ಸಿದ್ಧಂ .

ಕೂಟಸ್ಥಬೋಧತೋಽದ್ವೈತಂ ಸಾಕ್ಷಾತ್ತ್ವಂ ಪ್ರತ್ಯಗಾತ್ಮನಃ .
ಕೂಟಸ್ಥಬೋಧಾದ್ಬೋದ್ಧ್ರೀ ಧೀಃ ಸ್ವತೋ ಹೀಯಂ ವಿನಶ್ವರೀ .. 15..
ಅಥಾಧುನಾ ಪ್ರಕೃತಸ್ಯೈವ ಪರಿಣಾಮಿನಃ ಕೂಟಸ್ಥಸ್ಯ ಚ
ಲಕ್ಷಣಮುಚ್ಯತೇ .
ವಿಶೇಷಂ ಕಂಚಿದಾಶ್ರಿತ್ಯ ಯತ್ಸ್ವರೂಪಂ ಪ್ರತೀಯತೇ .
ಪ್ರತ್ಯಭಿಜ್ಞಾಪ್ರಮಾಣೇನ ಪರಿಣಾಮೀ ಸ ದೇಹವತ್ .. 16..

ಸಾಮಾನ್ಯಾಚ್ಚ ವಿಶೇಷಾಚ್ಚ ಸ್ವಮಹಿಮ್ನೈವಯೋ ಭವೇತ್ .

ವ್ಯುಥ್ಯಾಯಾಪ್ಯವಿಕಾರೀ ಸ್ಯಾತ್ಕುಂಭಾಕಾಶಾದಿವತ್ತು ಸಃ .. 17..
ಆತ್ಮನೋ ಬುದ್ಧೇಶ್ಚ ಬೋಧಪ್ರತ್ಯಗಾತ್ಮತ್ವಮಭಿಹಿತಂ
ತಯೋರಸಾಧಾರಣಲಕ್ಷಣಾಭಿಧಾನಾರ್ಥಮಾಹ .

ಬುದ್ಧೇರ್ಯತ್ಪ್ರತ್ಯಗಾತ್ಮತ್ವಂ ತತ್ಸ್ಯಾದ್ದೇಹಾದ್ಯುಪಾಶ್ರಯಾತ್ .

ಆತ್ಮನಸ್ತು ಸ್ವರೂಪಂ ತನ್ನಭಸಃ ಸುಷಿತಾ ಯಥಾ .. 18..

ಬೋದ್ಧೃತ್ವಂ ತದ್ವದೇವಾಸ್ಯಾಃ ಪ್ರತ್ಯಯೋತ್ಪತ್ತಿಹೇತುತಃ .
ಆತ್ಮನಸ್ತು ಸ್ವರೂಪಂ ತತ್ತಿಷ್ಠಂತೀವ ಮಹೀಭೃತಃ .. 19..
ತಯೋಃ ಕೂಟಸ್ಥಪರಿಣಾಮಿನೋರಾತ್ಮಾನವಬೋಧ ಏವ ಸಂಬಂಧಹೇತುರ್ನ
ಪುನರ್ವಾಸ್ತವಃ ಕಶ್ಚಿದಪಿ ಸಂಬಂಧಉಪಪದ್ಯತ ಇತ್ಯಾಹ .

ಸಮ್ಯಕ್ಸಂಶಯಮಿಥ್ಯಾತ್ವೈರ್ಧೀರೇವೇಯಂ ವಿಭಜ್ಯತೇ .
ಹಾನೋಪಾದಾನತಾಮೀಷಾಂಮೋಹಾದಧ್ಯಸ್ಯತೇ ದೃಶೌ .. 20..
ಕುತಃ ಕೂಟಸ್ಥಾತ್ಮಸಿದ್ಧಿರಿತಿ ಚೇದ್ಯತಃ .
ನ ಹಾನಂ ಹಾನಮಾತ್ರೇಣ ನೋದಯೋಽಪೀಯತಾಯತಃ .
ತತ್ಸಿದ್ಧಿಃ ಸ್ಯಾತ್ತು ತದ್ಧೀನೇ ಹಾನಾದಾನವಿಧರ್ಮಕೇ .. 21..
ಏವಂ .

ಆಗಮಾಪಾಯಿಹೇತುಭ್ಯಾಂ ಧೂತ್ವಾ ಸರ್ವಾನನಾತ್ಮನಃ .
ತತಸ್ತತ್ತ್ವಮಸೀತ್ಯೇತದ್ಧಂತ್ಯಸ್ಮದಿ ನಿಜಂ ತಮಃ .. 22..
ಇತ್ಯಾದಿ ಪುನಃಪುನರುಚ್ಯತೇ ಗ್ರಂಥಲಾಘವಾದ್ಬುದ್ಧಿಲಾಘವಂ
ಪ್ರಯೋಜಕಮಿತಿ . ತತ್ರ ಯದ್ಯಪಿ ತತ್ತ್ವಮಸ್ಯಾದಿವಾಕ್ಯಾದುಪಾದಿ-

ತ್ಸಿತಾದ್ವಿತೀಯಾತ್ಮಾರ್ಥವತ್ಪಾರೋಕ್ಷ್ಯಸದ್ವಿತೀಯಾರ್ಥಃ ಪ್ರತೀಯತೇ .
ತಥಾಪಿ ತು ನೈವಾಸಾವರ್ಥಃ ಶ್ರುತ್ಯಾ ತಾತ್ಪರ್ಯೇಣ
ಪ್ರತಿಪಿಪಾದಯಿಷಿತಃ ಪ್ರಾಗಪೇತಸ್ಯ ಪ್ರತೀತತ್ವಾದಿತೀಮಮರ್ಥಮಾಹ .

ತದಿತ್ಯೇತತ್ಪದಂ ಲೋಕೇ ಬಹ್ವರ್ಥಪ್ರತಿಪಾದಕಂ .

ಅಪರಿತ್ಯಜ್ಯ ಪಾರೋಕ್ಷ್ಯಮಭಿಧಾನೋತ್ಥಮೇವ ತತ್ .. 23..

ತ್ವಮಿತ್ಯಪಿ ಪದಂ ತದ್ವತ್ಸಾಕ್ಷಾನ್ಮಾತ್ರಾರ್ಥವಾಚಿ ತು .
ಸಂಸಾರಿತಾಮಸಂತ್ಯಜ್ಯ ಸಾಪಿ ಸ್ಯಾದಭಿಧಾನಜಾ .. 24..

ವಿರುದ್ಧೋದ್ದೇಶನತ್ವಾಚ್ಚ
ಪಾರೋಕ್ಷ್ಯದುಃಖಿತ್ವಯೋರವಿವಕ್ಷಿತತ್ವಮಿತ್ಯಾಹ .

ಉದ್ದಿಶ್ಯಮಾನಂ ವಾಕ್ಯಸ್ಥಂ ನೋದ್ದೇಶನಗುಣಾತ್ವಿತಂ .

ಆಕಾಂಕ್ಷಿತಪದಾರ್ಥೇನ ಸಂಸರ್ಗಂ ಪ್ರತಿಪದ್ಯತೇ .. 25..
ಯತ ಏತದೇವಮತೋಽನುಪಾದಿತ್ಸಿತಯೋರಪಿ
ತತ್ತ್ವಮರ್ಥಯೋರ್ವಿಶೇಷಣವಿಶೇಷ್ಯಭಾವೋ
ಭೇದಸಂಸರ್ಗರಹಿತವಾಕ್ಯಾರ್ಥಲಕ್ಷಣಾಯೈವೇತ್ಯುಪಸಂಹಾರಃ .
ತದೋ ವಿಶೇಷಣಾರ್ಥತ್ವಂ ವಿಶೇಷ್ಯತ್ವಂ ತ್ವಮಸ್ತಥಾ .

ಲಕ್ಷ್ಯಲಕ್ಷಣಸಂಬಂಧಸ್ತಯೋಃ ಸ್ಯಾತ್ಪ್ರತ್ಯಗಾತ್ಮನಾ .. 26..

ಕಥಂ ಪುನರವಿವಕ್ಷಿತವಿರುದ್ಧನಿರಸ್ಯಮಾನಸ್ಯ ಲಕ್ಷಣಾರ್ಥತ್ವಂ .

ಲಕ್ಷಣಂ ಸರ್ಪವದ್ರಜ್ಜ್ವಾಃ ಪ್ರತೀಚಃ ಸ್ಯಾದಹಂ ತಥಾ .

ತದ್ಬಾಧೇನೈವ ವಾಕ್ಯಾರ್ಥಂ ವೇತ್ತಿ ಸೋಽಪಿ ತದಾಶ್ರಯಾತ್ .. 27..

ಇಯಂ ಚಾವಾಕ್ಯಾರ್ಥಪ್ರತಿಪತ್ತಿರನ್ವಯವ್ಯತಿರೇಕಾಭಿಜ್ಞಸ್ಯೈವ .

ಯಸ್ಮಾತ್ .

ಯಾವದ್ಯಾವನ್ನಿರಸ್ಯಾಯಂ ದೇಹಾದೀನ್ಪ್ರತ್ಯಗಂಚತಿ .

ತಾವತ್ತಾವತ್ತದರ್ಥೋಽಪಿ ತ್ವಮರ್ಥಂ ಪ್ರವಿವಿಕ್ಷತಿ .. 28..

ಕಸ್ಮಾತ್ಪುನಃ ಕಾರಣಾದ್ದೇಹಾದ್ಯನಾತ್ಮತ್ವಪ್ರತಿಪತ್ತಾವೇವಾತ್ಮಾ
ತದರ್ಥಮಾತ್ಮತ್ವೇನಾಭಿಲಿಂಗತೇ ನ ವಿಪರ್ಯಯ ಇತಿ .ಉಚ್ಯತೇ .
ಪ್ರತ್ಯಗಾತ್ಮಾನವಬೋಧಸ್ಯನಾತ್ಮಸ್ವಾಭಾವ್ಯಾತ್ತದಭಿನಿರ್ವೃತ್ತಶ್ಚಾಯಂ
ಬುದ್ಧ್ಯಾದಿದೇಹಾಂತಸ್ತಸ್ಮಿನ್ನಾತ್ಮತ್ವಮವಿದ್ಯಾಕೃತಮೇವಾತ್ಮತ್ವಮಿವಾನಾ-
ತ್ಮತ್ವಮಪಿ ಸಾವಿದ್ಯಸ್ಯೈವ .ಯತೋ ನಿರವಿದ್ಯೋ ವಿದ್ವಾನವಾಕ್ಯಾರ್ಥರೂಪ
ಏವ ಕೇವಲೋಽವಶಿಷ್ಯತೇ ತಸ್ಮಾದುಚ್ಯತೇ .
ದೇಹಾದಿವ್ಯವಧಾನತ್ವಾತ್ತದರ್ಥಂ ಸ್ವಯಮಪ್ಯತಃ .
ಪಾರೋಕ್ಷ್ಯೇಣೈವ ಜಾನಾತಿ ಸಾಕ್ಷಾತ್ತ್ವಂ ತದನಾತ್ಮನಃ .. 29..
ಯಥೋಕ್ತಾರ್ಥಪ್ರತಿಪತ್ತಿಸೌಕರ್ಯಾಯ ದೃಷ್ಟಾಂತೋಪಾದಾನಾಂ .

ಪ್ರತ್ಯಗುದ್ಭುತಪಿತ್ತಸ್ಯ ಯಥಾ ಬಾಹ್ಯಾರ್ಥಪೀತತಾ .

ಚೈತನ್ಯಂ ಪ್ರತ್ಯಗಾತ್ಮೀಯಂ ಬಹಿರ್ವದ್ದೃಶ್ಯತೇ ತಥಾ .. 30..

ಯಸ್ಮಾದೇವಮತೋ ವಿಶುದ್ಧಮವಸೀಯತಾಂ .

ಪದಾನ್ಯುದ್ಧೃತ್ಯ ವಾಕ್ಯೇಭ್ಯೋ ಹ್ಯನ್ವಯವ್ಯತಿರೇಕತಃ .
ಪದಾರ್ಥಾಁಲ್ಲೋಕತೋ  ಬುದ್ಧ್ವಾ ವೇತ್ತಿ ವಾಕ್ಯಾರ್ಥಮಂಜಸಾ .. 31..

ಕುತಃ ಪುನಃ ಸಾಮಾನ್ಯಮಾತ್ರವೃತ್ತೇಃ ಪದಸ್ಯ
ವಾಕ್ಯಾರ್ಥಪ್ರತಿಪತ್ತಿಹೇತುತ್ವಮಿತಿ . ಬಾಢಂ .

ಸಾಮಾನ್ಯಂ ಹಿ ಪದಂ ಬ್ರೂತೇ ವಿಶೇಷೋ ವಾಕ್ಯಕರ್ತೃಕಃ .
ಶ್ರುತ್ಯಾದಿಪ್ರತಿಬದ್ಧಂ ಸದ್ವಿಶೇಷಾರ್ಥಂ ಭವೇತ್ಪದಂ .. 32..

ಅನ್ವಯವ್ಯತಿರೇಕಪುರಸ್ಸರಂ ವಾಕ್ಯಮೇವ
ಸಾಮಾನಾಧಿಕರಣ್ಯಾದಿನಾವಿದ್ಯಾ-
ಪಟಲಪ್ರಧ್ವಂಸದ್ವಾರೇಣ ಮುಮುಕ್ಷುಂ ಸ್ವಾರಾಜ್ಯೇಽಭಿಷೇಚಯತಿ ನ
ತ್ವನ್ವಯವ್ಯತಿರೇಕಮಾತ್ರಸಾಧ್ಯೋಽಯಮರ್ಥ ಇತ್ಯಾಹ .

ಬುದ್ಧ್ಯಾದೀನಾಮನಾತ್ಮತ್ವಂ ಲಿಂಗಾದಪಿ ಚ ಸಿಧ್ಯತಿ .

ನಿವೃತ್ತಿಸ್ತಾವತಾ ನೇತೀತ್ಯತೋ ವಾಕ್ಯಂ ಸಮಾಶ್ರಯೇತ್ .. 33..

ನ ಕೇವಲಮನುಮಾನಮಾತ್ರಶರಣೋಽಭಿಲಷಿತಮರ್ಥಂ ನ
ಪ್ರಾಪ್ನೋತೀತ್ಯನರ್ಥಂ ಚಾಪ್ನೋತೀತ್ಯಾಹ .

ಅನಾದೃತ್ಯ ಶ್ರುತಿಂಮೋಹಾದತೋ ಬೌದ್ಧಾಸ್ತಮಸ್ವಿನಃ .
ಆಪೇದಿರೇ ನಿರಾತ್ಮತ್ವಮನುಮಾನೈಕಚಕ್ಷುಷಃ .. 34..
ನ ಚಾನಾದರೇ ಕಾರಣಮಸ್ತಿ .ಯಸ್ಮಾತ್ಸರ್ವತ್ರೈವಾನಾದರನಿಮಿತ್ತಂ
ಪ್ರಮಾಣಸ್ಯ ಪ್ರಮಾಣಾಂತರಪ್ರತಿಪನ್ನಪ್ರತಿಪಾದನಂ ವಾ
ವಿಪರೀತಪ್ರತಿಪಾದನಂ ವಾ ಸಂಶಯಿತಪ್ರತಿಪಾದನಂ ವಾ ನ ವಾ
ಪ್ರತಿಪಾದನಮಿತಿ–ನ ಚೈತೇಷಾಮನ್ಯತಮದಪಿ ಕಾರಣಮಸ್ತಿ .
ಯತ ಆಹ .

ಮಾನಾಂತರಾನವಷ್ಟಬ್ಧಂ ನಿರ್ದುಃಖ್ಯಾತ್ಮಾನಮಂಜಸಾ .

ಬೋಧಯಂತೀ ಶ್ರುತಿಃ ಕೇನ ನ ಪ್ರಮಾಣಮಿತೀರ್ಯತೇ .. 35..
ನ ಚ ಸಂಶಯಿತವ್ಯಮವಗಮಯತಿ .ಯತಃ .
ಸರ್ವಸಂಶಯಹೇತೌ ಹಿ ನಿರಸ್ತೇ ಕಥಮಾತ್ಮನಿ .

ಜಾಯೇತ ಸಂಶಯೋ ವಾಕ್ಯಾದನುಮಾನೇನಯುಷ್ಮದಿ .. 36..

ಅಪಿ ಚ .

ಯತ್ರ ಸ್ಯಾತ್ಸಂಶಯೋ ನಾಸೌ ಜ್ಞೇಯ ಆತ್ಮೇತಿ ಪಂಡಿತೈಃ .
ನಯತಃ ಸಂಶಯಪ್ರಾಪ್ತಿರಾತ್ಮನೋಽವಗತಿತ್ವತಃ .. 37..
ಅನವಬೋಧಕತ್ವಂ ತು ದೂರೋತ್ಸಾರಿತಮೇವ .ಯತ ಆಹ .

ಬೋಧೇಽಪ್ಯನುಭವೋ ಯಸ್ಯ ನ ಕಥಂಚನ ಜಾಯತೇ .
ತಂ ಕಥಂ ಬೋಧಯೇಚ್ಛಾಸ್ತ್ರಂ ಲೋಷ್ಟಂ ನರಸಮಾಕೃತಿಂ .. 38..

ಅನ್ವಯವ್ಯತಿರೇಕಪುರಸ್ಸರಂ ವಾಕ್ಯಮೇವಾವಾಕ್ಯಾರ್ಥರೂಪಮಾತ್ಮಾನಂ
ಪ್ರತಿಪಾದಯತೀತ್ಯಸ್ಯ ಪಕ್ಷಸ್ಯ ದ್ರಢಿಮ್ನ
ಶ್ರುತ್ಯುದಾಹರಣಮುಪನ್ಯಸ್ಯತಿ .

ಜಿಘ್ರಾಣೀಮಮಹಂ ಗಂಧಮಿತಿಯೋ ವೇತ್ತ್ಯವಿಕ್ರಿಯಃ .
ಸ ಆತ್ಮಾ ತತ್ಪರಂ ಜ್ಯೋತಿಃ ಶಿರಸೀದಂ ವಚಃ ಶ್ರುತೇಃ .. 39..
ಯಥಾ ᳚ತತ್ಸತ್ಯಂ ಸ ಆತ್ಮಾ ತತ್ತ್ವಮಸಿ ᳚ ಇತ್ಯಸ್ಯ
ಶೇಷತ್ವೇನಾನ್ವಯವ್ಯತಿರೇಕಶ್ರುತಿರ್ಯಥಾ ᳚ಯ ಏಷೋಽಕ್ಷಿಣಿ
ಪುರುಷೋ
ದೃಶ್ಯತೇ ᳚ ಇತ್ಯಾದ್ಯಾ ᳚ಅಥಯೋ ವೇದೇದಂ ಜಿಘ್ರಾಣಿ ᳚
ಇತ್ಯಂತಾ ತಥಾ ᳚ಅಹಂ ಬ್ರಹ್ಮಾಸ್ಮಿ ᳚ ಇತ್ಯಸ್ಯ ಶೇಷಃ .
ಅಹಮಃ ಪ್ರತ್ಯಗಾತ್ಮಾರ್ಥೋ ನಿರಸ್ತಾಶೇಷಯುಷ್ಮದಃ .
ಬಂಭಣೀತಿ ಶ್ರುತಿರ್ನ್ಯಾಯ್ಯಾಯೋಽಯಮಿತ್ಯಾದಿನಾಽಸಕೃತ್ .. 40..

ಕಥಂ ಪುನರಯಮರ್ಥೋಽವಸೀಯತೇ ಅಹಂವ್ಯಾಜೇನಾತ್ರಾತ್ಮಾರ್ಥೋ
ಬುಬೋಧಯಿಷಿತ ಇತಿ .ಯತಃ .
ಏಷ ಆತ್ಮಾ ಸ್ವಯಂಜ್ಯೋತೀ ರವಿಸೋಮಾಗ್ನಿವಾಕ್ಷು ಸಃ .
ಇತೇಷ್ವಸ್ತಂ ದೃಗೇವಾಸ್ತೇ ಭಾಸಯಂಚಿತ್ತಚೇಷ್ಟಿತಂ .. 41..

ನಿರ್ಣೇನೇಕ್ತಿ ಚ ಪೃಷ್ಟೋ ಮುನಿಃ .
ಆತ್ಮನೈವೇತ್ಯುಪಶ್ರುತ್ಯ ಕೋಽಯಮಾತ್ಮೇತ್ಯುದೀರಿತೇ .
ಬುದ್ಧೇಃ ಪರಂ ಸ್ವತೋಮುಕ್ತಮಾತ್ಮಾನಂ ಮುನಿರಭ್ಯಧಾತ್ .. 42..

ಯಸ್ಮಾಚ್ಚಾತ್ಮಾತ್ರಾಹಂವ್ಯಾಜೇನ ಪ್ರತ್ಯಙ್ಮಾತ್ರೋ
ಜಿಗ್ರಾಹಯಿಷಿತಸ್ತಸ್ಮಾದಹಂವೃತ್ತಿಃ ಸ್ವರೂಪಸ್ಯ ವಿಲಯೇನೈವ
ವಾಕ್ಯಾರ್ಥಾವಗಮಾಯ ಕಾರಣತ್ವಂ ಪ್ರತಿಪದ್ಯತ ಇತೀಮಮರ್ಥಮಾಹ .

ಅಹಂವೃತ್ತ್ಯೈವ ತದ್ಬ್ರಹ್ಮ ಯಸ್ಮಾದೇಷೋಽವಗಚ್ಛತಿ .

ತತ್ಸ್ವರೂಪಲಯೇನಾತಃ ಕಾರಣಂ ಸ್ಯಾದಹಂಕೃತಿಃ .. 43..
ಅತ ಏವ ಚಯಃ ಪ್ರತಿಜ್ಞಾತೋಽರ್ಥೋ ᳚ನಾಹಂಗ್ರಾಹ್ಯೇ ನ
ತದ್ಧೀನೇ ᳚ಇತ್ಯಾದಿಃ ಸ ಯುಕ್ತಿಭಿರುಪಪಾದಿತ ಇತಿ
ಕೃತ್ವೋಪಸಂಹ್ರಿಯತೇ .
ಗೃಹೀತಾಹಂಪದಾರ್ಥಶ್ಚೇತ್ಕಸ್ಮಾಜ್ಜ್ಞೋ ನ ಪ್ರಪದ್ಯತೇ .
ಪ್ರತ್ಯಕ್ಷಾದಿವಿರೋಧಾಚ್ಚೇತ್ಪ್ರತೀಚ್ಯುಕ್ತಿರ್ನ ಯುಷ್ಮದಿ .. 44..

ಪೂರ್ವಸ್ಯೈವ ಶ್ಲೋಕಾರ್ಥಸ್ಯ ವಿಸ್ಪಷ್ಟಾರ್ಥಮಾಹ .

ಪರಾಂಚ್ಯೇವ ತು ಸರ್ವಾಣಿ ಪ್ರತ್ಯಕ್ಷಾದೀನಿ ನಾತ್ಮನಿ .

ಪ್ರತೀಚ್ಯೇವ ಪ್ರವೃತ್ತಂ ತತ್ಸದಸೀತಿ ವಚೋಽಞ್ಜಸಾ .. 45..

ತಸ್ಮಾತ್ಪ್ರಮಾತೃಪ್ರಮಾಣಪ್ರಮೇಯೇಭ್ಯೋ
ಹೀಯಮಾನೋಪಾದೀಯಮಾನೇಭ್ಯೋಽನ್ವಯವ್ಯತಿರೇಕಾಭ್ಯಾಂ
ಮುಂಜೇಷೀಕಾವದಶೇಷಬುದ್ಧಿವಿಕ್ರಿಯಾಸಾಕ್ಷಿತಯಾತ್ಮಾನಂ
ನಿಷ್ಕೃಷ್ಯ ತತ್ತ್ವಮಸ್ಯಾದಿವಾಕ್ಯೇಭ್ಯೋಽಪೂರ್ವಾದಿಲಕ್ಷಣಮಾತ್ಮಾನಂ
ವಿಜಾನೀಯಾತ್ . ತದೇತದಾಹ .

ಅಹಂ ದುಃಖೀ ಸುಖೀ ಚೇತಿ ಯೇನಾಯಂ ಪ್ರತ್ಯಯೋಽಧ್ರುವಃ .
ಅವಗತ್ಯಂತ ಆಭಾತಿ ಸ ಮ ಆತ್ಮೇತಿ ವಾಕ್ಯಧೀಃ .. 46..
ಪ್ರಮಾಣಾಂತರಾನವಷ್ಟಬ್ಧಂ ನಿರಸ್ತಾಶೇಷಕಾರ್ಯ-
ಕಾರಣಾತ್ಮಕದ್ವೈತಪ್ರಪಂಚಂ ಸತ್ಯಜ್ಞಾನಾನಂದ-

ಲಕ್ಷಣಮಾತ್ಮಾನಂ ತತ್ತ್ವಮಸ್ಯಹಂಬ್ರಹ್ಮಾಸ್ಮೀತ್ಯಾದಿವಾಕ್ಯಂ
ಸಂಶಯಿತಮಿಥ್ಯಾಜ್ಞಾನಾಜ್ಞಾನಪ್ರಧ್ವಂಸಮುಖೇನ
ಸಾಕ್ಷಾದಪರೋಕ್ಷಾತ್ಕರತಲನ್ಯಸ್ತಾಮಲಕವತ್ಪ್ರತಿಪಾದಯತ್ಯೇವೇ-
ತ್ಯಸಕೃದಭಿಹಿತಂ . ತತ್ರ ಕೇಚಿದಾಹುಃ–ತತ್ತ್ವಮಸ್ಯಾದಿವಾಕ್ಯೈ-
ರ್ಯಥಾವಸ್ಥಿತವಸ್ತುಯಾಥಾತ್ಮ್ಯಾನ್ವಾಖ್ಯಾನನಿಷ್ಠೈರ್ನ
ಯಥೋಕ್ತೋಽರ್ಥಃ ಪ್ರತಿಪತ್ತುಂ ಶಕ್ಯತೇಽಭಿಧಾಶ್ರುತಿತ್ವಾತ್ತೇಷಾಂ .

ನ ಹಿ ಲೋಕೇಽಭಿಧಾಶ್ರುತೇಃ ಪ್ರಮಾಣಾಂತರನಿರಪೇಕ್ಷಾಯಾ
ನದ್ಯಾಸ್ತೀರೇ ಫಲಾನಿ ಸಂತೀತ್ಯಾದಿಕಾಯಾಃ ಪ್ರಾಮಾಣ್ಯಮಭ್ಯುಪಗತಂ .

ಅತೋ ನಿಯೋಗಮುಖೇನೈವಾಭಿಧಾಶ್ರುತೇಃ ಪ್ರಾಮಾಣ್ಯಂ ಯುಕ್ತಂ
ಪ್ರಮಾಣಾಂತರನಿರಪೇಕ್ಷತ್ವಾನ್ನಿಯೋಗಸ್ಯ .ಅಸ್ಯ ಪರಿಹಾರಾರ್ಥ-
ಮಶೇಷಪ್ರತ್ಯಕ್ಷಾದಿಪ್ರಮೇಯತ್ವನಿರಾಕರಣದ್ವಾರೇಣಾತೀಂದ್ರಿಯಾರ್ಥ-
ವಿಷಯತ್ವಾದಭಿಧಾಶ್ರುತೇಃ ಪ್ರಾಮಾಣ್ಯಂ ಸುಪ್ತಪುರುಷಪ್ರಬೋಧಕ-
ವಾಕ್ಯಸ್ಯೇವ ವಕ್ತವ್ಯಮಿತ್ಯಯಮಾರಂಭಃ .
ನಿತ್ಯಾವಗತಿರೂಪತ್ವಾದನ್ಯಮಾನಾನಪೇಕ್ಷಣಾತ್ .

ಶಬ್ದಾದಿಗುಣಹೀನತ್ವಾತ್ಸಂಶಯಾನವತಾರತಃ .. 47..
ತೃಷ್ಣಾನಿಷ್ಠೀವನೈರ್ನಾತ್ಮಾ ಪ್ರತ್ಯಕ್ಷಾದ್ಯಃ ಪ್ರಮೀಯತೇ .
ಪ್ರತ್ಯಗಾತ್ಮತ್ವಹೇತೋಶ್ಚ ಸ್ವಾರ್ಥತ್ವಾದಪ್ರಮೇಯತಃ .. 48..
ಶ್ರುತಿರಪೀಮಮರ್ಥಂ ನಿರ್ವದತಿ .

ದಿದ್ದಕ್ಷಿತಪರಿಛಿನ್ನಪರಾಗ್ರೂಪಾದಿಸಂಶ್ರಯಾತ್ .

ವಿಪರೀತಮತೋ ದೃಷ್ಟ್ಯಾ ಸ್ವತೋಬುದ್ಧಂ ನ ಪಶ್ಯತಿ .. 49..

ನ್ಯಾಯಸಿದ್ಧಮತೋ ವಕ್ತಿ ದೃಷ್ಟೇರ್ದ್ರಷ್ಟಾರಮಾತ್ಮನಃ .
ನ ಪಶ್ಯೇತ್ಪ್ರತ್ಯಗಾತ್ಮಾನಂ ಪ್ರಮಾಣಂ ಶ್ರುತಿರಾದರಾತ್ .. 50..

ಅನುಮಾನಾವಿಷಯತ್ವೇಽನ್ಯದಪಿ ಕಾರಣಮುಚ್ಯತೇ .
ಪ್ರತ್ಯಕ್ಷಸ್ಯ ಪರಾಕ್ತ್ವಾನ್ನ ಸಂಬಂಧಗ್ರಹಣಂಯತಃ .
ಆತ್ಮನೋಽತೋಽನುಮಿತ್ಯಾಸ್ಯಾನುಭವೋ ನ ಕಥಂಚನ .. 51..

ಏವಮಯಂ ಪ್ರಮಾತೃಪ್ರಮಾಣಪ್ರಮೇಯವ್ಯವಹಾರಃ ಸರ್ವ ಏವ
ಪರಾಚೀನವಿಷಯ ಏವ ನ ಪ್ರತೀಚಿನಮಾತ್ಮಾನಮವಗಾಹಯಿತುಮಲಂ .

ಏವಂ ಚ ಸತ್ಯನೇನೈವಯಥೋಕ್ತೋಽರ್ಥೋಽವಸಾತುಂ ಶಕ್ಯತ ಇತ್ಯಾಹ .

ಪ್ರಮಾಣವ್ಯವಹಾರೋಽಯಂ ಸರ್ವ ಏವ ಪರಾಗ್ಯತಃ .
ಸುವಿಚಾರ್ಯಾಪ್ಯತೋಽನೇನಯುಷ್ಮದ್ಯೇವ ದಿದೃಕ್ಷತೇ .. 52..
ಯಸ್ಮಾಲ್ಲೌಕಿಕಪ್ರತ್ಯಕ್ಷಾದಿಪ್ರಮಾಣಾನಧಿಗಮ್ಯೋಽಹಂಬ್ರಹ್ಮಾಸ್ಮೀತಿ
ವಾಕ್ಯಾರ್ಥಸ್ತಸ್ಮಾತ್ .

ಅನ್ವಯವ್ಯತಿರೇಕಾಭ್ಯಾಂ ನಿರಸ್ಯಾಪ್ರಾಣತೋ ಯತೇಃ .
ವೀಕ್ಷಾಪನ್ನಸ್ಯ ಕೋಽಸ್ಮೀತಿ ತದಸೀತಿ ಶ್ರುತಿರ್ಜಗೌ .. 53..
ಸೋಽಯಮನ್ವಯವ್ಯತಿರೇಕನ್ಯಾಯಏತಾವಾನೇವಯದವಸಾನೋವಾಕ್ಯಾರ್ಥಸ್ತ-

ದಭಿಜ್ಞಸ್ಯಾಹಂಬ್ರಹ್ಮಾಸ್ಮೀತ್ಯಾವಿರ್ಭವತಿ .

ದ್ರಷ್ಟೃದೃಶ್ಯವಿಭಾಗೇನಾಗಮಾಪಾಯಿ-

ಸಾಕ್ಷಿವಿಭಾಗೇನ ಚ ಶ್ರುತ್ಯಭ್ಯುಪಗಮತಃ ಸಂಕ್ಷಿಪ್ಯೋಚ್ಯತೇ .
ದೃಶ್ಯತ್ವಾದ್ಘಟವದ್ದೇಹೋ ದೇಹವಚ್ಚೇಂದ್ರಿಯಾಣ್ಯಪಿ .

ಮನಶ್ಚೇಂದ್ರಿಯವಜ್ಜ್ಞೇಯಂ ಮನೋವನ್ನಿಶ್ಚಯಾದಿಮತ್ .. 54..

ತಥಾ ಸಕಲಕಾರ್ಯಕಾರಣಾಗಮಾಪಾಯಿ ವಿಭಾಗಸಾಕ್ಷಿತ್ವೇನಾಪಿ .

ಪ್ರಾಗಸದ್ಯಾತಿ ಪಶ್ಚಾತ್ಸತ್ಸಚ್ಚ ಯಾಯಾದಸತ್ತಥಾ .

ಅನಾತ್ಮಾಭಿಜನಂ ತತ್ಸ್ಯಾದ್ವಿಪರೀತಃ ಸ್ವಯಂ ದೃಶಿಃ .. 55..
ತತ್ರ ಘಟಾದೀನಾಂ ದೃಶ್ಯಾನಾಮನಾತ್ಮತ್ವಂ ದ್ರಷ್ಟ್ರಾತ್ಮಪೂರ್ವಕಂ
ಪ್ರತ್ಯಕ್ಷೇಣೈವ ಪ್ರಮಾಣೇನೋಪಲಭ್ಯಾನಾತ್ಮನಶ್ಚಾಸಾಧಾರಣಾನ್-

ಧರ್ಮಾನವಧಾರ್ಯ ತೈರ್ದೃಶ್ಯತ್ವಾಗಮಾಪಾಯಾದಿಭಿರ್ಧರ್ಮೈಃ
ಶರೀರೇಂದ್ರಿಯಮನೋನಿಶ್ಚಯಾದಿವೃತ್ತೀರನಾತ್ಮತಯಾ
ವ್ಯುದಸ್ಯಾಹಂವೃತ್ತಿಮತೋಽಪಿ ದೃಶ್ಯತ್ವಾವಿಶೇಷಾದ್ದ್ರಷ್ಟೃ-
ಪೂರ್ವಕತ್ವಮವಸೀಯತೇ . ತದೇತದಾಹ .

ಘಟಾದಯೋಯಥಾ ಲಿಂಗಂ ಸ್ಯುಃ ಪರಂಪರಯಾಹಮಃ .
ದೃಶ್ಯತ್ವಾದಹಮಪ್ಯೇವಂ ಲಿಂಗಂ ಸ್ಯಾದ್ದ್ರಷ್ಟುರಾತ್ಮನಃ .. 56..
ನನು ದ್ರಷ್ಟೃದರ್ಶನದೃಶ್ಯಾನಾಂ ಜಾಗ್ರತ್ಸ್ವಪ್ನಸುಷುಪ್ತೇ-
ಷ್ವಾಗಮಾಪಾಯದರ್ಶನಾದ್ಯಸಾಕ್ಷಿಕೌ ತೇಷಾಮಾಗಮಾಪಾಯೌ ಸ
ಆಗಮಾಪಾಯವಿಭಾಗರಹಿತ ಆತ್ಮಾ ಯಥಾಯನ್ನಿಬಂಧನೌ ಜಗತಃ
ಪ್ರಕಾಶಾಪ್ರಕಾಶೌ ಸ ಪ್ರಕಾಶಾಪ್ರಕಾಶವಿಭಾಗರಹಿತಃ ಸೂರ್ಯ
ಇತಿ .

ಯದಾ ಚೈವಂ ತದಾ ವಾಕ್ಯಾವಗಮ್ಯಸ್ಯಾರ್ಥಸ್ಯಾನುದಿತಾನಸ್ತಮಿತ-
ವಿಜ್ಞಾನಮಾತ್ರಸ್ವಭಾವಸ್ಯಾನುಮಾನೇನೈವ ಪ್ರತಿಪನ್ನತ್ವಾತ್ಪುನರಪಿ
ವಾಕ್ಯಸ್ಯ ನಿರ್ವಿಷಯತ್ವಪ್ರಸಂಗಃ .ನೈಷ ದೋಷಃ .
ಲಿಂಗವ್ಯವಧಾನೇನ ತತ್ಪ್ರತಿಪತ್ತೇಃ .ನನು ಸಾಕ್ಷಾದಪರೋಕ್ಷಾ-
ದಾತ್ಮಸ್ವಭಾವೇನಾನಾತ್ಮನೋ ಹಾನೋಪಾದಾನಯೋಃ
ಸಂಬಂಧಗ್ರಹಣಾತ್ಕಮತಿಶಯಂ
ವಾಕ್ಯಂ ಕುರ್ಯಾತ್ .ಮೈವಂ ವೋಚಃ .
ಲಿಂಗಾಧೀನತ್ವಾತ್ತತ್ಪ್ರತಿಪತ್ತೇಃ .
ನ ಹಿ ಲಿಂಗವ್ಯವಧಾನೇನಾತ್ಮಪ್ರತಿಪತ್ತಿಃ ಸಾಕ್ಷಾತ್ಪ್ರತಿಪತ್ತಿರ್ಭವತಿ
᳚ಯಮೇವೈಷ ವೃಣುತೇ ತೇನ ಲಭ್ಯಃ ᳚ ಇತಿ ಶ್ರುತೇಃ .ಅತ ಆಹ .

ಲಿಂಗಮಸ್ತಿತ್ವನಿಷ್ಠತ್ವಾನ್ನ ಸ್ಯಾದ್ವಾಕ್ಯಾರ್ಥಬೋಧಕಂ .

ಸದಸದ್ವ್ಯುತ್ಥಿತಾತ್ಮಾಽಯಮತೋ ವಾಕ್ಯಾತ್ಪ್ರತೀಯತೇ .. 57..
ನನು ಯದಿ ವ್ಯಾವೃತ್ತಸದಸದ್ವಿಕಲ್ಪಜಾಲಂ ವಸ್ತ್ವಭೀಷ್ಟಂ
ವಾಕ್ಯಾದ್ಭವತಸ್ತಥಾಪಿ ತೂತ್ಸಾರ್ಯತೇ ವಾಕ್ಯವಿಷಯಾ
ತೃಷ್ಣಾ–ಯಸ್ಮಾದಂತರೇಣಾಪಿ ವಾಕ್ಯಶ್ರವಣಂ
ನಿರಸ್ತಾಶೇಷವಿಕಲ್ಪಮಾಗೋಪಾಲಾವಿಪಾಲಪಂಡಿತಂ ಸುಷುಪ್ತೇ
ವಸ್ತು ಸಿದ್ಧಮತೋ ನಾರ್ಥೋ ವಾಕ್ಯಶ್ರವಣೇನ .ನೈತದೇವಂ .

ಕಿಂ ಕಾರಣಂ .ಸರ್ವಾನರ್ಥಬೀಜಸ್ಯಾತ್ಮಾನವಬೋಧಸ್ಯ
ಸುಷುಪ್ತೇ ಸಂಭವಾತ್ .ಯದಿ ಹಿ ಸುಷುಪ್ತೇಽಜ್ಞಾನಂ
ನಾಭವಿಷ್ಯದಂತರೇಣಾಪಿ ವೇದಾಂತವಾಕ್ಯಶ್ರವಣಮನನ-
ನಿದಿಧ್ಯಾಸನಾನ್ಯಹಂ ಬ್ರಹ್ಮಾಸ್ಮೀತ್ಯಧ್ಯವಸಾಯಾತ್ಸರ್ವಪ್ರಾಣ-

ಭೂತಾಮಪಿ ಸ್ವರಸತ ಏವ ಸುಷುಪ್ತಪ್ರತಿಪತ್ತೇಃ ಸಕಲಸಂಸಾರೋ-
ಚ್ಛಿತ್ತಿಪ್ರಸಂಗಃ .ನ ಚ ಕೈವಲ್ಯಾತ್ಪುನರುತ್ಥಾನಂ ನ್ಯಾಯ್ಯ-
ಮನಿರ್ಮೋಕ್ಷಪ್ರಸಂಗಾತ್ .ನ ಚಾನ್ಯ ಏವ ಸುಷುಪ್ತೋಽನ್ಯ
ಏವೋತ್ಥಿತ ಇತಿ ಶಕ್ಯಂ ವಕ್ತುಂ ನಾದ್ರಾಕ್ಷಮಹಂ ಸುಷುಪ್ತೇಽನ್ಯತ್-

ಕಿಂಚಿದಪೀತ್ಯುತ್ತಿತಸ್ಯ ಪ್ರತ್ಯಭಿಜ್ಞಾದರ್ಶನಾತ್ . ತಸ್ಮಾದವಶ್ಯಂ
ಸುಷುಪ್ತೇಽಜ್ಞಾನಮಭ್ಯುಪಗಂತವ್ಯಂ .ನನು ಯದಿ ತತ್ರಾಜ್ಞಾನ-
ಮಭವಿಷ್ಯದ್ರಾಗದ್ವೇಷಘಟಾಜ್ಞಾನಾದಿವತ್ಪ್ರತ್ಯಕ್ಷಮಭವಿಷ್ಯ-
ದ್ಯಥೇಹ ಲೋಕೇ ಘಟಂ ನ ಜಾನಾಮೀತ್ಯಜ್ಞಾನಮವ್ಯವಹಿತಂ
ಪ್ರತ್ಯಕ್ಷಂ .ಅತ್ರೋಚ್ಯತೇ .ನ .ಅಭಿವ್ಯಂಜಕಾಭಾವಾತ್ .

ಕಥಮಭಿವ್ಯಂಜಕಾಭಾವ ಇತಿ ಚೇಚ್ಛೃಣು .
ಬಾಹ್ಯಾಂ ವೃತ್ತಿಮನುತ್ಪಾದ್ಯ ವ್ಯಕ್ತಿಃ ಸ್ಯಾನ್ನಾಹಮೋಯಥಾ .

ನರ್ತೇಽನ್ತಃಕರಣಂ ತದ್ವದ್ಧ್ವಾಂತಸ್ಯ ವ್ಯಕ್ತಿರಾಂಜಸೀ .. 58..
ಕಶ್ಚಿದತಿಕ್ರಾಂತಂ ಪ್ರತಿಸ್ಮೃತ್ಯ ᳚ದೃಶ್ಯತ್ವಾದಹಮಪ್ಯೇವಂ
ಲಿಂಗಂ ಸ್ಯಾದ್ದ್ರಷ್ಟುರಾತ್ಮನಃ ᳚ ಇತಿ
ನಿರ್ಯುಕ್ತಿಕಮಭಿಹಿತಮಿತ್ಯಾಹ . ಕಿಂ ಕಾರಣಂ .

ಅಹಂತಜ್ಜ್ಞಾತ್ರೋರ್ವಿವೇಕಾಪ್ರಸಿದ್ಧೇಃ .ಯಥೇಹ
ಘಟದೇವದತ್ತಯೋರ್ಗ್ರಾಹ್ಯಗ್ರಾಹಕತ್ವೇನ ಸ್ಫುಟತರೋ ವಿಭಾಗಃ ಪ್ರಸಿದ್ಧೋ
ಲೋಕೇ ನ ತಥೇಹಾಹಂಕಾರತಜ್ಜ್ಞಾತ್ರೋರ್ವಿಭಾಗೋಽಸ್ತೀತಿ
ತಸ್ಮಾದಸಾಧ್ವೇತದಭಿಹಿತಮಿತಿ .ಅತ್ರೋಚ್ಯತೇ .
ದಾಹ್ಯದಾಹಕತೈಕತ್ರ ಯಥಾ ಸ್ಯಾದ್ವಹ್ನಿದಾರುಣೋಃ .
ಜ್ಞೇಯಜ್ಞಾತೃಕತೈವಂ ಸ್ಯಾದಹಂಜ್ಞಾತ್ರೋಃ ಪರಸ್ಪರಂ .. 59..

ಏವಂ ತಾವದವಿದ್ಯೋತ್ಥಸ್ಯಾಂತಃಕರಣಸ್ಯ ಬಾಹ್ಯವಿಷಯನಿಮಿತ್ತ-
ರೂಪಾವಚ್ಛೇದಾಯಾಹಂವೃತ್ತಿರ್ವ್ಯಾಪ್ರಿಯತೇ . ತಯಾವಚ್ಛಿನ್ನಂ
ಸತ್ಕೂಟಸ್ಥಪ್ರತ್ಯಗಾತ್ಮೋಪಾದಾನಾವಬೋಧರೂಪಸ್ಯಾವ್ಯವಧಾನತಯಾ
ವಿಷಯಭಾವಂ ಪ್ರತಿಪದ್ಯತ ಇತಿ . ತತ್ರ ತಯೋರ್ಜ್ಞಾತ್ರಹಂತಾರೂಪಯೋ-
ರವಭಾಸಕಾವಭಾಸ್ಯಸಂಬಂಧವ್ಯತಿರೇಕೇಣ ನಾನ್ಯತ್ಸಂಬಂಧಾಂತರ-
ಮುಪಪದ್ಯತೇ .ಅಹಂತಾರೂಪಂ ತ್ವಾತ್ಮಸಾತ್ಕೃತ್ವಾಽಹಂಕಂಚುಕಂ
ಪರಿಧಾಯೋಪಕಾರ್ಯತ್ವೋಪಕಾರಕತ್ವಕ್ಷಮಃ ಸನ್ ಬಾಹ್ಯವಿಷಯೇ-
ಣೋಪಕಾರಿಣಾಪಕಾರಿಣಾ ವಾತ್ಮಾತ್ಮೀಯಂ ಸಂಬಂಧಂ ಪ್ರತಿಪದ್ಯತೇ .
ತದಭಿಧೀಯತೇ .
ಇದಂ ಜ್ಞಾನಂ ಭವೇಜ್ಜ್ಞಾತುರ್ಮಮಜ್ಞಾನಂ ತಥಾಹಮಃ .
ಅಜ್ಞಾನೋಪಾಧಿನೇದಂ ಸ್ಯಾದ್ವಿಕ್ರಿಯಾತೋಽಹಮೋ ಮಮ .. 60..

ಏಕಸ್ಯೈವ ಜ್ಞಾತುರಂತರ್ಬಾಹ್ಯನಿಮಿತ್ತಭೇದಾದ್ವಿಭಿನ್ನೇಽಪಿ
ವಿಷಯ ಇದಂ ಮಮೇತಿ ಜ್ಞಾನಂ ದ್ವೈರೂಪ್ಯಂ ಜಾಯತ ಇತ್ಯುಕ್ತಂ .

ಅತ್ರೋಪಕ್ರಿಯಮಾಣಾಪಕ್ರಿಯಮಾಣಸ್ಯೈವ ಜ್ಞಾತುರ್ವಿಷಯೇ

ಮಮಪ್ರತ್ಯಯೋ ಭವತಿ ವಿಪರ್ಯಯೇ ಚೇದಂಪ್ರತ್ಯಯ ಇತಿ ಕಥಮವಗಮ್ಯತೇ .
ಅವಗಮ್ಯತಾಮನ್ವಯವ್ಯತಿರೇಕಾಭ್ಯಾಂ . ತತ್ಕಥಮಿತ್ಯಾಹ .

ಅನುಪಕ್ರಿಯಮಾಣತ್ವಾನ್ನ ಜ್ಞಾತುಃ ಸ್ಯಾದಹಂ ಮಮ .

ಘಟಾದಿವದಿದಂ ತು ಸ್ಯಾನ್ಮೋಹಮಾತ್ರವ್ಯಪಾಶ್ರಯಾತ್ .. 61..

ಮೋಹತತ್ಕಾರ್ಯಾಶ್ರಯತ್ವಾಜ್ಜ್ಞಾತೃತ್ವವಿಕ್ರಿಯಯೋಃ
ಪೂರ್ವತ್ರೇದಂಮಮಜ್ಞಾನ್ವಯಃ ಪ್ರದರ್ಶಿತಃ .ಅಥಾಧುನಾ ತದ್ವ್ಯತಿರೇಕೇಣ
ವ್ಯತಿರೇಕಪ್ರದರ್ಶನಾರ್ಥಾಹ .

ವಿಕ್ರಿಯಾಜ್ಞಾನಶೂನ್ಯತ್ವಾನ್ನೇದಂ ನ ಚ ಮಮಾತ್ಮನಃ .
ಉತ್ಥಿತಸ್ಯ ಸತೋಽಜ್ಞಾನಂ ನಾಹಮಜ್ಞಾಸಿಷಂಯತಃ .. 62..
ಆತ್ಮಾನಾತ್ಮವಿವೇಕಸ್ಯೇಯತ್ತಾಪ್ರದರ್ಶನಾರ್ಥಮಾಹ .

ವಾಕ್ಯಪ್ರತ್ಯಕ್ಷಮಾನಾಭ್ಯಾಮಿಯಾನರ್ಥಃ ಪ್ರತೀಯತೇ .
ಅನರ್ಥಕೃತ್ತಮೋಹಾನಿರ್ವಾಕ್ಯಾದೇವ ಸದಾತ್ಮನಃ .. 63..
ದ್ವಿತೀಯಾಧ್ಯಾಯಾದೌ ಶ್ರೋತೃಚತುಷ್ಟಯಮುಪನ್ಯಸ್ತಂ .

ತತ್ರ ಕೃತ್ಸ್ನಾನಾತ್ಮನಿವೃತ್ತೌ ಸತ್ಯಾಂ ಯಃ ಪ್ರತ್ಯಗಾತ್ಮ-
ನ್ಯವಾಕ್ಯಾರ್ಥತಾಂ ಪ್ರತಿಪದ್ಯತೇ ಸ ಕ್ಷಪಿತಾಶೇಷಾಂತರಾಯಹೇತುರಿತಿ
ನ ತಂ ಪ್ರತಿ ವಕ್ತವ್ಯಂ ಕಿಂಚಿದಪ್ಯವಶಿಷ್ಯತೇ .ಯೋಽಪಿ
ವಾಕ್ಯಶ್ರವಣಮಾತ್ರಾದೇವ ಪ್ರತಿಪದ್ಯತೇ ತಸ್ಯಾಪ್ಯತೀಂದ್ರಿಯ-

ಶಕ್ತಿಮತ್ತ್ವಾನ್ನ ಕಿಂಚಿದಪ್ಯಪೇಕ್ಷಿತವ್ಯಮಸ್ತಿ .ಯಶ್ಚ
ಶ್ರಾವಿತತತ್ತ್ವಮಸ್ಯಾದಿವಾಕ್ಯಃ ಸ್ವಯಮೇವಾನ್ವಯವ್ಯತಿರೇಕೋ ಕೃತ್ವಾ
ತದವಸಾನ ಏವ ವಾಕ್ಯಾರ್ಥಂ ಪ್ರತಿಪದ್ಯತೇಽಸಾವಪಿಯಥಾರ್ಥಂ
ಪ್ರತಿಪನ್ನ ಇತಿ ಪೂರ್ವವದೇವೋಪೇಕ್ಷಿತವ್ಯಃ .
ಯಃ ಪುನರನ್ವಯವ್ಯತಿರೇಕೌ ಕಾರಯಿತ್ವಾಪಿ ಪುನಃಪುನರ್ವಾಕ್ಯಂ ಶ್ರಾವ್ಯತೇ
ಯಥಾಭೂತಾರ್ಥಪ್ರತಿಪತ್ತಯೇ ತಸ್ಯ ಕೃತಾನ್ವಯವ್ಯತಿರೇಕಸ್ಯ ಸತಃ
ಕಥಂ ವಾಕ್ಯಂ ಶ್ರಾವ್ಯತ ಇತಿ .ಉಚ್ಯತೇ .
ನವಸಂಖ್ಯಾಹೃತಜ್ಞಾನೋ ದಶಮೋ ವಿಭ್ರಮಾದ್ಯಥಾ .

ನ ವೇತ್ತಿ ದಶಮೋಽಸ್ಮೀತಿ ವೀಕ್ಷಮಾಣೋಽಪಿ ತಾನ್ನವ .. 64..

ಅಥ ದೃಷ್ಟಾಂತಗತಮರ್ಥಂ ದಾರ್ಷ್ಟಾಂತಿಕಾರ್ಥೇ
ಸಮರ್ಪಯಿಷ್ಯನ್ನಾಹ .

ಅಪವಿದ್ಧದ್ವಯೋಽಪ್ಯೇವಂ ತತ್ತ್ವಮಸ್ಯಾದಿನಾ ವಿನಾ .

ವೇತ್ತಿ ನೈಕಲಮಾತ್ಮಾನಂ ನಾನ್ವೇಷ್ಯಂ ಚಾತ್ರ ಕಾರಣಂ .. 65..

ನಾನ್ವೇಷ್ಯಂ ಚಾತ್ರ ಕಾರಣಮಿತ್ಯುಕ್ತಂ ತತ್ಕಸ್ಮಾದಿತಿ ಚೋದಿತೇ

ಪ್ರತ್ಯಾಹಾನ್ವೇಷಣಾಸಹಿಷ್ಣುತ್ವಾತ್ . ತತ್ಕಥಮಿತ್ಯಾಹ .

ಸೇಯಂ ಭ್ರಾಂತಿರ್ನಿರಾಲಂಬಾ ಸರ್ವನ್ಯಾಯವಿರೋಧಿನೀ .
ಸಹತೇ ನ ವಿಚಾರಂ ಸಾ ತಮೋಯದ್ವದ್ದಿವಾಕರಂ .. 66..

ತಸ್ಯಾಃ ಖಲ್ವಸ್ಯಾ ಅವಿದ್ಯಾಯಾ ಭ್ರಾಂತೇಃ ಸಮ್ಯಗ್ಜ್ಞಾನೋತ್ಪತ್ತಿದ್ವಾರೇಣ
ನಿವೃತ್ತಿಃ .
ಬುಭುತ್ಸೋಚ್ಛೇದಿನೀ ಚಾಸ್ಯ ಸದಸೀತ್ಯಾದಿನಾ ದೃಢಂ .

ಪ್ರತೀಚಿ ಪ್ರತಿಪತ್ತಿಃ ಸ್ಯಾನ್ನಾಸೌ ಮಾನಾಂತರಾದ್ಭವೇತ್ .. 67..

ಕಥಂ ಪುನರ್ವಾಕ್ಯಂ ಪ್ರತಿಪಾದಯತ್ಯೇವೇತಿ ಚೇದ್ ದೃಷ್ಟಾಂತೋಕ್ತಿಃ .
ಜಿಜ್ಞಾಸೋರ್ದಶಮಂಯದ್ವನ್ನವಾತಿಕ್ರಮ್ಯ ತಾಮ್ಯತಃ .
ತ್ವಮೇವ ದಶಮೋಽಸೀತಿ ಕುರ್ಯಾದೇವಂ ಪ್ರಮಾಂ ವಚಃ .. 68..
ಸಾ ಚ ತತ್ತ್ವಮಸ್ಯಾದಿವಾಕ್ಯಶ್ರವಣಜಾ ಪ್ರಮೋತ್ಪನ್ನವಾದೇವ .

ನ ಚ ನೈವಮಿತಿ ಪ್ರತ್ಯಯಾಂತರ ಜಾಯತೇ . ತದೇತದ್ದೃಷ್ಟಾಂತೇನ
ಪ್ರತಿಪಾದಯತಿ .

ದಶಮೋಽಸೀತಿ ವಾಕ್ಯೋತ್ಥಾ ನ ಧೀರಸ್ಯ ವಿಹನ್ಯತೇ .
ಆದಿಮಧ್ಯಾವಸಾನೇಷು ನ ನವಸ್ವಸ್ಯ ಸಂಶಯಃ .. 69..
ಏವಂ ತತ್ತ್ವಮಸೀತ್ಯಸ್ಮಾದ್ದ್ವೈತನುತ್ಪ್ರತ್ಯಗಾತ್ಮನಿ .

ಸಮ್ಯಗ್ಜ್ಞಾತತ್ವಮರ್ಥಸ್ಯ ಜಾಯೇತೈವ ಪ್ರಮಾ ದೃಢಾ .. 70..

ಪ್ರತ್ಯಗಾತ್ಮನಿ ಪ್ರಮೋಪಜಾಯತ ಇತ್ಯುಕ್ತಂ ತತ್ರ ಚೋದ್ಯತೇ .
ಕಿಂ ಯಥಾ ಘಟಾದಿಪ್ರಮೇಯವಿಷಯಾ ಪ್ರಮಾ ಕರ್ತ್ರಾದಿ-

ಕಾರಕಭೇದಾನಪಹ್ನವೇನ ಜಾಯತೇ ತಥೈವೋತಾಶೇಷಕಾರಕ-
ಗ್ರಾಮೋಪಮರ್ದೇನ ಕರ್ತುಃ ಪ್ರತ್ಯಗಾತ್ಮನೀತಿ .ಉಚ್ಯತೇ .
ಪ್ರತ್ಯಕ್ತಾಸ್ಯ ಸ್ವತೋರೂಪಂ ನಿಷ್ಕ್ರಿಯಾಕಾರಕಾಫಲಂ .

ಅದ್ವಿತೀಯಂ ತದಿದ್ಧಾ ಧೀಃ ಪ್ರತ್ಯಗಾತ್ಮೇವ ಲಕ್ಷ್ಯತೇ .. 71..
ಯಸ್ಮಾದೇವಂ .

ವಿಪಶ್ಚಿತೋಽಪ್ಯತಸ್ತಸ್ಯಾಮಾತ್ಮಭಾವಂ ವಿತನ್ವತೇ .
ದವೀಯಸ್ಸ್ವಿಂದ್ರಿಯಾರ್ಥೇಷು ಕ್ಷೀಯತೇ ಹ್ಯುತ್ತರೋತ್ತರಂ .. 72..

ಆಹ .ಯದಿ ವಾಕ್ಯಮೇವಯಥಾಭೂತಾರ್ಥವಬೋಧಕಮಥ
ಕಸ್ಯ ಹೇತೋರವಿದ್ಯೋತ್ಥಾಪಿತಸ್ಯ ಕರ್ತೃತ್ವಾದೇರುಪದೇಶ ಇತ್ಯುಕ್ತೇ
ಪ್ರತಿವಿಧೀಯತೇ .
ಭ್ರಾಂತಿಪ್ರಸಿದ್ಧ್ಯಾನೂದ್ಯಾರ್ಥಂ ತತ್ತತ್ವಂ ಭ್ರಾಂತಿಬಾಧಯಾ .

ಅಯಂ ನೇತ್ಯುಪದಿಶ್ಯೇತ ತಥೈವಂ ತತ್ತ್ವಮಿತ್ಯಪಿ .. 73..

ಇಮಮರ್ಥಂ ದೃಷ್ಟಾಂತೇನ ಬುದ್ಧಾವಾರೋಹಯತಿ .

ಸ್ಥಾಣುಃ ಸ್ಥಾಣುರಿತೀವೋಕ್ತಿರ್ನ ನೃಬುದ್ಧಿಂ ನಿರಸ್ಯತಿ .

ವ್ಯನುವಾದಾತ್ತಥೈವೋಕ್ತಿರ್ಭ್ರಾಂತಿಂ ಪುಂಸೋ ನ ಬಾಧತೇ .. 74..
ಯಸ್ಮಾಚ್ಛ್ರೋತೃಪ್ರಸಿದ್ಧಾನುವಾದ್ಯೇವ ತ್ವಮಿತಿಪದಂ
ತಸ್ಮಾದುದ್ದಿಶ್ಯಮಾನಸ್ಥತ್ವಾದ್ದುಃಖಿತ್ವಾದೇರವಿವಕ್ಷಿತತ್ವಮೇವ .

ವಿಧೀಯಮಾನತ್ವೇ ಹಿ ಸತಿ ವಿರೋಧಪ್ರಸಂಗೋ ನ ತು ವಿಧೀಯಮಾನಾ-
ನೂದ್ಯಮಾನಯೋರಿತಿ .ಸ್ವಪ್ರಧಾನಯೋರ್ಹಿ ಪದಯೋರ್ವಿರೋಧಾಶಂಕಾ
ಸಾಮಾನ್ಯಲಿಂಗತತ್ವಾತ್ತಯೋರ್ನ ವಿಪರ್ಯಯೇ .
ಅನಾಲಿಂಗಿತಸಾಮಾನ್ಯೌ ನ ಜಿಹಾಸಿತವಾದಿನೌ .
ವ್ಯುತ್ಥಿತೌ ತತ್ತ್ವಮೌ ತಸ್ಮಾದನ್ಯೋನ್ಯಾಭಿಸಮೀಕ್ಷಣೌ .. 75..
ಅಪಾಸ್ತಸಾಮಾನ್ಯಾರ್ಥತ್ವಾದನುವಾದಸ್ಥತ್ವಾದ್ವಿಧೀಯಮಾನೇನ
ಚ ಸಹ ವಿರೋಧಾದ್ದುಃಖಿತ್ವಾದೇರಸ್ತು ಕಾಮಂ ಜಿಹಾಸಿತಾರ್ಥಯೋ-
ರಸಂಸರ್ಗೋಯಥೋಪನ್ಯಸ್ತದೋಷವಿರಹಾತ್ತತ್ತ್ವಮರ್ಥಯೋಃ ಸಂಸರ್ಗೋಽಸ್ತು
ನೀಲೋತ್ಪಲವದಿತಿ ಚೇನ್ನೈವಮಪ್ಯುಪಪದ್ಯತೇ . ತಸ್ಮಾತ್ .

ತದರ್ಥಯೋಸ್ತು ನಿಷ್ಠಾತ್ಮಾ ದ್ವಯಪಾರೋಕ್ಷ್ಯವರ್ಜಿತಃ .
ನಾದ್ವಿತೀಯಂ ವಿನಾತ್ಮಾನಂ ನಾತ್ಮಾ ನಿತ್ಯದೃಶಾ ವಿನಾ .. 76..

ಅತ್ರಾಹ . ಕಿಮಿಹ ಜಿಹಾಸಿತಂ ಕಿಂ ವೋಪಾದಿತ್ಸಿತಮಿತಿ .ಉಚ್ಯತೇ .
ಪ್ರತ್ಯಗಾತ್ಮಾರ್ಥಾಭಿಧಾಯಿನಸ್ತ್ವಂಪದಾದುಭಯಂ ಪ್ರತೀಯತೇಽಹಂ
ದುಃಖೀ ಪ್ರತ್ಯಗಾತ್ಮಾ ಚ . ತತ್ರ ಚ ಪ್ರತ್ಯಗಾತ್ಮನೋಽಹಂ
ದುಃಖೀತ್ಯನೇನಾಭಿಸಂಬಂಧ ಆತ್ಮಯಾಥಾತ್ಮ್ಯಾನವಬೋಧಹೇತುಕ
ಏವ .ಅತೋಽಹಮರ್ಥೋಽಪಸೃಷ್ಟತ್ವಾದಜ್ಞಾನೋತ್ಥತ್ವಾಚ್ಚ ಹೇಯ ಇತಿ
ಪ್ರತ್ಯಕ್ಷತೋವಸೀಯತೇ . ತದರ್ಥೇ ಕಿಂ ಹೇಯಂ ಕಿಂ ವೋಪಾದೇಯಮಿತಿ
ನಾವಧ್ರಿಯತೇ . ತತ ಇದಮಭಿಧೀಯತೇ .
ಪಾರೋಕ್ಷ್ಯಂ ಯತ್ತದರ್ಥೇ ಸ್ಯಾತ್ತದ್ಧೇಯಮಹಮರ್ಥವತ್ .

ಪ್ರತೀಚೇವಾಹಮೋಽಭೇದಃ ಪಾರೋಕ್ಷ್ಯೇಣಾತ್ಮನೋಽಪಿ ಮೇ .. 77..
ಕಥಂ ಪುನಸ್ತದರ್ಥೋಽದ್ವಿತೀಯಲಕ್ಷಣಃ ಪ್ರತ್ಯಗಾತ್ಮೋಪಾಶ್ರಯಂ
ಸದ್ವಿತೀಯತ್ವಂ ದುಃಖಿತ್ವಂ ನಿರನ್ವಯಮಪನುದತೀತಿ .ಉಚ್ಯತೇ .ನ
ಚೈತಯೋರ್ನಿವರ್ತಕನಿವರ್ತ್ಯಭಾವಂ ವಯಂ ಬ್ರೂಮಃ . ಕಥಂ ತರ್ಹಿ .

ತ್ವಮರ್ಥೇ ಪ್ರತ್ಯಗಾತ್ಮನಿ ಪ್ರಾಗನವಬುದ್ಧಾದ್ವಿತೀಯತಾ
ಸಾನೇನಾವಬೋಧ್ಯತೇ .
ಅತೋಽನವಬೋಧನಿರಾಸೇನ ತದುತ್ಥಸ್ಯ ಸದ್ವಿತೀಯತ್ವಸ್ಯ ತ್ವಮರ್ಥತ್ವಸ್ಯ

ಪರೋಕ್ಷತ್ವಸ್ಯ ಚ ತದರ್ಥಸ್ಥಸ್ಯ ನಿರಸನಾನ್ನ ವೈಯಧಿಕರಣ್ಯಾದಿ-

ಚೋದ್ಯಸ್ಯಾವಸರೋಽಸ್ತೀತಿ . ತದಿದಮಭಿಧೀಯತೇ .
ತತ್ತ್ವಮರ್ಥೇನ ಸಂಪೃಕ್ತೋ ನಾನಾತ್ವಂ ವಿನಿವರ್ತಯೇತ್ .

ನಾಪರಿತ್ಯಕ್ತಪಾರೋಕ್ಷ್ಯಂ ತ್ವಂ ತದರ್ಥಂ ಸಿಸೃಪ್ಸತಿ .. 78..

ಕಸ್ಮಾತ್ಪುನಃ ಕಾರಣಾತ್ತದರ್ಥೋಽದ್ವಿತೀಯಲಕ್ಷಣಸ್ತ್ವಮರ್ಥೇನ
ಪ್ರತ್ಯಗಾತ್ಮನಾ ಪೃಥಗರ್ಥಃ ಸನ್ನವಿದ್ಯೋತ್ಥಂ ಸದ್ವಿತೀಯತ್ವಂ
ನಿಹಂತೀತಿ .ಉಚ್ಯತೇ .ವಿರೋಧಾತ್ . ತದುಚ್ಯತೇ .
ಸಂಸಾರಿತಾದ್ವಿತೀಯೇನ ಪಾರೋಕ್ಷ್ಯಂ ಚಾತ್ಮನಾ ಸಹ .

ಪ್ರಾಸಂಗಿಕಂ ವಿರುದ್ಧತ್ವಾತ್ತತ್ತ್ವಂಭ್ಯಾಂ ಬಾಧನಂ ತಯೋಃ .. 79..
ತತ್ತ್ವಮರ್ಥಯೋಸ್ತು ಬಾಧಕತ್ವೇಽನ್ಯದಪಿ ಕಾರಣಮುಚ್ಯತೇ .
ಅಜ್ಞಾತಪುರುಷಾರ್ಥತ್ವಾಚ್ಛ್ರೌತತ್ವಾತ್ತತ್ತ್ವಮರ್ಥಯೋಃ .
ಸ್ವಮರ್ಥಮಪರಿತ್ಯಜ್ಯ ಬಾಧಕೌ ಸ್ತಾಂ ವಿರುದ್ಧಯೋಃ .. 80..
ಏವಂ ತಾವದ್ಯಥೋಪಕ್ರಾಂತೇನ ಪ್ರಕ್ರಿಯಾವರ್ತ್ಮನಾ ನ
ಪ್ರತ್ಯಕ್ಷಾದಿಪ್ರಮಾಣಾಂತರೈರ್ವಿರೋಧಗಂಧೋಽಪಿ ಸಂಭಾವ್ಯತೇ .
ಯದಾ ಪುನಃ ಸರ್ವಪ್ರಕಾರೇಣಾಪಿಯತಮಾನಾ ನೈವೇಮಂ
ವಾಕ್ಯಾರ್ಥಂ ಸಂಭಾವಯಾಮಃ ಪ್ರತ್ಯಕ್ಷಾದಿಪ್ರಮಾಣಾಂತರವಿರೋಧತ
ಏವ ತಸ್ಮಿನ್ನಪಿ ಪಕ್ಷ ಉಚ್ಯತೇ .
ಪ್ರತ್ಯಕ್ಷಾದಿವಿರುದ್ಧಂ ಚೇದ್ವಾಕ್ಯಮರ್ಥಂ ವದೇತ್ಕ್ವಚಿತ್ .

ಸ್ಯಾತ್ತು ತದ್ದೃಷ್ಟಿವಿಧ್ಯರ್ಥಂಯೋಷಾಗ್ನಿವದಸಂಶಯಂ .. 81..

ಯದಾ ತು ತತ್ತ್ವಮಸ್ಯಾದಿವಾಕ್ಯಂ ಸರ್ವಪ್ರಕಾರೇಣಾಪಿ ವಿಚಾರ್ಯಮಾಣಂ
ನ ಕ್ರಿಯಾಂ ಕಟಾಕ್ಷೇಣಾಪಿ ವೀಕ್ಷತೇ ತದಾ ಪ್ರಸಂಖ್ಯಾನಾದಿವ್ಯಾಪಾರೋ
ದುಸ್ಸಂಭಾವ್ಯ ಇತಿ . ತದುಚ್ಯತೇ .
ವಸ್ತ್ವೇಕನಿಷ್ಠಂ ವಾಕ್ಯಂ ಚೇನ್ನ ತಸ್ಯ ಸ್ಯಾತ್ಕ್ರಿಯಾರ್ಥತಾ .

ವಸ್ತುನೋ ಹ್ಯೇಕರೂಪತ್ವಾದ್ವಿಕಲ್ಪಸ್ಯಾಪ್ಯಸಂಭವಃ .. 82..
ಭಿನ್ನವಿಷಯತ್ವಾಚ್ಚ ನ ಪ್ರಮಾಣಾಂತರವಿರೋಧಃ . ಕಥಂ .

ಉಚ್ಯತೇ .
ಅಪೂರ್ವಾಧಿಗಮಂ ಕುರ್ವತ್ಪ್ರಮಾಣಂ ಸ್ಯಾನ್ನ ಚೇನ್ನ ತತ್ .

ನ ವಿರೋಧಸ್ತತೋ ಯುಕ್ತೋ ವಿಭಿನ್ನಾರ್ಥಾವಬೋಧಿನೋಃ .. 83..
ಯಏವಮಪಿ ಭಿನ್ನವಿಷಯಾಣಾಂ ವಿರೋಧಂ ವಕ್ತಿ ಸೋಽತ್ರಾಪಿ ವಿರೋಧಂ
ಬ್ರೂಯಾತ್ .

ನಾಯಂ ಶಬ್ದಃ ಕುತೋ ಯಸ್ಮಾದ್ರೂಪಂ ಪಶ್ಯಾಮಿ ಚಕ್ಷುಷಾ .

ಇತಿ ಯದ್ವತ್ತಥೈವಾಯಂ ವಿರೋಧೋಽಕ್ಷಜವಾಕ್ಯಯೋಃ .. 84..
ಪ್ರಮಾಣಾನಾಂ ಸತಾಂ ನ ವಿರೋಧಃ ಶ್ರೋತ್ರಾದೀನಾಮಿವ
ಭಿನ್ನವಿಷಯತ್ವಾತ್ .

ಯಯೋಶ್ಚಾಭಿನ್ನವಿಷಯತ್ವಂ ತಯೋರಾಖುನಕುಲಯೋರಿವ ಪ್ರತಿನಿಯತ ಏವ
ಬಾಧ್ಯಬಾಧಕಭಾವಃ ಸ್ಯಾತ್ .ಅತಸ್ತದುಚ್ಯತೇ .
ಪ್ರತ್ಯಕ್ಷಂ ಚೇನ್ನ ಶಾಬ್ದಂ ಸ್ಯಾಚ್ಛಾಬ್ದಂ ಚೇದಕ್ಷಜಂ
ಕಥಂ .

ಪ್ರತ್ಯಕ್ಷಾಭಾಸಃ ಪ್ರತ್ಯಕ್ಷೇ ಹ್ಯಾಗಮಾಭಾಸ ಆಗಮೇ .. 85..
ನ ಚ ಪ್ರತಿಜ್ಞಾಹೇತುದೃಷ್ಟಾಂತನ್ಯಾಯ ಇಹ ಸಂಭವತಿ
ಶಬ್ದಾದೀನಾಂ ಪ್ರತ್ಯೇಕಂ ಪ್ರಮಾಣತ್ವಾದತ ಆಹ .

ಸ್ವಮಹಿಮ್ನಾ ಪ್ರಮಾಣಾನಿ ಕುರ್ವಂತ್ಯರ್ಥಾವಬೋಧನಂ .

ಇತರೇತರಸಾಚಿವ್ಯೇ ಪ್ರಾಮಾಣ್ಯಂ ನೇಷ್ಯತೇ ಸ್ವತಃ .. 86..
ನ ಚ ಸುಖದುಃಖಾದಿಸಂಬಂಧೋಽವಗತ್ಯಾತ್ಮನಃ
ಪ್ರತ್ಯಕ್ಷಾದಿಪ್ರಮಾಣೈರ್ಗೃಹ್ಯತೇ ಯೇನ ವಿರೋಧಃ
ಪ್ರತ್ಯಕ್ಷಾದಿಪ್ರಮಾಣೈರುದ್ಧಾಟ್ಯತೇ .
ದುಃಖಿತಾವಗತಿಶ್ಚೇತ್ಸ್ಯಾನ್ನ ಪ್ರಮೀಯೇತ ಸಾತ್ಮವತ್ .

ಕರ್ಮಣ್ಯೇವ ಪ್ರಮಾ ನ್ಯಾಯ್ಯಾ ನ ತು ಕರ್ತರ್ಯಪಿ ಕ್ವಚಿತ್ .. 87..

ಅಭ್ಯುಪಗಮೇಽಪಿ ಚ ಪ್ರಸಂಖ್ಯಾನಶತೇನಾಪಿ ನೈವ ತ್ವಂ
ಸಂಭಾವಿತದೋಷಾನ್ಮುಚ್ಯತೇ .ಅತ ಆಹ .

ಪ್ರಮಾಣಬದ್ಧಮೂಲತ್ವಾದ್ದುಃಖಿತ್ವಂ ಕೇನ ವಾರ್ಯತೇ .
ಅಗ್ನ್ಯುಷ್ಣವನ್ನಿವೃತ್ತಿಶ್ಚೇನ್ನೈರಾತ್ಮ್ಯಂ ಹ್ಯೇತಿ ಸೌಗತಂ .. 88..

ಅಥಮತಂ .

ನಿರಾಕುರ್ಯಾತ್ಪ್ರಸಂಖ್ಯಾನಂ ದುಃಖಿತ್ವಂ ಚೇತ್ಸ್ವನುಷ್ಠಿತಂ .

ಪ್ರತ್ಯಕ್ಷಾದಿವಿರುದ್ಧತ್ವಾತ್ಕಥಮುತ್ಪಾದಯೇತ್ಪ್ರಮಾಂ .. 89..

ನನು ಪ್ರಸಂಖ್ಯಾನಂ ನಾಮ ತತ್ತ್ವಮಸ್ಯಾದಿಶಬ್ದಾರ್ಥಾನ್ವಯ-

ವ್ಯತಿರೇಕಯುಕ್ತಿವಿಷಯಬುದ್ಧ್ಯಾಮ್ರೇಡನಮಭಿಧೀಯತೇ
ತಚ್ಚಾನುಷ್ಠೀಯಮಾನಂ ಪ್ರಮಿತಿವರ್ಧನಯಾ ಪರಿಪೂರ್ಣಾಂ
ಪ್ರಮಿತಿಂ ಜನಯತಿ ನ ಪುನರೈಕಾಗ್ರ್ಯವರ್ಧನಯೇತಿ .

ಯಥಾಶೇಷಾಶುಚಿನೀಡೇ ಸ್ತ್ರೀಕೃಣಪೇ ಕಾಮಿನೀತಿ ನಿರ್ವಸ್ತುಕಃ
ಪುರುಷಾಯಾಸಮಾತ್ರಜನಿತಃ ಪ್ರತ್ಯಯ ಇತಿ . ತನ್ನ .ಯತಃ .
ಅಭ್ಯಾಸೋಪಚಯಾದ್ಬುದ್ಧೇರ್ಯತ್ಸ್ಯಾದೈಕಾಗ್ರ್ಯಮೇವ ತತ್ .

ನ ಹಿ ಪ್ರಮಾಣಾನ್ಯಭ್ಯಾಸಾತ್ಕುರ್ವಂತ್ಯರ್ಥಾವಬೋಧನಂ .. 90..

ಅಭ್ಯಾಸೋಪಚಿತಾ ಕೃತ್ಸ್ನಂ ಭಾವನಾ ಚೇನ್ನಿವರ್ತಯೇತ್ .

ನೈಕಾಂತಿಕೀ ನಿವೃತ್ತಿರಸ್ಸ್ಯಾದ್ಭಾವನಾಜಂ ಹಿ ತತ್ಫಲಂ .. 91..

ಅಪಿ ಚಾಹ .

ದುಃಖಸ್ಮೀತ್ಯಪಿ ಚೇದ್ಧ್ವಸ್ತಾ ಕಲ್ಪಕೋಟ್ಯುಪಬೃಂಹಿತಾ .

ಸ್ವಲ್ಪೀಯೋಽಭ್ಯಾಸಜಾಸ್ಥಾಸ್ನ್ವೀ ಭಾವನೇತ್ಯತ್ರ ಕಾ ಪ್ರಮಾ .. 92..

ನನು ಶಾಸ್ತ್ರಾತ್ಸ್ಥಾಸ್ನುತ್ವಂ ಭವಿಷ್ಯತಿ .ನೈವಂ .

ಯಥಾವಸ್ಥಿತವಸ್ತುಯಾಥಾತ್ಮ್ಯಾವಬೋಧಮಾತ್ರಕಾರಿತ್ವಾಚ್ಛಾಸ್ತ್ರಸ್ಯ .
ನ ಹಿ ಪದಾರ್ಥಶಕ್ತ್ಯಾಧಾನಕೃಚ್ಛಾಸ್ತ್ರಂ .ಪ್ರಸಿದ್ಧಂ ಚ
ಲೋಕೇ .
ಭಾವನಾಜಂ ಫಲಂಯತ್ಸ್ಯಾದ್ಯಚ್ಚ ಸ್ಯಾತ್ಕರ್ಮಣಃ ಫಲಂ .

ನ ತತ್ಸ್ಥಾಸ್ನ್ವಿತಿ ಮಂತವ್ಯಂ ದ್ರವಿಡೇಷ್ವಿವ ಸಂಗತಂ .. 93..

ಯದ್ಯಪಿ ಪ್ರತ್ಯಕ್ಷಾದಿಪ್ರಮಾಣೋಪಾತಮಾತ್ಮನೋ ದುಃಖಿತ್ವಂ .

ತಥಾಪಿ ತತ್ತ್ವಮಸ್ಯಾದಿವಾಕ್ಯೋತ್ಥಪ್ರತ್ಯಯ ಏವ ಬಲೀಯಾನಿತಿ
ನಿಶ್ಚಯೋಽವ್ಯಭಿಚಾರಿಪ್ರಾಮಾಣ್ಯವಾಕ್ಯೋಪತ್ತತ್ವಾತ್ಪ್ರಮೇಯಸ್ಯ
ಚ ಸ್ವತ ಏವ ನಿರ್ದುಃಖಿತ್ವಸಿದ್ಧೇಃ .ಪ್ರತ್ಯಕ್ಷಾದೇಸ್ತು
ವ್ಯಭಿಚಾರಿತ್ವಾ-
ತ್ಸಂಭಾವನಾಯಾಶ್ಚ ಪುರುಷಪರಿಕಲ್ಪನಾಮಾತ್ರಾವ-

ಷ್ಟಂಭತ್ವಾಚ್ಚೇತಿ .

ನಿರ್ದುಃಖಿತ್ವಂ ಸ್ವತಸ್ಸಿದ್ಧಂ ಪ್ರತ್ಯಕ್ಷಾದೇಶ್ಚ ದುಃಖಿತಾ .

ಕೋ ಹ್ಯಾತ್ಮಾನಮನಾದೃತ್ಯ ವಿಶ್ವಸೇದ್ಬಾಹ್ಯಮಾನತಃ .. 94..
ಸಂಬಂಧಾರ್ಥ ಏವ .

ಅಪಿ ಪ್ರತ್ಯಕ್ಷಬಾಧೇನ ಪ್ರವೃತ್ತಿಃ ಪ್ರತ್ಯಗಾತ್ಮನಿ .

᳚ಪರಾಂಚಿ ಖಾನಿ ತ್ಯೇತಸ್ಮಾದ್ವಚಸೋ ಗಮ್ಯತೇ ಶ್ರುತೇಃ .. 95..
ಅಭ್ಯುಪಗಮ್ಯೈವಮುಚ್ಯತೇ ನ ತು ಪ್ರಮಾಣಂ ಸತ್ಪ್ರಮಾಣಾಂತರೇಣ
ವಿರುಧ್ಯತ ಇತ್ಯಸಕೃದವೋಚಾಮ .ಯತ್ರಾಪಿ
ವಾಕ್ಯಪ್ರತ್ಯಕ್ಷಯೋರ್ವಿರೋಧಾಶಂಕಾ
ತತ್ರಾಪಿ ಪುರುಷಮೋಹವಶಾದೇವ ಸಾ ಜಾಯತೇ ನ ತು ಪರಮಾರ್ಥತ ಇತಿ .

ಅತ ಆಹ .

ಪ್ರಮಾಂ ಚೇಜ್ಜನಯೇದ್ವಾಕ್ಯಂ ಪ್ರತ್ಯಕ್ಷಾದಿವಿರೋಧಿನೀಂ .

ಗೌಣೀಂ ಪ್ರತ್ಯಕ್ಷತಾಂ ಬ್ರೂಯಾನ್ಮುಖ್ಯಾರ್ಥಾಸಂಭವಾದ್ಬುಧಃ .. 96..

ತಸ್ಯಾರ್ಥಸ್ಯ ಸುಖಪ್ರತಿಪತ್ತ್ಯರ್ಥಮುದಾಹರಣಂ .

ಅಗ್ನಿಸ್ಸಮ್ಯಗಧೀತೇಽಸೌ ಜಹಾಸೋಚ್ಚೈಶ್ಚ ಮಂಚಕಃ .
ಯಥಾ ತದ್ವದಹಂವೃತ್ತ್ಯಾ ಲಕ್ಷ್ಯತೇಽನರ್ಹಯಾಪಿ ಸಃ .. 97..
ಕಸ್ಮಾತ್ಪುನಃ ಕಾರಣಾತ್ಸಾಕ್ಷಾದೇವಾತ್ಮಾ ನಾಭಿಧೀಯತೇ ಕಿಮನಯಾ
ಕಲ್ಪನಯೇತಿ ತತ್ರಾಹ .

ತ್ವಮಿತ್ಯತದ್ವಿಹಾಯಾನ್ಯನ್ನ ವರ್ತಾತ್ಮಾವಬೋಧತೇ .
ಸಮಸ್ತೀಹ ತ್ವಮರ್ಥೋಽಪಿ ಗುಣಲೇಶೇನ ವರ್ತತೇ .. 98..
ಕಸ್ಮಾತ್ಪುನರ್ಹೇತೋರ್ಹ್ಯಹಮಿತ್ಯೇತದಪಿ ಗುಣಲೇಶೇನ ವರ್ತತೇ ನ ಪುನಃ
ಸಾಕ್ಷಾದೇವೇತಿ .ವಿಧೂತಸರ್ವಕಲ್ಪನಾಕಾರಣಸ್ವಾಭಾವ್ಯಾದಾತ್ಮನಃ
ಅತ ಆಹ .

ವ್ಯೋಮ್ನಿ ಧೂಮತುಷಾರಾಭ್ರಮಲಿನಾನೀವ ದುರ್ಧಿಯಃ .
ಕಲ್ಪಯೇಯುಸ್ತಥಾ ಮೂಢಾಃ ಸಂಸಾರಂ ಪ್ರತ್ಯಗಾತ್ಮನಿ .. 99..

ನನು ಸರ್ವಕಲ್ಪನಾನಾಮಪ್ಯಾತ್ಮನ್ಯತ್ಯಂತಾಸಂಭವೇ ಸಮಾನೇಽಹಂವೃತ್ತೌ
ಕಃ ಪಕ್ಷಪಾತೇ ಹೇತುರ್ಯೇನ ವೃತ್ತ್ಯಂತರಾಣಿ
ವಿಧೂಯಾಹಂವೃತ್ತ್ಯೈವಾತ್ಮೋಪಲಕ್ಷ್ಯತ ಇತಿ .ಉಚ್ಯತೇ .
ಚಿನ್ನಿಭೇಯಮಹಂವೃತ್ತಿಃ ಪ್ರತೀಚೀವಾತ್ಮನೋಽನ್ಯತಃ .
ಪೂರ್ವೋಕ್ತೇಭ್ಯಶ್ಚ ಹೇತುಭ್ಯಸ್ತಸ್ಮಾದಾತ್ಮಾನಯೋಚ್ಯತೇ .. 100..
ವೃತ್ತಿಭಿರ್ಯುಷ್ಮದರ್ಥಾಭಿರ್ಲಕ್ಷ್ಯತೇ ಚೇದ್ದೃಶಿಃ ಪರಃ .
ಅನಾತ್ಮತ್ವಂ ಭವೇತ್ತಸ್ಯ ವಿತಥಂ ಚ ವಚಃ ಶ್ರುತೇಃ .. 101..
ಯಥೋಕ್ತೇನ .

ಅನೇನ ಗುಣಲೇಶೇನ ಹ್ಯತ್ಯಹಂಕರ್ತೃಕರ್ಮಯಾ .

ಲಕ್ಷ್ಯತೇಽಸಾವಹಂವೃತ್ತ್ಯಾ ನಾಂಜಸಾತ್ರಾಭಿಧೀಯತೇ .. 102..
ನಾಂಜಸಾತ್ರಾಭಿಧೀಯತ ಇತಿ ಕೋ ಹೇತುರಿತಿ ಚೇತ್ .

ಷಷ್ಠೀಗುಣಕ್ರಿಯಾಜಾತಿರೂಢಯಃ ಶಬ್ದಹೇತವಃ .
ನಾತ್ಮನ್ಯನ್ಯತಮೋಽಮೀಷಾಂ ತೇನಾತ್ಮಾ ನಾಭಿಧೀಯತೇ .. 103..
ಯದಿ ಶಬ್ದೋಽಭಿಧಾನಾಭಿಧೇಯತ್ವಸಂಬಂಧಾಂಗೀಕಾರೇಣ ನಾತ್ಮನಿ
ವರ್ತತೇ ಕಥಂ ಶಬ್ದಾದಹಂ ಬ್ರಹ್ಮಾಸ್ಮೀತಿ ಸಮ್ಯಗ್ಬೋಧೋತ್ಪತ್ತಿಃ .
ಉಚ್ಯತೇ .
ಅಸತ್ಯೇ ವರ್ತ್ಮನಿ ಸ್ಥಿತ್ವಾ ನಿರುಪಾಯಮುಪೇಯತೇ .
ಆತ್ಮತ್ವಕಾರಣಾದ್ವಿದ್ಮೋ ಗುಣವೃತ್ತ್ಯಾ ವಿಬೋಧಿತಾಃ .. 104..
ಕಥಂ ಪುನರಭಿಧಾನಮಭಿಧೇಯೇನಾನಭಿಸಂಬದ್ಧಂ

ಸದನಭಿಧೇಯೇಽರ್ಥೇ
ಪ್ರಮಾಂ ಜನಯತೀತಿ . ಶೃಣು ಯಥಾನಭಿಸಂಬದ್ಧಮಪ್ಯನಭಿಧೇ-
ಯೇಽರ್ಥೇಽವಿದ್ಯಾನಿರಾಕರಣಮುಖೇನ ಬೋಧಯತೀತ್ಯಾಹ .

ಶಯಾನಾಃ ಪ್ರಾಯಶೋ ಲೋಕೇ ಬೋಧ್ಯಮಾನಾಃ ಸ್ವನಾಮಭಿಃ .
ಸಹಸೈವ ಪ್ರಬುಧ್ಯಂತೇ ಯಥೈವಂ ಪ್ರತ್ಯಗಾತ್ಮನಿ .. 105..

ನ ಹಿ ನಾಮ್ನಾಸ್ತಿ ಸಂಬಂಧೋ ವ್ಯುತ್ಥಿತಸ್ಯ ಶರೀರತಃ .
ತಥಾಪಿ ಬುಧ್ಯತೇ ತೇನಯಥೈವಂ ತತ್ತ್ವಮಿತ್ಯತಃ .. 106..
ಯಥಾ ಚ .

ಬೋಧಾಬೋಧೌ ನಭೋಽಸ್ಪೃಷ್ಟ್ವಾ ಕೃಷ್ಣಧೀನೀಡಗೌ ಯಥಾ .

ಬಾಧ್ಯೇತರಾತ್ಮಕೌ ಸ್ಯಾತಾಂ ತಥೇಹಾತ್ಮನಿ ಗಮ್ಯತಾಂ .. 107..

᳚ಅಸತ್ಯೇ ವರ್ತ್ಮನಿ ಸ್ಥಿತ್ವಾ᳚ ಇತ್ಯುಪಶ್ರುತ್ಯಾತಿವಿಸ್ಮಿತೋ ಮಹತಾ
ಸಂಭ್ರಮೇಣ ಕಶ್ಚಿಚ್ಚೋದಯತಿ .

ನಾಸನ್ನುಪಾಯೋ ಲೋಕೇಽಸ್ತಿ ಪರಮಾರ್ಥವಿನಿಶ್ಚಯೇ .
ನಾಸಲ್ಲಿಂಗಾದ್ಧಿ ಬಾಷ್ಪದೇಃ ಕಶ್ಚಿದಗ್ನಿಂ ಪ್ರಪದ್ಯತೇ .. 108..
ಇತ್ಯೇವಂ ಚೋದಯೇದ್ಯೋಽಪಿ ಜೋಷಯೇತ್ತಂ ಘಟಾದಿನಾ .

ಸದಸದ್ಭ್ಯಾಂ ವಿಭಕ್ತೋಽಸೌ ಪರ್ಯಾಯಶ್ಚ ನ ಚಾನಯೋಃ .. 109..
ಏವಂ ಕುಚೋದ್ಯಮುನ್ಮೂಲ್ಯಾಥೇದಾನೀಂ ಪ್ರಕೃತಮಭಿಧೀಯತೇ .
ಪ್ರಕೃತಂ
ಚಾನಭಿಧೇಯೇ ಕಥಮಭಿಧಾಶ್ರುತಿರವಿದ್ಯಾಧ್ವಂಸ್ಯಾತ್ಮನಿ ಜ್ಞಾನಂ
ಜನಯತೀತಿ . ತತ್ರೈವ ಕಾರಣಾಂತರಮುಚ್ಯತೇ .
ಅತಿದುಸ್ಸ್ಥೋಽಪ್ರಬೋಧೋಽತ್ರ ಹ್ಯಾತ್ಮೈವಾಸ್ಯ ಪ್ರಬುದ್ಧತಾ .

ನಿಮಿತ್ತಮಾತ್ರಾವ್ದ್ಯೇತ್ಯೇಷಾ ನಾಸಾಗ್ರೇ ಬದರಂಯಥಾ .. 110..

ಅನುದಿತಾನಸ್ತಮಿತಕೂಟಸ್ಥಬೋಧಮಾತ್ರಸ್ವಾಭಾವ್ಯಾದಾತ್ಮನೋ
ದುಸ್ಸಂಭಾವ್ಯೋಽವಿದ್ಯಾಸದ್ಭಾವ ಇತಿ ಚೇನ್ನ .ಅವಿದ್ಯಾಪ್ರಸಿದ್ಧ್ಯೈವ
ತತ್ಸದ್ಭಾವಸಿದ್ಧೇರುಲೂಕನಿಶಾವದಿತ್ಯತ ಇದಮುಚ್ಯತೇ .
ಅಹೋ ಧಾರ್ಷ್ಟ್ಯಮವಿದ್ಯಾಯಾ ನ ಕಶ್ಚಿದತಿವರ್ತತೇ .
ಪ್ರಮಾಣಂ ವಸ್ತ್ವನಾದೃತ್ಯ ಪರಮಾತ್ಮೇವ ತಿಷ್ಠತಿ .. 111..

ಯಸ್ಮಾದವಿದ್ಯಾಪ್ರಸಿದ್ಧ್ಯೈವಾವಿದ್ಯಾಸದ್ಭಾವಸಿದ್ಧಿರತ
ಆತ್ಮವಸ್ತುವೃತ್ತಾನುರೋಧೇನ ನ ಕಥಂಚನಾಪಿ ತತ್ಸಂಭಾವನಾಪ್ಯಸ್ತಿ
ಯತ ಆಹ .

ಜ್ಞಾನಂಯಸ್ಯ ನಿಜಂ ರೂಪಂ ಕ್ರಿಯಾಕಾರಕವರ್ಜಿತಂ .

ಸಂಭಾವನಾಪ್ಯವಿದ್ಯಾಯಾಸ್ತತ್ರ ಸ್ಯಾತ್ಕೇನ ಹೇತುನಾ .. 112..

ಸೋಽಯಮೇವಮನುದಿತಾನಸ್ತಮಿತಾವಗತಿಮಾತ್ರಶರೀರ ಆತ್ಮಾಪಿ
ಸನ್ನವಿಚಾರಿತಪ್ರಸಿದ್ಧಾವಿದ್ಯಾಮಾತ್ರವ್ಯವಹಿತ ಏವಾತಥೈವೇಕ್ಷ್ಯತೇ
ಯತೋಽತಃ .
ಅನುಮಾನಾದಯಂ ಭಾವಾವ್ದ್ಯಾವೃತ್ತೋಽಭಾವಮಾಶ್ರಿತಃ .
ತತೋಽಪ್ಯಸ್ಯ ನಿವೃತ್ತಿಃ ಸ್ಯಾದ್ವಾಕ್ಯಾದೇವ ಬುಭುತ್ಸತಃ .. 113..
ನ ವ್ಯಾವೃತ್ತಿರ್ಯಥಾ ಭಾವಾದ್ಭಾವೇನೈವಾವಿಶೇಷತಃ .
ಅಭಾವಾದಪ್ಯಭಾವತ್ವಾದ್ವ್ಯಾವೃತ್ತಿರ್ನ ತಥೇಷ್ಯತೇ .. 114..
ಭಾವವದಭಾವಾದಪಿ ನಿವೃತ್ತಿರನುಮಾನಾದೇವ ಕಿಮಿತಿ ನ ಭವತೀತಿ
ಚೇಚ್ಛೃಣು .
ಯತೋ ನಾನುಮಾನೇನ ವ್ಯಾವಿದ್ಧಾಶೇಷಕ್ರಿಯಾಕಾರಕಫಲಾತ್ಮನಿ
ಸ್ವಾರಾಜ್ಯೇಽಭಿಷೇಕ್ತುಂ ಶಕ್ಯತೇ ತಸ್ಮಾತ್ .

ಅವಿದ್ಯಾನಿದ್ರಯಾ ಸೋಽಯಂ ಪ್ರಸುಪ್ತೋ ದುರ್ವಿವೇಕಯಾ .

ಭಾವಾಭಾವವ್ಯುದಾಸಿನ್ಯಾ ಶ್ರುತ್ಯೈವ ಪ್ರತಿಬೋಧ್ಯತೇ .. 115..
ಅತ್ರಾಹಾನುದಿತಾನಸ್ತಮಿತವಿಜ್ಞಾನಾತ್ಮಮಾತ್ರಸ್ವರೂಪತ್ವಾದ್ದುಸ್ಸಂಭಾವ್ಯಾ
ಅವಿದ್ಯೇತಿ .ನೈತದೇವಂ . ಕುತಃ .ಯತ ಆಹ .

ಕುತೋ ಅವಿದ್ಯೇತಿ ಚೋದ್ಯಂ ಸ್ಯಾನ್ನೈವ ಪ್ರಾಗ್ಘೇತ್ವಸಂಭವಾತ್ .

ಕಾಲತ್ರಯಾಪರಿಚ್ಛಿತ್ತೇರ್ನ ಚೋರ್ಧ್ವಂ ಚೋದ್ಯಸಂಭವಃ .. 116..
ಯಸ್ಮಾತ್ತತ್ತ್ವಮಸ್ಯಾದಿವಾಕ್ಯಮೇವಾತ್ಮನೋಽಶೇಷಾಮವಿದ್ಯಾಂ
ನಿರನ್ವಯಾಮಪನುದತಿ ತಸ್ಮಾತ್ .

ಅದ್ಧಾತಮಮನಾದೃತ್ಯ ಪ್ರಮಾಣಂ ಸದಸೀತಿಯೇ .
ಬುಭುತ್ಸಂತೇಽನ್ಯತಃ ಕುರ್ಯುಸ್ತೇಽಕ್ಷ್ಣಾಪಿ ರಸವೇದನಂ .. 117..

ಏವಮಪ್ರತಿಹತಾಮಹಂ ಬ್ರಹ್ಮೇತಿ ಪ್ರಮಾಂ ತತ್ತ್ವಮಸ್ಯಾದಿವಾಕ್ಯಂ
ಕುರ್ವದಪಿ ನ ಪ್ರತಿಪಾದಯತೀತಿ ಚೇದಭಿಮತಂ ನ ಕುತಶ್ಚನಾಪಿ
ಪ್ರತಿಪತ್ತಿಃ ಸ್ಯಾದತ ಆಹ .

ಇದಂ ಚೇದನೃತಂ ಬ್ರೂಯಾತ್ಸತ್ಯಾಮವಗತಾವಪಿ .

ನ ಚಾನ್ಯತ್ರಾಪಿ ವಿಶ್ವಾಸೋ ಹ್ಯವಗತ್ಯವಿಶೇಷತಃ .. 118..
ನ ಚೋಪಾದಿತ್ಸಿತಾದ್ವಾಕ್ಯಾರ್ಥಾದ್ವಾಕ್ಯಾರ್ಥಾಂತರಂ ಕಲ್ಪಯಿತುಂ
ಯುಕ್ತಂ .ಯಸ್ಮಾತ್ .

ನ ಚೇದನುಭವೋಽತಃ ಸ್ಯಾತ್ಪದಾರ್ಥಾವಗತಾವಪಿ .

ಕಲ್ಪ್ಯಂ ವಿಧ್ಯಂತರಂ ತತ್ರ ನ ಹ್ಯನ್ಯೋಽರ್ಥೋಽವಗಮ್ಯತೇ .. 119..

ನ ಚಯಥಾಭಿಮತೋಽರ್ಥೋ ಯಥೋಕ್ತೇನ ನ್ಯಾಯೇನ ನಾವಸೀಯತೇ .
ಕೋಽಸೌ ನ್ಯಾಯ ಇತ್ಯಾಹ .

ನಾಮಾದಿಭ್ಯೋ ನಿರಾಕೃತ್ಯ ತ್ವಮರ್ಥಂ ನಿಷ್ಪರಿಗ್ರಹಃ .
ನಿಸ್ಸ್ಪೃಹೋ ಯುಷ್ಮದರ್ಥೇಭ್ಯಃ ಶಮಾದಿವಿಧಿಚೋದಿತಃ .. 120..
ಭಂಕ್ತ್ವಾ ಚಾನ್ನಮಯಾದೀಂಸ್ತಾನ್ಪಂಚಾನಾತ್ಮತಯಾರ್ಗಲಾನ್ .

ಅಹಂ ಬ್ರಹ್ಮೇತಿ ವಾಕ್ಯಾರ್ಥಂ ವೇತ್ತಿ ಚೇನ್ನಾರ್ಥ ಈಹಯಾ .. 121..

ನ ಚೇದೇವಮುಪಗಮ್ಯತೇ ವಾಕ್ಯಸ್ಯ ಪ್ರಮಾಣಸ್ಯ ಸತೋಽಪ್ರಾಮಾಣ್ಯಂ
ಪ್ರಾಪ್ನೋತಿ . ತದಾಹ .

ಯದರ್ಥಂ ಚ ಪ್ರವೃತ್ತಂ ಯದ್ವಾಕ್ಯಂ ತತ್ರ ನ ಚೇಚ್ಛ್ರುತಂ .

ಪ್ರಮಾಮುತ್ಪಾದಯೇತ್ತಸ್ಯ ಪ್ರಾಮಾಣ್ಯಂ ಕೇನ ಹೇತುನಾ .. 122..

ಅಥಮನ್ಯಸೇ .
ಜಾನೀಯಾಚ್ಚೇತ್ಪ್ರಸಂಖ್ಯಾನಾಚ್ಛಬ್ದಸ್ಸತ್ಯವಚಾಃ ಕಥಂ .

ಪಾರೋಕ್ಷ್ಯಂ ಶಬ್ದೋ ನಃ ಪ್ರಾಹ ಪ್ರಸಂಖ್ಯಾನಾತ್ತ್ವಸಂಶಯಂ ..

123..

ನ ಚಯುಕ್ತಿಶಬ್ದಾವೃತ್ತಿಲಕ್ಷಣಾತ್ಪ್ರಸಂಖ್ಯಾನಾದ್ಯಥಾವ-

ತ್ಪ್ರತಿಪತ್ತಿರ್ಭವಿಷ್ಯತೀತಿ ಸಂಭಾವಯಾಮಃ .ಯಸ್ಮಾತ್ .

ಯುಕ್ತಿಶಬ್ದೌ ಪುರಾಪ್ಯಸ್ಯ ನ ಚೇದಕುರುತಾಂ ಪ್ರಮಾಂ .

ಸಾಕ್ಷಾದಾವರ್ತನಾತ್ತಾಭ್ಯಾಂ ಕಿಮಪೂರ್ವಂ ಫಲಿಷ್ಯತಿ .. 124..

ಅಥೈವಮಪಿ ಪ್ರಸಂಖ್ಯಾನಮಂತರೇಣ ಪ್ರಾಣಾಂಧಾರಯಿತುಂ ನ
ಶಕ್ನೋಷೀತಿ ಚೇಚ್ಛ್ರವಣಾದಾವೇವ ಸಂಪಾದಯಿಷ್ಯಾಮಃ . ಕಥಂ .

ಪ್ರಸಂಖ್ಯಾನೇ ಶ್ರುತಾವಸ್ಯ ನ್ಯಾಯೋಽಸ್ತ್ವಾಮ್ರೇಡನಾತ್ಮಕಃ .
ಈಷಚ್ಛ್ರುತಂ ಸಾಮಿಶ್ರುತಂ ಸಮ್ಯಕ್ಶ್ರುತ್ವಾವಗಚ್ಛತಿ .. 125..

ನನು ಪ್ರಸಂಖ್ಯಾನವಿಧಿಮನಭ್ಯುಪಗಚ್ಛತಃ ಪಾರಮಹಂಸೀ ಚರ್ಯಾ
ಬೌದ್ಧಾದಿಚರ್ಯಾವದಶಾಸ್ತ್ರಪೂರ್ವಿಕಾ ಪ್ರಾಪ್ನೋತಿ
ತತಶ್ಚಾರೂಢಪತಿತತ್ವಂ
ನ ಸ್ಯಾದಶೇಷಕರ್ಮಣಾಂ ಚ ನಿವೃತ್ತಿರ್ನ ಪ್ರಾಪ್ನೋತೀತಿ .ಉಚ್ಯತೇ .
ತ್ವಮರ್ಥಸ್ಯಾವಬೋಧಾಯ ವಿಧಿರಪ್ಯಾಶ್ರಿತೋ ಯತಃ .
ತಮಂತರೇಣಯೇ ದೋಷಾಸ್ತೇಽಪಿ ನಾಯಾಂತ್ಯಹೇತವಃ .. 126..
ಇತಿ ತೃತೀಯೋಽಧ್ಯಾಯಃ .. 3..
ಅಥ ಚತುರ್ಥೋಽಧ್ಯಾಯಃ .
ಪೂರ್ವಾಧ್ಯಾಯೇಷು ಯದ್ವಸ್ತು ವಿಸ್ತರೇಣೋದಿತಂ ಸ್ಫುಟಂ .

ಸಂಕ್ಷೇಪತೋಽಧುನಾ ವಕ್ಷ್ಯೇ ತದೇವ ಸುಖವಿತ್ತಯೇ .. 1..

ಸಂಕ್ಷೇಪವಿಸ್ತರಾಭ್ಯಾಂ ಹಿ ಮಂದೋತ್ತಮಧಿಯಾಂ ನೃಣಾಂ .

ವಸ್ತೂಚ್ಯಮಾನಮೇತ್ಯಂತಃಕರಣಂ ತೇನ ಭಣ್ಯತೇ .. 2..
ಆತ್ಮಾನಾತ್ಮಾ ಚ ಲೋಕೇಽಸ್ಮಿನ್ಪ್ರತ್ಯಕ್ಷಾದಿಪ್ರಮಾಣತಃ .
ಸಿದ್ಧಸ್ತಯೋರನಾತ್ಮಾ ತು ಸರ್ವತ್ರೈವಾತ್ಮಪೂರ್ವಕಃ .. 3..
ಅನಾತ್ಮತ್ವಂ ಸ್ವತಸ್ಸಿದ್ಧಂ ದೇಹಾದ್ಭಿನ್ನಸ್ಯ ವಸ್ತುನಃ .
ಜ್ಞಾತುರಪ್ಯಾತ್ಮತಾ ತದ್ವನ್ಮಧ್ಯೇ ಸಂಶಯದರ್ಶನಂ .. 4..

ಅಸಾಧಾರಣಾಂಸ್ತಯೋರ್ಧರ್ಮಾನ್ ಜ್ಞಾತ್ವಾ ಧೂಮಾಗ್ನಿವದ್ಬುಧಃ .
ಅನಾತ್ಮನೋಽಥ ಬುದ್ಧ್ಯಂತಾನ್ ಜಾನೀಯಾದನುಮಾನತಃ .. 5..
ಇದಮಿತ್ಯೇವ ಬಾಹ್ಯೇಽರ್ಥೇ ಹ್ಯಹಮಿತ್ಯೇವ ಬೋದ್ಧರಿ .

ದ್ವಯಂ ದೃಷ್ಟಂ ಯತೋ ದೇಹೇ ತೇನಾಯಂ ಮುಹ್ಯತೇ ಜನಃ .. 6..
ಕೇನ ಪುನರ್ನ್ಯಾಯೇನಾತ್ಮಾನಾತ್ಮನೋರಶ್ವಮಹಿಷಯೋರಿವ ವಿಭಾಗಃ
ಕ್ರಿಯತ ಇತಿ .ಉಚ್ಯತೇ .
ನ್ಯಾಯಃ ಪುರೋದಿತೋಽಸ್ಮಾಭಿರಾತ್ಮಾನಾತ್ಮವಿಭಾಗಕೃತ್ .

ತೇನೇದಮರ್ಥಮುತ್ಸಾರ್ಯ ಹ್ಯಹಮಿತ್ಯತ್ರಯೋ ಭವೇತ್ .. 7..

ವಿದ್ಯಾತ್ತತ್ತ್ವಮಸೀತ್ಯಸ್ಮಾದ್ಭಾವಾಭಾವದೃಶಂ ಸದಾ .

ಅನಂತರಮಬಾಹ್ಯಾರ್ಥಂ ಪ್ರತ್ಯಕ್ಸ್ಥಂ ಮುನಿರಂಜಸಾ .. 8..

ಉಚ್ಯತಾಂ ತರ್ಹಿ ಕಯಾ ತು ಪರಿಪಾಯ್ಯಾ ವಾಕ್ಯಾರ್ಥಂ ವೇತ್ತೀತಿ .

ಉಚ್ಯತೇ .ಅನ್ವಯವ್ಯತಿರೇಕಾಭ್ಯಾಂ .

ತ್ಯಕ್ತಕೃತ್ಸ್ನೇದಮರ್ಥತ್ವಾತ್ತ್ಯಕ್ತೋಽಹಮಿತಿ ಮನ್ಯತೇ .
ನಾವಗಚ್ಛಾಮ್ಯಹಂಯಸ್ಮಾನ್ನಿಜಾತ್ಮಾನಮನಾತ್ಮನಃ .. 9..
ಅಥ ಶರೀರಾದಿಬುದ್ಧಿಪರ್ಯಂತಃ ಸ ಸರ್ವೋಽನಾತ್ಮೈವೇತಿ
ಪ್ರಮಾಣಾದ್ವಿನಿಶ್ಚಿತ್ಯ
ಕಿಮಿತಿ ಬುಭುತ್ಸಾತೋ ನೋಪರಮತೇ . ಶೃಣು .
ಅನುಚ್ಛಿನ್ನಬುಭುತ್ಸಶ್ಚ ಪ್ರತ್ಯಗ್ಘೇತೋರನಾತ್ಮನಃ .
ದೋಲಾಯಮಾನಚಿತ್ತೋಽಯಂ ಮುಹ್ಯತೇ ಭೌತವನ್ನರಃ .. 10..
ಅವಿಲುಪ್ತವಿಜ್ಞಾನಾತ್ಮನ ಆತ್ಮತ್ವಾದೇವ ನಿತ್ಯಸಾನ್ನಿಧ್ಯಾದ್ಬುಭುತ್ಸುಃ
ಕಿಮಿತಿ ನ ಪ್ರತಿಪದ್ಯತ ಇತಿ.ಯಸ್ಮಾತ್ .

ಯೈರದ್ರಾಕ್ಷೀತ್ಪುರಾತ್ಮಾನಂ ಯಮನಾತ್ಮೇತಿ ವೀಕ್ಷತೇ .
ದೃಷ್ಟೇರ್ದ್ರಷ್ಟಾರಮಾತ್ಮಾನಂ ತೈಃ ಪ್ರಸಿದ್ಧೈಃ ಪ್ರಮಿತ್ಸತಿ .. 11..

ಕಸ್ಮಾತ್ಪುನರ್ಹೇತೋಃ ಪರಾಚೀನಾಭಿಃ ಶಬ್ದಾದ್ಯವಲೇಹಿನೀಭಿರ್ಬುದ್ಧಿಭಿ-

ರಾತ್ಮಾನಮನಾತ್ಮವನ್ನ ವೀಕ್ಷತ ಇತಿ .ಉಚ್ಯತೇ .

ಚಕ್ಷುರ್ನ ವೀಕ್ಷತೇ ಶಬ್ದಮತದಾತ್ಮತ್ವಕಾರಣಾತ್ .

ಯಥೈವಂ ಭೌತಿಕೀ ದೃಷ್ಟಿರ್ನಾತ್ಮಾನಂ ಪರಿಪಶ್ಯತಿ .. 12..

ಪ್ರತ್ಯಕ್ಷಾದಿಪ್ರಮಾಣಸ್ವಾಭಾವ್ಯಾನುರೋಧೇನ
ತಾವತ್ತದದರ್ಶನಕಾರಣಮುಕ್ತಂ .

ಅಥ ಪ್ರಮೇಯಸ್ವಾಭಾವ್ಯಾನುರೋಧೇನ ಪ್ರತಿಷೇಧ ಉಚ್ಯತೇ .
ಧೀವಿಕ್ರಿಯಾಸಹಸ್ರಾಣಾಂ ಹಾನೋಪಾದಾನಧರ್ಮಿಣಾಂ .

ಸದಾ ಸಾಕ್ಷಿಣಮಾತ್ಮಾನಂ ಪ್ರತ್ಯಕ್ತ್ವಾನ್ನಾಹಮೀಕ್ಷತೇ .. 13..
ಕ್ವ ಪುನರಿಯಂ ವಿವೇಕಬುದ್ಧಿಃ ಕಿಮಾತ್ಮನ್ಯುತಾನಾತ್ಮನೀತಿ . ಕಿಂಚಾತಃ .
ಯದ್ಯಾತ್ಮನಿ ಕೂಟಸ್ಥತ್ವವ್ಯಾಘಾತೋಽನಾತ್ಮದರ್ಶಿತ್ವಾತ್ .

ಅಥಾನಾತ್ಮನಿ ತಸ್ಯಾಪ್ಯಚೈತನ್ಯಾನ್ನ ವಿವೇಕಸಂಬಂಧ ಇತಿ .ಉಚ್ಯತೇ .
᳚ದಾಹ್ಯದಾಹಕತೈಕತ್ರ ಇತ್ಯುಕ್ತಪರಿಹಾರಾತ್ .

ಬುದ್ಧಾವೇವ ವಿವೇಕೋಽಯಂಯದನಾತ್ಮತಯಾ ಭಿದಾ .

ಬುದ್ಧಿಮೇವೋಪಮೃದ್ನಾತಿ ಕದಲೀಂ ತತ್ಫಲಂ ಯಥಾ .. 14..

ಸೋಽಯಮತತ್ತ್ವೇ ತತ್ತ್ವದೃಕ್ .

ಅನುಮಾನಪ್ರದೀಪೇನ ಹಿತ್ವಾ ಸರ್ವಾನನಾತ್ಮನಃ .
ಸಂಸಾರೈಕಾವಲಂಬಿನ್ಯಾ ತದಭಾವಂ ಧಿಯೇಪ್ಸತಿ .. 15..

ಯೋಽಯಮನ್ವಯವ್ಯತಿರೇಕಜೋ ವಿವೇಕ ಆತ್ಮಾನಾತ್ಮವಿಭಾಗ
ಲಕ್ಷಣೋಽನಾತ್ಮಸ್ಥಃ ಸ್ಥಾಣೌ ಸಂಶಯಾವಬೋಧವತ್-

ಪ್ರತಿಪತ್ತವ್ಯೋಽನ್ಯಥಾವಸ್ತುಸ್ವಾಭಾವ್ಯಾನ್ಮೃಗತೃಷ್ಣಿಕೋದಕ-
ಪ್ರಬೋಧವವದಿತ್ಯತ ಆಹ .

ಸಂಸಾರಬೀಜಸಂಸ್ಥೋಽಯಂ ತದ್ಧಿಯಾ ಮುಕ್ತಿಮಿಚ್ಛತಿ .

ಶಶೋ ನಿಮೀಲನೇನೇವ ಮೃತ್ಯುಂ ಪರಿಜಿಹೀರ್ಷತಿ .. 16..

ಅಸ್ಯಾರ್ಥಸ್ಯ ದ್ರಢಿಮ್ನೇ ಶ್ರುತ್ಯುದಾಹರಣಂ .

ಇಮಮರ್ಥಂ ಪುರಸ್ಕೃತ್ಯ ಶ್ರುತ್ಯಾ ಸಮ್ಯಗುದಾಹೃತಂ .

᳚ಯಚ್ಚಕ್ಷುಷೇತಿ ವಿಸ್ರಬ್ಧಂ ᳚ನ ದೃಷ್ಟೇ ᳚ರಿತಿ
ಚ ಸ್ಫುಟಂ .. 17..

ಬುದ್ಧ್ಯಂತಮಪವಿದ್ಧ್ಯೈವಂ ಕೋ ನ್ವಹಂ ಸ್ಯಾಮಿತೀಇಕ್ಷಿತುಃ .
ಶ್ರುತಿಸ್ತತ್ತ್ವಮಸೀತ್ಯಾಹ ಸರ್ವಮಾನಾತಿಗಾಮಿನೀ .. 18..
ಏಷ ಸಂಕ್ಷೇಪತಃ ಪೂರ್ವಾಧ್ಯಾಯತ್ರಯಸ್ಯಾರ್ಥ ಉಕ್ತಃ .
ಸೋಽಯಂ ನ್ಯಾಯ್ಯೋಽಪಿ ವೇದಾಂತಾರ್ಥಃ ಶಾಸ್ತ್ರಾಚಾರ್ಯಪ್ರಸಾದ-

ಲಭ್ಯೋಽಪ್ಯನಪೇಕ್ಷಿತಶಾಸ್ತ್ರಾಚಾರ್ಯಪ್ರಸಾದೋಽನನ್ಯಾಪೇಕ್ಷ-

ಸಿದ್ಧಸ್ವಭಾವತ್ವಾತ್ಕೈಶ್ಚಿಚ್ಛ್ರದ್ಧಧಾನೈರ್ನ ಪ್ರತೀಯತೇ .
ತೇಷಾಂ ಸಂಗ್ರಹಾರ್ಥಮಭಿಮತಪ್ರಾಮಾಣ್ಯೋದಾಹರಣಂ .

ಭಗವತ್ಪೂಜ್ಯಪಾದೈಶ್ಚ ಉದಾಹಾರ್ಯೇವಮೇವ ತು .
ಸುವಿಸ್ಪಷ್ಟೋಽಸ್ಮದುಕ್ತೋಽರ್ಥಃ ಸರ್ವಭೂತಹಿತೈಷಿಭಿಃ .. 19..
ಕಿಂ ಪರಮಾತ್ಮನ ಉಪದೇಶ ಉತಾಪರಮಾತ್ಮನ ಇತಿ . ಕಿಂ ಚಾತಃ .
ಯದಿ ಪರಮಾತ್ಮನಸ್ತಸ್ಯೋಪದೇಶಮಂತರೇಣೈವ ಮುಕ್ತತ್ವಾನ್ನಿರರ್ಥಕ
ಉಪದೇಶಃ .ಅಥಾಪರಮಾತ್ಮನಸ್ತಸ್ಯಾಪಿ ಸ್ವತ ಏವ ಸಂಸಾರ-
ಸ್ವಭಾವತ್ವಾನ್ನಿಷ್ಫಲ ಉಪದೇಶಃ .ಏವಮುಭಯತ್ರಾಪಿ
ದೋಷವತ್ತ್ವಾದತ ಆಹ .

᳚ಅವಿವಿಚ್ಯೋಭಯಂ ವಕ್ತಿ ಶ್ರುತಿಶ್ಚೇತ್ಸ್ಯಾದ್ಗ್ರಹಸ್ತಥಾ ᳚ .
ಇತಿ ಪಕ್ಷಮುಪಾದಾಯ ಪೂರ್ವಪಕ್ಷಂ ನಿಶಾತ್ಯ ಚ .. 20..

ತಚ್ಚೇದಮವಿವೇಕಾತ್ಸ್ವತೋ ವಿವಿಕ್ತಾತ್ಮನೇ ತತ್ತ್ವಮಸೀತ್ಯುಪದಿಷ್ಟಂ .

ಯುಷ್ಮದಸ್ಮದ್ವಿಭಾಗಜ್ಞೇ ಸ್ಯಾದರ್ಥವದಿದಂ ವಚಃ .
ಯತೋಽನಭಿಜ್ಞೇ ವಾಕ್ಯಂ ಸ್ಯಾದ್ಬಧಿರೇಷ್ವಿವ ಗಾಯನಂ .. 21..

ತಸ್ಯ ಚಯುಷ್ಮದಸ್ಮದ್ವಿಭಾಗವಿಜ್ಞಾನಸ್ಯ ಕಾ ಯುಕ್ತಿರುಪಾಯಭಾವಂ
ಪ್ರತಿಪದ್ಯತೇ . ಶೃಣು .
᳚ಅನ್ವಯವ್ಯತಿರೇಕೌ ಹಿ ಪದಾರ್ಥಸ್ಯ ಪದಸ್ಯ ಚ .

ಸ್ಯಾದೇತದಹಮಿತ್ಯತ್ರ ಯುಕ್ತಿರೇವಾವಧಾರಣಂ ᳚ .. 22..
ಕಥಂ ತೌ ಯುಕ್ತಿರಿತ್ಯತ್ರಾಹ .

᳚ನಾದ್ರಾಕ್ಷಮಹಮಿತ್ಯಸ್ಮಿನ್ ಸುಷುಪ್ತೇಽನ್ಯನ್ಮನಾಗಪಿ .

ನ ವಾರಯತಿ ದೃಷ್ಟಿಂ ಸ್ವಾಂ ಪ್ರತ್ಯಯಂ ತು ನಿಷೇಧತಿ ᳚ .. 23..
᳚ಏವಂ ವಿಜ್ಞಾತವಾಚ್ಯಾರ್ಥೇ ಶ್ರುತಿಲೋಕಪ್ರಸಿದ್ಧಿತಃ .
ಶ್ರುತಿಸ್ತತ್ತ್ವಮಸೀತ್ಯಾಹ ಶ್ರೋತುರ್ಮೋಹಾಪನುತ್ತಯೇ ᳚ .. 24..
ತತ್ರ ತ್ವಮಿತಿ ಪದಂಯತ್ರ ಲಕ್ಷಣಯಾ ವರ್ತತೇ ಸೋಽರ್ಥ ಉಚ್ಯತೇ .
᳚ಅಹಂ ಶಬ್ದಸ್ಯ ಯಾ ನಿಷ್ಠಾ ಜ್ಯೋತಿಷಿ ಪ್ರತ್ಯಗಾತ್ಮನಿ .

ಸೈವೋಕ್ತಾ ಸದಸೀತ್ಯೇವಂ ಫಲಂ ತತ್ರ ವಿಮುಕ್ತತಾ ᳚ .. 25..
ಅನ್ಯಚ್ಚಾನ್ವಯವ್ಯತಿರೇಕೋದಾಹರಣಂ . ತಥಾ .

᳚ಛಿತ್ತ್ವಾ ತ್ಯಕ್ತೇನ ಹಸ್ತೇನ ಸ್ವಯಂ ನಾತ್ಮಾ ವಿಶೇಷ್ಯತೇ .
ತಥಾ ಶಿಷ್ಟೇನ ಸರ್ವೇಣಯೇನಯೇನ ವಿಶೇಷ್ಯತೇ .. 26..
ವಿಶೇಷಣಮಿದಂ ಸರ್ವಂ ಸಾಧ್ವಲಂಕರಣಂಯಥಾ .

